
ӨМНӨХ ҮГ

	 

	Манай уншигчдын сайн танил францын зохиолчдын нэг нь Гүи Де Мопассан билээ. Бид эл бичгийн хүний «Амьдрал», «Хонгор найз» роман болон бусад олон арван өгүүллэгийг нь амтархан уншсаар ирлээ.

	1886 онд түүний «Монт-Ориол» роман нь хэвлэгдэн гарчээ. Хэдийгээр эл зохиол дурлалын тухай өгүүлсэн боловч зохиолч нийгмийн амьдралд гүн гүнзгий дүн шинжилгээ хийж,  XIX зууны сүүлч үеийн Францын нийгэм-эдийн засгийн амьдралын онцлог шинж байдлыг баатруудынхаа дүрээр тод томруун гаргаж чадсан юм.

	Романд, Овернийн зэлүүд нэгэн сувиллын газар, бүхэл жилийн дотор болж байгаа үйл явдал гарна. Энэ үе буюу XIX зууны наяад онд Францад элдэв чамин амралт, сувиллын газрууд олноор баригдаж байлаа. Анвалийн ус нь анагаах чадалтай үгүй нь хараахан мэдэгдээгүй байхад түүнээс ашиг хонжоо олох, газрыг нь сул үнээр авах, дуулиантай зарлал, чимэглэл гаргахын төлөө завшаан эрэгч, овсгоотнууд өрсөлдөн нутгийн эмч нар мөчөөрхөлцөх боловч, санхүүгийн асар том капиталын төлөөлөгч Андермат сайх «зүрхгүй наймаачдыг» нуга даран сувиллын газрын эзэн нь болон гарч ирнэ.

	Зохиогч банкны эзэн Андерматаар ашиг хонжооны хойноос үхэн хатан хөөцөлдөгч, мөнгө цагаан нүд улаан болгон, бүх зүйлийг хангинаж жингэнэх зоосны нүхээр хардаг жинхэнэ хөрөнгөтний дүрийг төгс гаргаж чадсан байна.

	Түүнд амьдралын сайн сайхан юмс, түүх, дурсгалын зүйлс, хүн амьтан цөм л тус тусдаа үнэтэй, мөнгөөр хэмжигдэнэ.

	Тэр нь сайдаас эхлээд ажилчныг хүртэл хахуульдан авч, шинжлэх ухаанд амьдралаа зориулсан гэнэн хүмүүсийг өөртөө ажиллуулж байна. Энэ нь авьяаслаг инженер Обри Пастерийг өөртөө ашиглаж байгаагаар гарч байна.

	Романд хэдийгээр их гараар хөдлөх чадваргүй боловч мөн л ашиг хонжоог бодон, аль болох их хөрөнгийг хураахыг бодсон хөдөөгийн харамч, нударган Ориол болон түүний хүүгийн хувиа тавьдаггүй ов залийг ч зэгсэн тодорхой харуулжээ.

	Хээл хахууль, мөнгөөр худалдагдах явдал тэр үеийн нийгмийн амьдралд ерийн зүйл байсныг Андерматад ашиглагдаж байгаа нэртэй профессор, эмч нарын дүрээс харж болно.

	Үеэ өнгөрөөсөн язгууртны төлөөлөгч болох Андерматын хадам маркиз де Равенел, түүний хүү Гонтран нарын жишээ нь нийгмийн дотор байр сууриа алдан, санхүүгийн капиталд бууж өгөн, хар амиа бодохоос цаашгүй болсон хүмүүс юм. Эцэг нь охиныхоо дур хүслийг ч харгалзалгүй, нэг үгээр хэлэхэд худалдчихаж байгаа нь хөрөнгөт нийгэмд гарцаагүй байдаг зүйлийн нэг билээ.

	Романд Андермат болон түүнийг тойрон буй бэртэгчнүүдийн эсрэг гоо сайхан, хайр дурлалын ертөнцийн бэлэг тэмдэг болох Христианагийн дүр гарна. Христианад тохиолдож буй эмгэнэлт явдал бол хөрөнгөтөн нийгмийн гэр бүлд байдаг жирийн зүйл юм. Мөнгөөр худалдагдан, сэтгэлгүй хүнтэйгээ гэрлэсэн залуу бүсгүйд юм бүгд амархан ойлгомжтой юм шиг санагдана.

	Амьдралын хатуу хахирыг үзээгүй явсан бүсгүй байгалийн гоо сайханд уяран сэтгэл нь сэргэж ахуй үедээ Поль Бретинитэй учран түүнийг хүн хүнээс өвөрмөц гоо сайхан, хөгжим, байгаль, хайр дурлалыг ойлгодог сайхан хүн хэмээн итгэж хайр сэтгэлээ харамгүй өгчээ.

	Гэвч үйл явдлын өрнөлтөөр түүний сонгож авсан хүн нь мөн л бусдын адил амиа хичээсэн өөдгүй хүн гэдэг нь танигдана. Үнэндээ ч өв хөрөнгөөр дутдаггүй сайх залуу бүх амьдралаа өөрийн сэтгэлд таацсан бүхэндээ зориулан, тухайн үедээ л болж байвал юуг ч хийж, юуг ч орхихоос буцахгүй холбирхой зан гаргасаар эцэстээ амьдралынх нь эцсийн өдрийг хүртэл сэтгэл санаанаас нь гарамгүй муу юм хийснээ ухамсарлан ойлгох боловч энэ нь хожимдсон гэмшил байлаа.

	Хэдийгээр романы төгсгөл гутрангуй маягтай боловч, Христиана зовлон гамшиг, хувирах тавилангаар дүүрэн амьдралыг даван туулах сэтгэлийн хүч зоригийг олох хэрэгтэй юм гэдгийг ойлгон эцсийн удаа Бретинитэй уулзахдаа «Хүн гэдэг амьтан ийнхүү зовлонгоо эдлээд ирэхээр, амьдралынхаа сүүлчийн мөчийг хүртэл тэсэх хүч чадалтайгаа мэдэрдэг юм билээ» гэж хэлж байна.

	Мопассаны романуудад хэдийгээр, хүн бол жаргалтай амьдралыг цогцлон байгуулж чаддаг гэдэгт итгэдэггүй зохиолчийн санаа байлаа ч гэсэн тухайн нийгмийн хувь хүмүүсийн амьдрал, хайр дурлалыг чадамгай зураглаж чадсан зохиолуудыг нь аль ч үеийн уншигчид амтархан уншсаар ирснийг хэлэх юун.

	 

	Орчуулагч Б. Пүрэвбаатар

	Эртлэн боссон рашаанчдын түрүүч нь рашаандаа зээ гэж орчхоод, хосоороо ч юм уу ганц нэгээрээ Анваалын хавцлаар уруудсан горхины хоёр талаар ургасан том моддын сүүдэр дор аажуухан зугаалан явна. Сууринаас дөнгөж саяхан ирсэн зарим нь яарсан царайтай, угаалгын газар луу орж яваа харагдана. Энэ нь томоос том барилга агаад нэгдүгээр давхар нь халуун рашаан эмчилгээнд зориулагдсан, хоёрдугаар давхарт нь цэнгээний газар, зуушны газар, биллиардын өрөөтэй ажээ.

	Хэдэн жилийн өмнө эмч Бонөфил Анваалын хавцлын адагт нэгэн том булаг нээж, түүнээ Бонөфилийн рашаан гэж нэрлэснээс хойш нутгийн газрын эзэд, дунд гарын худалдаачид олз омогт шүлтэн онгон боловч хөгжилтэй энэхүү үзэсгэлэнт хөндийд самар, туулайн бөөрний сүрлэг моддын дунд юм бүгдтэй том байшин барьсан нь эмчилгээ хийхийн хажуугаар өвчтөнөө зугаацуулах зорилго тавьжээ. Доод давхарт нь эрдсийн ус заран шүршүүр онгоцоор үйлчилнэ. Дээр нь шар айраг, хатуу ундаа, хөгжмөөр үйлчилнэ.

	Горхины дагуух нэг хэсэг хөндийг хашаалан, рашаан сувиллын газар зайлшгүй байдаг цэцэрлэгт хүрээлэн хийжээ. Тэндээ гурван модот гудамж гаргасны нэг нь бараг шулуухан агаад нөгөө хоёр нь эргүүлэг, нугачаатай ажээ. Гол булгаас ус татсан нь шулуун модот гудамжны адагт буй сүрлэн дээвэртэй, бүх хүн Мари хэмээн энгүүнээр дууддаг номой эхнэрийн хяналтад байдаг цементэн усан санд хөөсрөн цутгана. Үргэлж цав цагаан харагдах жижиг малгай өмсөж, ажлынх нь хувцсыг бараг далдалсан өргөн хормогч зүүсэн сайх тайван, амгалан авернийн бүсгүй сувилуулагч ирж явахыг ажиглаад аажуухан босно. Чухам хэн ирж буйг харсныхаа дараа, эргэлддэг шилэн шүүгээнээс аягыг нь гаргаж, урт модны үзүүрт бэхэлсэн жижиг цайран шанагаар рашаанаас хутган болгоомжтой дүүргэнэ.

	Рашаанч сулхан инээмсэглэн, рашааныг нь уучхаад «Баярлалаа Мари» хэмээн аягаа буцааж өгөөд эргэн одно. Мари ч дараагийн хүнийг хүлээн, сүрлэн сандал дээрээ эгэн суух нь тэр.

	Ерөнхийдөө Анваалын рашаанд цөөхөн хүнтэй байлаа. Зургаан жилийн өмнөөс нээгдсэн ч гэлээ, долоо дахь жилдээ ч сувилуулах хүмүүсийн тоо анхны жилийнхээсээ хэтэрсэнгүй. Газар нутгийнх нь сайханд, гурван алд бүдүүн аварга моддын дор умбах жижиг суурины байгалийн үзэсгэлэнд, Аварнийн өргөн тал руу буусан энэхүү ер бусын хөндийн эхэнд орших алдарт хавцалд л сэтгэл татагдсан тавиад хүн ирнэ... Эл хөндий нь хуучин галт уулын тогоо сэрийлцэх өндөр уулын хормойд ирэх агаад бие биеэ хөндөлдөн дарсан аварга боржин бул чулуунууд хөшилдөн өнгийж аварга чулуун дундуур түргэн урсгалт горхи мурилзан, бул чулуу болгоны өмнө жижиг нуур тогтоох мэт уруудна.

	Сайх рашаан сувиллын газар, аливаа сувиллын газрын адилаар хамгийн түрүүнд булаг шандаа элдвээр магтан шагшсан жижиг товхимол гаргажээ. Үүнийг эмч Бонөфил зохиосон байна. Оршил хэсэгтээ Анваалын альпийн хэсгийн гоо үзэсгэлэнг үг хайрлалгүй магтаж, гоёмсог сүржин, хий сайрхсан гуншныг гар таталгүй хэрэглэжээ. Эргэн тойрон нь ч гэсэн байгалийн сүрлэг үзэсгэлэнт байдал, санаа сэтгэл тайвшруулам уул усаараа юутай ч зүйрлэшгүй. Ойр хавийн зугаалж болмоор газрууд нь гайхмаар өвөрмөц үзэсгэлэнтэй агаад, зураач, жуулчдын сэтгэлийг бүрнээ татах увдистай гэжээ. Тэгснээ гэнэт нүүрсхүчлийн хийгээр дүүрэн, хужир, сод янз бүрийн давс, төмрийн кальцийн найрлагатай, бүх л өвчинд таарах Бонөфилийн рашааны анагаах чадлыг шууд магтаж гарчээ. Тэгээд «Анваалд тусгайлан эмчлэх ужиг болон цочмог өвчнүүд» гэсэн хүснэгтэд баахан өвчин жагсаажээ. Энэхүү, Анваалд анагааж болох эмгэг ужгийн уртаас урт жагсаалт жигтэйхэн олон төрлийн өвчнийг багтааснаараа янз бүрийн өвчтэй улсын сэтгэлийг тайвшруулам байгаагаараа онцлог ажээ. Эл товхимол рашаанд ирэх хүнд хэрэг болох байр, хоол, зочид буудлын үнээр дууссан байв. Зугаа цэнгээ-эмнэлэг сувиллын газартай нэг зэрэг гурван зочид буудал барьжээ. Эдгээр нь хөндийн бэлд рашаанд ордог газраас дээхэн шинээр барьсан «Сплендид-отел», хуучин дэн буудлыг шинэчлэн шавардаж шохойдоод «Халуун булаг» нэртэй болсон зочид буудал, мөн залгаа гурван байшинг худалдан аваад, ханыг нь цөм цохин холбож нэгэн байшин болгосон «Видайе» гурав болой.

	Тэгж байтал гэнэт нэг өдөр, чухам хаанаас гараад ирснийг бүү мэд зэрэг л хоёр шинэ эмчтэй болжээ. Ер нь аливаа эмчилгээ сувилгааны газар эмч гэдэг маань булгаас оргилох хийн хөөс адил гараад ирдэг нь ердийн үзэгдэл билээ. Овернийн уугуул нутгийн эмч Онора, Парисаас ирсэн эмч Латон нар байв. Түдсэн ч үгүй Латон эмч, Бонөфил эмчийн хооронд түнжин хагарч, бие биеэ үзэж чадахгүй болж, харин үргэлж сахал самбайгаа мөлчийтөл хусдаг, цэвэрхэн тарган эмч Онора эхийг нь эцээж, тугалыг нь тураахгүй гэгчээр аль алинтай нь зохицон мөрөө хөөх ажээ. Гэлээ ч «Анваалын халуун рашаан» сувиллын газрын ерөнхий эмч гуншнаараа Бонөфил эмч нь буурь заан, юмны эзэн сумны занги хэвээр үлджээ.

	Энэхүү цол нь түүний хүч, сувиллын газар нь түүний эзэмшил болой. Бүх л өдрийг ажил дээрээ өнгөрөөж, тэр ч бүү хэл хонодог гэж ярилцана. Өглөөгүүр лав л суурины захад байдаг гэрээсээ, сувиллын газрын гудамлагийн хаалгаар оронгуут баруун гар талд байдаг зөвлөгөө өгөх тасалгаа руугаа зуун удаа гүйж яваа харагдана. Тэгээд л торон дотроо шигдсэн аалз шиг сууж аваад, гарч орж байгаа улсыг ажиглан, өөрийн өвчтөнийг их л няхуур, хүнийхийг болохоор ихэд, ууртай харна. Хүн болгоныг дуудан, далайд яваа ахмад мэт захирангуй өнгөөр шалгаан, шинээр ирсэн хүмүүсийн айдсыг хүргэхийн хажуугаар бас ч инээдийг хүргэчихнэ.

	Нэгэн өглөө, ердийнхөөрөө эмнэлэг рүүгээ яаран хуучин цахлай цамцных нь хоёр хормой далавч мэт хөөрөгдөн дэгдэж явтал: «Эмчээ» гэх дуу гарч гэнэт зогсоход хүргэв.

	Бонөфил эргэн харлаа. Түүний хутга бараг хүргэдэггүй буурал сахалтай, хар ч юм уу гэж хармаар гүн гүн үрчлээс болсон хатангир нүүр нь инээх аядан үрчилзэв. Тэгээд, буурал сууж яваа урт үсээ (түүний өрсөлдөгч Латон нь дагь дайр болсон гэзэг гэдэг) далдалсан цагийн сайнд бортого хэмээгдэж явсан нил тос, толбо болж үнгэгдсэн торгон малгайгаа аваад, урагш алхан ихэд мэхийн ёслоод:

	— Эрхэм маркизын1 амрыг айлтгая. Өнөөдөр лагшин тань ямар байна даа? гэж бувтнав.

	Биеэ ихэд торддог нь илт, маркиз Равенел хэмээх намхан эр эмчид гараа сунган

	— Их сайн эмч ээ, сайн биш юм аа гэхэд ямар ч байсан муугүй. Бөөрнөөсөө болоод угийн зоо нуруугаар өвддөг хүн. Харин одоо бүр овоо, нааштай болоод байна. Дөнгөж л арав дахь удаагаа ороход энэ шүү дээ. Өнгөрсөн жил арван зургаа дахиас л үйлчилгээ нь мэдэгдэж билээ. Та санаж байна уу? гэхэд

	— Тэгэлгүй яах вэ, сайн санаж байна гэв.

	— Би энэ тухай тантай ярих гэсэн юм биш ээ. Өнөө өглөө охин маань ирлээ. Тэгээд би тантай зөвлөдөг юм уу гэж бодлоо. Учир нь... манай хүргэн Андермат... Вильям Андермат, банкны эзэн шүү дээ, мэдэх үү?

	— Мэдэлгүй яах вэ.

	— Хүргэн маань Латон эмчид зориулсан захиатай иржээ. Харин би гэдэг хүн ганц танд л итгэдэг болохоор, танаас... нөгөөхөөс өмнө зочид буудлаар ороод гарахгүй юу гэж гуйх гэсэн юм. Та ойлгож байгаа биз дээ? Бүгдийг л нууж хаалгүй хэлэх хэрэгтэй гэж би бодож байна... Танд одоо зав байна уу?

	Сэтгэл нь хөдөлж, санаа нь зовсон Бонөфил эмч малгайгаа өмсөөд

	— Тийм ээ, би завтай. Одоо ингээд шууд цуг явах уу? гэж хариу өчив.

	— Тэгэхээр барах уу?

	Тэд эргэж, зорчигчдыг өндрөөс харагдах байгалийн үзэмжээр татахын тулд хөндийн довцог дээр барьсан «Сплендид-отел» руу аваачдаг модот гудмаар түргэн түргэн алхлан өгсөв.

	Хоёрдугаар давхарт гараад Андермат, Равенел хоёр гэр бүлийн өрөөнүүдтэй залгаа зочдын өрөөнд орж очлоо. Маркиз эмчийг түр үлдээгээд охиноо авч ирэхээр явав.

	Удсангүй охинтойгоо цуг буцаж ирэхийг нь харвал, цайвар үстэй жижигхэн, тун үзэсгэлэнтэй цагаан царайтай бүсгүй байлаа. Нүүр царайд нь хүүхдийнх шиг шинж илрэвч цэнхэр нүд нь хүнийг нэвт шувт харах ба энэхүү зоримог, ширүүн харц нь сайх танхил гоолиг бие цогцсын дур булаам сайхныг, өвөрмөц зан аашийг нь илтгэх амой. Түүнд гоц гойд өвдөх юм байсангүй, бие нь эвгүйрхэж, утга учиргүй гуниглан заримдаа шалтгаангүйгээр нулимс унаган зүгээр байснаа уур нь хүрэх зэргээс гадна цус багатай ажээ. Гэрлээд гурван жил болсон авч хүүхэдгүй байгаа тул хүүхдийн мөрөөсөл болж явдагт гол учир нь байлаа.

	Бонөфил эмч анваалын рашааны бүхнийг анагаах чадалтайг нотлон хэлснээ, заавар бичиж гарав.

	Бонөфил эмчийн жор гэдэг нэг ёсны ялын төлөвлөгөө шиг юм байдаг ажээ. Сурагчийн дэвтрийн шугамтай цаасан дээр, бүх эмийн жагсаалтаа тус бүр хоёр гурван мөртэй зүйл ангиар салган, нэг их таталсан шовх шовх үсгээр сараачна.

	Өлөн элгэн дээрээ, өглөө, өдөр, орой уух ёстой усан, хуурай нунтаг эмийн нэрс ар араасаа догшин ширүүн дүртэй цуврах нь тэр.

	Түүний нь харсан хүн доорх зүйлийг уншиж байгаагаас ялгаагүй болно.

	«Ноён Бүрлээч нь нэгэнт анагаагдашгүй, архаг аюултай өвчнөөр өвдсөн учраас нэр дурдсан эмүүдийг уусугай:

	1. Хүхэр хүчлийн хинин ууснаас чих нь дүлийрэн, юм бодож санах чадвараа алдана.

	2. Кали бром ууснаас ходоод нь авах юмгүй болж, ухаан нь муудан, нүүрээр нь юм туурч, амьсгалахад зовуурьтай болно.

	3. Кали иод ууснаас тархи болон бусад эрхтний үйл ажиллагаанд хэрэгтэй дотоод шүүрэх булчирхайг хатааж, тун ч удалгүй хагас ухаантай, хурьцал буурсан амьтан болно.

	4. Салициловын натри ууснаас одоохондоо энэ эмийн анагаах чадал тогтоогдоогүй авч, үүнийг уусан өвчтөн гэнэт зуурдаар цаашаа харахад хангалттай.

	Үүний хажуугаар, 

	Галзуу солиотой болгодог хлорал, сохор долир болгодог гуа хатан болон цусыг муутган эрхтнийг нь сулруулж, ясыг нь үйрүүлж, ер нь өвчин ивээж өршөөж хэлтрүүлсэн этгээдийг цааш нь харуулах элдэв ургамлын ханд, элдэв төрлийн рашаан усны хольцыг хэрэглэх хэрэгтэй».

	Эмч их л удаан няхуур бичиж, цаасныхаа нэг талыг дуусган, эргүүлж нөгөө тал дээр нь сараачиж байснаа эцэст нь үхлийн ял оногдуулсан шийдвэр гаргасан шүүгч лугаа адил гарын үсгээ зурав.

	Түүний өмнөөс харан суусан залуу бүсгүй эмчийг ширтэн, инээдээ барьж ядан жуумалзана.

	Эмчийг ихэд хүндэтгэлтэйгээр мэхийн ёслоод гарангуут, бүсгүй бэхэнд цоохорлогдсон цаасыг шүүрч аван базаад задгай зуух руу чулуудсанаа, үнэн голоосоо учиргүй хөхөрч гарав.

	— Аав минь дээ, энэ эртний малтмал амьтны хэлхээтэй ясыг хаанаас олоо вэ? Тэр чигээрээ чихмэл, ёстой л ногооны газрын айгуус юм! Энэ ч ёстой таны л ажил... Өнгөрсөн зууны отчийг ухаад гаргаад ирсэн юм биш биз дээ? Ямар элэг хөшмөөр амьтан бэ!... Заваан балиарыг нь яана!.. Ой гутмаар юм... Үнэндээ түүний гартаа барьсан үзэгт яаж хүрнэ ээ! Балиартуулаад хаячихсан даа...

	Тэгж байтал хаалга сэвхийн нээгдэж; Андерматын «Орж ажаамуу, эмч ээ» гэх дуу сонсогдоод, эмч Латон өрөөнд орж ирэв. Өндөр цэх нуруутай, туранхай чухам хэдэн настайг хэлэхэд хэцүү, дэгжин хувцастай. Овернийн рашаан сувиллын газрын ихэнх эмч нарын содон тэмдэг болох өндөр торгон бортгон малгай барьсан, сахал самбайгаа мөлчийтөл хуссан энэ эмч зуслан хэсэж явдаг жүжигчинтэй адилхан харагдана.

	Гэнэтийн явдалд балмагдсан маркиз юу хэлэхээ, яахаа мэдэхгүй дүлгэнэн байхад, охин нь шинэ эмчийн нүүрэн дээр инээхгүйг хичээн, алчуураараа амаа таглан ханиаж байгаа дүр үзүүлэв. Латон эмч хүндэтгэн мэхийж, залуу бүсгүйн дуугүй толгой дохиход суулаа. Түүний араас орж ирсэн Андермат авгайнхаа биеийн байдлыг хичээнгүйлэн тайлбарлаж, бие нь эвгүйрхдэг шинж тэмдгийг тоочин, Парист үзүүлсэн эмч нарын зөвлөгөө, бас бодож санаснаа хэлэхдээ, эмнэлгийн нэр томьёог түгдрэх ч үгүй хэрэглэн үгээ бататгана.

	Андермат бол, цэл залуухан их гарын жүүд байлаа. Янз бүрийн юмаар оролдон, ухаан зарж, юу хийж байгаагаа мэддэг, бат итгэлтэйгээр үхэн хатан зүтгэдэг нэгэн ажээ. Биедээ хэтэрсэн тарган, пагдгар, халцарч яваа, мантайсан гар, богинохон шилбэтэй, хүүхэд шиг улаан хацартай, царай нь шарангуй туяатай их түргэн түргэн ярьдаг эр байлаа.

	Маркиз де Равенелийн охинтой суухдаа, ашиг хонжоо харж, түүний хувьд босгыг нь ч алхах боломжгүй асан дээд зиндааныхны дунд байр суурь олж авахыг урьтал болгожээ. Үнэндээ маркиз жилийн гучин мянган франкийн2 орлоготой, хоёрхон хүүхэдтэй байсан ч гэсэн, сайх Андермат гэрлэх үедээ гуч хүрээгүй настай ч тав, зургаан саяын хөрөнгөтэй, түүнийгээ арав, арван хоёр сая болгохоор хэзээний бэлдчихсэн байжээ. Угийн дүлгэнэж, гуйвсан зантай, зориг зүрхгүй де Равенел, зуучаар дамжуулсан Андерматын гуйлтыг сонсоод охин нь аль нэг жүүдийн авааль гэргий болно гэж бодохоос хилэгнэн, хагас жил хүлээж авахгүй байснаа эцэст нь мөнгө цагаан, нүд улаан гэгч болон, гагцхүү ач нар нь католик шүтлэгтэй болно гэсэн болзолтойгоор зөвшөөрөхөд хүрчээ.

	Их санасан газар есөн шөнө хоосон гэгчээр эдүгээ хүртэл ач заяасангүй нь гачлантай. Тэгэхэд нь анваалын сувиллын газар хоёр жил дараалан очиж сүсэглэх шахуу болсон маркиз, Бонөфил эмчийн товхимолд дурдсан олон ид шидийн нь дунд «Рашаан, үргүй хүнийг ч үртэй болгон анагаана» гэж байсныг санажээ.

	Тэгээд охиноо хүрэлцэн ир гэж хэл өгөхөд, хүргэн нь авгайгаа төвхнүүлж суурьшуулах, мөн Парисын эмчийн зөвлөснөөр, эхнэрээ Латон эмчийн авралд даатгахын тулд хамт хүрэлцэн иржээ. Ирэнгүүтээ л итгэлийг нь хүлээсэн эмчийнхээ хойноос гүйж очоод, эдүгээ авгайнхаа бие эвгүйрхдэг шинж тэмдгийг тоочиж суугаа нь энэ болой. Тэгээд төгсгөлд нь эцэг болох хувьгүйдээ хэчнээн их гутарч, гуньж явдгаа хэлээд авав.

	Эмч түүний хүүрнэхийг ганц ч удаа таслалгүй сонсоод яриаг нь дуусмагц, эхнэрт нь хандан, 

	— Хатагтай, танд нэмж хэлмээр юм байна уу? гэж асуухад Христиана төлөв төвшин царай гарган:

	— Юу ч алга даа эрхэм ээ гэлээ.

	— Тэгвэл наад замынхаа хувцсыг, бэлхүүсэвчээ тайлаад ерийн нэг нимгэн цагаан, болж л өгвөл цав цагаан даашинз өмсчих.

	Бүсгүй учрыг нь олохгүй гайхахыг хараад, өөрийн арга барилыг учирлаж гарах нь тэр.

	— Бурхан минь, үүнээс амархан юм үгүй, хатагтай минь. Урьд, цус муудсанаас ч юм уу эсвэл эрхтний гажгаас болж бүх төрлийн өвчин үүсдэг гэж үзэж байлаа. Одоо бол эмч бид ихэнх тохиолдолд, ялангуяа таных шиг яагаад байгаа нь мэдэгдэхгүй бие эвгүйрхэх, түүгээр ч зогсохгүй амь насанд ч халтай хүнд өвдөх явдал бол хялбар тодруулж болох ямар нэг шалтгааны нөлөөгөөр аль нэг эрхтэн хажуугийнхаа эрхтнүүдэд халгаатайгаар хэвийн бус ажиллан, эрхтний бүх зохицолдоог бусниулж, хүний биеийн бүтцийн тэнцвэрийг алдагдуулан, эрхтний үйл ажиллагааг чөдөрлөдөг гэсэн дүгнэлтэд хүрээд байгаа юм. Гэдэс дүүрэх нь зүрхний өвчний шинж тэмдэг илрэхэд хангалттай байдаг. Учир нь зүрх түрэгдэн шахагдаж, хөдөлгөөн нь саатаад, хэвийн бус түргэн түргэн ажиллах юм уу заримдаа доголдох нь ч бий. Элэг эсвэл зарим булчирхай томроход аюултай юм болж мэдэх ба хайнга эмчийг бол хамаагүй онош тавихад хүргэх нь бий.

	Тэгэхээр, юуны түрүүнд өвчтөний маань бүх эрхтэн хэвийнхээ байранд зохих хэмжээгээрээ байгаа эсэхийг тогтоох хэрэгтэй юм. Яльгүй зүйл эрүүл саруул биеийг сүйтгэхийг алийг тэр гэх вэ. Учир иймээс хатагтай таныг зөвшөөрөх аваас миний бие, таныг нэгд нэггүй нягтлан үзэж, таны эрхтний хэмжээ байрлал, заагийг тун нарийнаар даашинз дээр чинь тэмдэглэе.

	Мань эмч бортого малгайгаа сандал дээр тавьчхаад яриандаа хална гэгч л болов. Түүний дарвагар ам ангалзан мөлчийтөл хуссан хацар дээр нь гарах хоёр гүнзгий үрчлээ түүнийг бурхны ном номлогчийн дүртэй болгоно.

	Сэтгэл нь хөөрсөн Андермат, 

	— Хараач, хөөе би ойлгож байна! Ёстой гайхалтай! Их ухаалаг! Цоо шинэ, ёстой орчин үеийн юм! гэж дуу алдав.

	«Ёстой орчин үеийн» гэдэг бол түүний хамгийн дээд магтаал байжээ.

	Эл ярианд ихэд хөгжсөн залуу бүсгүй дуулгавартайяа босож унтлагынхаа өрөөнд орсноо, түдсэн ч үгүй цагаан даашинз өмсчихсөн гарч ирэв.

	Эмч түүнийг буйдан дээр хэвтүүлээд, халааснаасаа хар, улаан, хөх гурван өнгийн балтай харандаа гарган ирж, шинэ өвчтөнөө энд тэнд нь тогшиж, ар өврөөс нь чагнан, ажиглалт болгоныхоо дараа цагаан даашинз дээр нь жижиг шигүү үсгээр юм тэмдэглэж байв.

	Энэхүү ажил мөч хэртэй үргэлжилсний дараа даашинз нь эх газар, далай, булан, тохой, гол мөрөн, хот улсыг нэртэй устай нь тэмдэглэсэн газрын зурагрхуу юм болов. Учир нь эмч хилийн шугам бүрийн дор ганцхан өөрт нь ойлгогдох хоёр гурван латин үг бичих ажээ.

	Ийнхүү хатагтай Андерматыг эргүүлж тойруулан, бүх л эрхтнийг нь чагнан, биеийг нь чагнан, биеийг нь тогшин, бүдэг тод сонстох чимээг тэмдэглэж авсны дараа, халааснаасаа, улаан хавтастай алтан хээтэй, цагаан толгойн үсгээр хуваасан хуудастай тэмдэглэлийн дэвтэр гаргаж ирээд, хэрэгтэй хуудсаа нээж «Ажиглалт 6347. Хатагтай А. хорин нэгэн настай» гэж бичив.

	Тэгээд өвчтөнийхөө даашинз дээр хөлөөс нь толгой хүртэл эрээчсэн өнгийн тэмдэглэлээ дүрс бичиг тайлж байгаа эрдэмтэн шиг уншиж байгаад дэвтэртээ нарийн буулгаж авлаа.

	Энэ бүгдээ дуусгаад

	— Санаа зовох юу ч алга, бүх юм хэвийн байна. Нэг ялимгүй жаахан гажиг байгаа боловч гучаас хэтрэхгүй удаа нүүрсхүчлийн онгоцонд ороход л оргүй арилах юм байна. Түүнээс гадна үдээс өмнө гурван удаа тухай бүр хагас аяга рашаан уух хэрэгтэй. Өөр юу ч хэрэггүй, тав хоногийн дараа таныг эргэж үзэмз гэлээ.

	Ярьж дуусаад ухасхийн босож, мэхийн ёсолсноо, бүгдийн гайхлыг төрүүлэн хоромхон зуур гарч одов. Ийнхүү гэнэт гардаг нь түүний сэдэж олсон үзүүлэх тоглолт бөгөөд түүгээрээ ихэд чамирхан, ганц өөрт нь л байдаг онцлог гэж үзнэ. Түүнийхээр бол их сайн зангийн илрэл бөгөөд, өвчтөнд маш их сэтгэгдэл төрүүлэхүйц аяг хэмээн итгэнэ.

	Андермат хатагтай толь руу гүйж очоод өөрийгөө харснаа хөөрч, баярласан хүүхэд шиг элгээ хөштөл хөхрөн

	— Өө! Ямар хөгийн инээдэмтэй амьтад вэ! Яалаа л гэж хоёрхон байх вэ? Гурав дахь нь байх л ёстой. Бушуухан олоод ирээч, харах юм сан! Виль, аль вэ яваад аваад ир, хармаар байна шүү дээ гэв.

	Мэл гайхсан нөхөр нь, 

	— Юуны чинь «гурав дахь?» Яагаад «гурав дахь?» хэмээв.

	Хүргэнээсээ айхгүй ч гэсэн аягүйцэж явдаг маркиз уучлалт гуйн учрыг тайлахад хүрлээ. Маркиз бүрэн дүүрэн итгэдэг анваалын уугуул иргэн, энэ булгийг нээсэн Бонөфил өнөөдөр ирэхэд нь завшааныг ашиглан хашир эмчийн саналыг дуулъя гэж бодоод, Христианатай уулзуулсан юм гэж ярив.

	Андермат мөрөө хавчсанаа, эхнэрийг нь зөвхөн Латон эмч л эмчлэх болно гэж мэдэгдлээ. Санаа нь зовсон маркиз гоморхуу эмчээ уурлуулчихгүйгээр хэрэг явдлын эвийг яаж олдог юм билээ хэмээн бодлогоширчээ.

	— Гонтран энд байгаа юу? гэж Христиана дүүгээ сураглалаа.

	— Дөрвөн өдрийн өмнө дандаа яриад байдаг нөгөө Поль Бретини найзтайгаа ирсэн. Оверноор хамтдаа жуулчилж яваа юм байна. Мон-Доре, Бурбулд аль хэдийнээ оччихсон, долоо хоногийн сүүлчээр эндээс Кантал руу явах юм байх аа гэж аав нь хариулав.

	Тэгээд шөнөжингөө галт тэргэнд нүдүүлчихсэн хүн хоол болтол амрах юм биш үү гэж охиноосоо асуувал унтлагын вагонд нойроо ханатал авсан болохоор, нүүр гараа угааж хувцсаа солиход ганц цаг л хангалттай, дараа нь суурин, сувиллын газрыг үзмээр байна гэв. Түүнийг бэлэн болохыг хүлээхээр эцэг, нөхөр хоёр нь өрөө рүүгээ орцгоолоо.

	Удсан ч үгүй хүүхэн тэднийг дуудан гурвуул салхинд гарцгаалаа. Ой модон дунд, хөндийн адагт нуугдсан мэт уул шиг өндөр туулайн бөөр модоор хүрээлүүлсэн бяцхан суурин хатагтай Андерматын дурыг шууд булаан татжээ. Хэдэн зууны нүүр үзсэн сайх аварга модод санаандгүй учралаар хаалганы өмнө, хашаа дотор гудамжинд ч хаана л бол хаана сүглийн хажуугаар нь энд тэндгүй булаг шанд урсах ба алхам тутам тааралдах үхэр чулууг нүхлэн, түүгээр нь цэнгэг ус нумран годгодож, чулуун ховоонд буух ажээ! Энэхүү ногоон хүнхрийн дор, навч ногоо, малын хашааны шинэхэн үнэр хамар цоргиж, намбатай алгуурхан алхалж яваа ч юм уу, гэрийнхээ үүдэнд зогсож байгаа ч юм уу эсвэл бүсэндээ хавчуулсан ноостой ээрүүлээ шалмаг эрчлэн, хар ноос ээрч байгаа оверний эмэгтэйчүүдийг харж болно. Цэнхэр оймстой туранхай шилбийг нь далдлаагүй богино банзал, ханцуйтай ёрог даавуун цамц, татуургатай цээживч өмссөн ба шөрмөслөг хөрстэй ясархаг гар нь ил харагдана.

	Гэнэт учир зүггүй тасалдсан, сүйлхлэн харжигнасан хөгжмийн аялгуу сонсогдох нь хэмхэрч ямбийсан хуучин баян хуур дуугарав уу гэлтэй.

	— Энэ чинь юу вэ? гэж Христиана дуу алдахад аав нь инээж, 

	— Сувиллын газрын найрал хөгжим. Муу хүний дуу их... гэгчээр дөрөвхөн хөгжимчинтэй мөртөө дууных нь чангыг яана! гэв.

	Тэгээд охиноо суурины нэгэн байшингийн хананд наасан тод улаан зарлалын өмнө аваачив. Бүдүүн хар үсгээр:

	 

	АНВААЛЫН ЦЭНГЭЭНИЙ ГАЗАР

	ДАРГА. ОДЕОНООС ИРСЭН НОЁН ПЕТРЮС МАРТЕЛ

	 

	Долоодугаар сарын 6. Бямба

	 

	ИХ КОНЦЕРТ

	 

	Консерваторын хоёрдугаар зэргийн шагналт Маэстро3 Сен-Лендрийн удирдлагаар найрал хөгжим тоглоно. Төгөлдөр хуурч консерваторын тэргүүн шагналт ноён Жавель, лимбэчин консерваторын шагналт ноён Нуаро, ахмад хийлч Брюселийн академийн шагналт ноён Никорди

	 

	НОЁН ПУАНТЕЛЕГИЙН НЭГЭН ҮЗЭГДЭЛТ

	ИНЭЭДМИЙН ЖҮЖИГ

	 

	ОЙД ТӨӨРСӨН НЬ

	 

	Концертын дараа тоглоно.

	 

	Гол дүрүүдэд:

	Пьер де Липуант — Одеоноос ирсэн ноён Петрюс Мартел

	Оскар Левейс — Водевилээс ирсэн ноён Петиневил.

	Жан — Бордогийн их театрын ноён Лапаки

	Филиппина — Одеоноос ирсэн мадмуазель Одлен

	Маэстро Сен-Лендрийн удирдлагаар найрал хөгжим дагаж хөгжимдөнө.

	 

	Христиана эл зарлалыг чанга дуугаар уншсанаа хөхөрч, хажуугаар нь гайхан байв.

	Эцэг нь түүнд, 

	— Өө, энэ юу ч биш, инээд хүргэхээр юм чамгүй их бий. Аль вэ очиж харцгаая гэв.

	Тэгээд баруун тийш эргэн цэнгэлдэх цэцэрлэг рүү оров. Өвчтөнүүд гурван модот гудмаар ёсорхог нь аргагүй налайтал зугаалж, хувьд оногдсон рашаанаа уучхаад, дахин салхилна. Зарим нэг нь бандан дээр суугаад, таяг ч юм уу, шүхрийнхээ үзүүрээр элсэн дээр зурлана. Хоорондоо ховорхон ам ангайж, юу ч бодож санадаггүй юм уу гэмээр, зүүдэн өвчтэй хүн шиг эмчилгээний газрын уйтгарт дарагдсан мэт харагдана. Зөвхөн хаанаасаа ч юм гараад байгаа хөгжмийн царгиа дуу нам гүм орчныг сочоон, моддын мөчир доогуур тархан цуурайтаж, толгой даран хөл зөөх дүрсүүдийг хөдөлгөж байна гэлтэй.

	Нэг хүн «Христиана!» гэж дуудах сонстов. Эргэж харвал дүү нь байлаа. Дүү нь гүйн ирж эгчтэйгээ үнсэлдээд Андерматтай гар барьчхаад, эгчийгээ сугадан эцэг, хүргэн ах хоёрынхоо өмнө орон чирэх шахам одов.

	Эгч дүү хоёр хөгжилтэйгөөр ярьж явав. Гонтран бол нуруу туруу сайтай дэгжин эр бөгөөд эгчийгээ дуурайсан инээд муутай, эцгийгээ дуурайсан хөдөлгөөнтэй, аливаа зүйлд хайхрамжгүй, мянган франк хаанаас олдог билээ гэсэн ганц зүйлд хэзээ ямагт санаа нь зовж явдаг аж.

	Би чамайг унтаж байгаа юм бодлоо. Түүнээс биш аль хэдийн үнсэхээр гүйж очилгүй яах вэ. Тэгээд бас энэ Поль гэдэг юм Турноэлийн шилтгээн үзье гээд өглөө дагуулаад явчихсан юм л даа.

	— Поль гэж хэн билээ. Өө тийм, найз чинь л дээ.

	— Поль Бретини. Нээрэн чи танихгүй юм байна. Одоо рашаанд орж байгаа.

	— Өвчтэй юм уу?

	— Үгүй ээ. Гэхдээ л эмчлүүлэх хэрэгтэй. Дөнгөж саяхан сэтгэлийнхээ жолоог алдчихаад байгаа юм.

	— Тэгээд нүүрсхүчлийн онгоцонд, нүүрсхүчлийнх гэсэн бил үү, орж байгаа юм биз дээ! Тэгж дурлалын зовлонгоос ангижрах гэсэн юм уу?

	— Тийм. Тэр миний хий гэснийг л хийдэг юм. Хөөрхий амьтан, зүрхэндээ ёстой гүнзгий шарх олсон хүн дээ! Зүрх гэж чулуу, ганирсан галзуу амьтан, үхэхийн даваан дээр очсон юм. Цаадхаа ч алчих дөхсөн. Цаадах нь жүжигчин, нэртэй жүжигчин. Түүндээ ухаангүй хайртай байсан юм. Мэдээжээр, цаадах нь араар нь тавьчихлаа. Ёстой аймшигтай юм болох нь тэр. Одоо арай гайгүй болоод байгаа ч гэсэн нөгөөдхөө ер мартдаггүй.

	Эгч нь инээхээ болиод, царайгаа төв болгон, 

	— Түүнийг харах юм сан, сонин байна гэв.

	Христианагийн хувьд «дурлал» гээч бараг ямар ч утгагүй юм шиг санагдана. Заримдаа дурлалын тухай, өөрийнх нь хувьд, зүүдлэхийн ч аргагүй, өрөөлийн хувьд бэлэн зэлэн байдаг сувдан сондор, очир алмаасан титэмтэй болох юм сан гэж ядуу бүсгүй хүсдэг шигээр боддог байжээ. Хийх юмгүйдээ уйдаж уншсан хэдэн романаас дурлалын тухай бүүр түүр ойлголт авсан гэлээ ч түүнийг тэгтлээ чухалд үздэггүй байжээ. Угаасаа юмыг шүлтэн мөрөөдөх гэж үгүй агаад ямагт хөхиүн, бүх юманд сэтгэл өег явах амой. Хадамд гараад хоёр жил хагас болж байгаа ч гэсэн, гэрлэлт нь итгэмтгий гэнэн бүсгүйчүүдэд байдаг зарим эмэгтэйчүүдийн хувьд амьсгаа хураах хүртэл нь үргэлжилдэг зүрх сэтгэл, бодол санаа, мэдрэхүй нь зүүрмэглэн явдаг тэрхүү мэнэрсэн байдлыг хөндөж чадсангүй. Амьдрал түүнд энгийн сайхан, ямар ч түвэггүй санагдан, түүний утга учир, зорилгыг ойлгож авахыг ч хүссэнгүй. Ямар ч санаа зовох юмгүй, идэж унтаад л аятайхан хувцаслан, инээж хөхрөөд сэтгэл хангалуун явах ажээ! Үүнээс илүү юуг ч хүсэх юм билээ дээ?

	Анх түүнд Андерматыг сүйт хархүүгийн журмаар танилцуулахад хүүхэд шиг урвалзан хавьтуулсангүй. Юу вэ, энэ чинь?! Жүүдтэй гэрлэх гэж үү! Эцэг, дүү хоёр нь ч түүний дургүйцлийг хуваалцан эрс татгалзжээ. Андермат ч нүдэн балай, чихэн дүлий алга болох нь тэр. Гэвч гурван сарын дараа Гонтранд хорь гаруй мянган франк зээлдүүлснээс гадна маркиз ч нэг зүйлээс шалтгаалан бодлоо өөрчлөхөд хүрчээ. Эцэг нь угийн шаргуу шахалтыг сөрөн зогсож чаддаггүй агаад амар тайван байх гэсэн аминч үзлийн үүднээс бууж өгч байдаг хүн ажээ. Охин нь түүний тухай «Ээ чааваас, аав минь дээ! Ямар ч учир нь олдохгүй бодолтой хүн бэ дээ!» гэдэг байв. Энэ нь ч үнэн байлаа. Түүнд өөрийн гэсэн санаа, нэгэн сэтгэлийг барьсан сүсэг байхгүй бөгөөд цагийн аясаар өөрчлөгдөж байдаг ойворгон бодол, сонирхолтой хүн аж. Заримдаа цаг зуурын яруу найргийн сэтгэлд автан, эрт урьдын овог аймгийн уламжлалыг бишрэн хүндэлж, хаантай боЛоосой хэмээн, гэхдээ ухаантай, гэгээрсэн, цаг үетэйгээ алхаж чаддаг хаан байх ёстой гэж байснаа Мишле4 ч юм уу өөр нэг ардчилсан үзэлтэй сэтгэгчийн номыг уншсаныхаа дараа, хүмүүсийг тэгш эрхтэй байлгах, орчин үеийн үзэл санаа, дарлагдан талхигдсан ядуусын шаардлагын төлөө гал дөлтэй үг урсгана. «Тухайн үеийнхээ ааш аягаас ямар ч юманд итгэж үнэмшинэ. Жүүдүүдтэй зэгсэн холбоотой байдаг маркизын эртний танил Икардон хатагтай Андермат, Христиана хоёрыг гэрлүүлэхийг хүсдэг, маркизын, сул талыг сайн мэдэх болохоор аль хөлд нь сууж, толгойг нь хэрхэн эргүүлэхээ зовлонгүй дөнгөжээ.

	Хувьсгалын өмнө францын ард түмэн яаж дарлагдаж байсан шиг, нухлагдан талхидуулж байсан жүүдүүд хариугаа авахын тулд бусдыг алтны хүчээр нуга дарах цаг иржээ хэмээн хатагтай Икардон маркизад итгүүлжээ. Угийн сүсэг бишрэлгүй маркиз де Равенел бурхны сургаал гэдэг бол зүй ёсны үзэл бөгөөд хулчгар тэнэг, мунхгуудыг атгаж байдаг, энгүүн нэгэн үнэн мөний сургаал гэж үзэх учраас бүх шашны номлолд адилхан хүндэтгэлтэй хандаж Конфуци, Магомет, Иисус Христос аль алиныг чин сэтгэлээрээ хүндэтгэнэ. Христосыг загалмайд цовдолсон нь жүүдүүдийн үе дамжсан нүгэл биш, ерийн л нэг улс төрийн алдаа гэж бодно.. Ийм ч учраас маркизыг жүүдүүдийн газар сайгүй үзэгдэх болсон хамгийг чадагч, юунд ч үл торох нууц үйл ажиллагаагаар бахдан гайхуулахад, хатагтай Икардонд хэдхэн долоо хоног хангалттай байсан нь зүйн хэрэг. Ийнхүү гэнэт, жүүдүүдийн амжилт ололтыг өөр нүдээр харах болж түүний нь эдүгээ хүртэл хүлцэнгүй дарлуулж явсных нь шагнал хэмээн цэгнэх болов. Одоо тэднийг ард түмний эзэн болох хаад ноёдыг захирдаг хаан ширээг дураа хүрвэл хамгаалан, дургүйгээ хүрвэл түлхдэг бүхэл бүтэн улс үндэстнийг ч жирийн нэг дарсны наймаачныг чадах лугаа адил хоосолж, дампууралд оруулах хүчтэй, доромж царайлсан ноёд түшмэдийг бардам дээрэнгүй харан ханхалзаж, муу аргаар олсон алтаа хамгийн үнэн сүсэгт католик хаадын хагас онгойсон түрийвч рүү шидлэн оронд нь тайжийн зэрэг дэв ч юм уу төмөр замын концесс авдаг улс гэж харах болжээ.

	Ингээд л охин Христиана де Равенелийг, банкны эзэн Вильям Андерматтай гэрлэхийг зөвшөөрсөн аж.

	Охины нь хувьд гэвэл эцгийн нь найз, эхийг нь нүд аньснаас хойш дотнын зөвлөгч нь болсон хатагтай Икардоны болгоомжтой ятгалга, үүний хажуугаар эцгийнх нь нөлөө, дүүгийнх нь хэнэггүй байдал зэргээс болоод сайх туйлгүй баян, пагдгар тарган боловч тийм ч муухай бус залуу эртэй суухыг зөвшөөрчээ. Гэхдээ санаанд нь огт таараагүй агаад нэгэн уйтгартай газар зуныг өнгөрөө гэвэл бас л тийм байдалтай зөвшөөрөх байсан биз.

	Харин одоо бол нөхрөө өгөөмөр сэтгэлтэй, халамжтай, ойртоод ирэхээр аятайхан, тэнэг биш гэж үздэг боловч хүргэн ахдаа, өөх өгсөн хүнтэй өглөө нь заргалдана гэгчээр ханддаг Гонтрантай хамжин шоолдог байлаа.

	— Нөхөр чинь улам л ягаарч, халзраад байх юм. Өлдсөн цэцэг шиг ч юм уу эсвэл мулзан гахайн торой... шиг л болчхож. Хаанаасаа ийм өнгө гардаг байна аа? гэж дүүгээ хэлэхэд

	— Үүнд би ямар ч хамаагүй гэдгээ андгайлъя! Зөөлөн чихрийн хайрцаг дээр наачих юм сан гэж заримдаа боддог юм гэж эгч нь хариулна.

	Ийн ярилцсаар сувиллын онгоцонд ордог газар ойртон ирэв. Хаалганы хоёр талд, сүрлэн сандал дээр, ганс зуусан хоёр хүн хана налаад суусан харагдана.

	— Эднийг хараач. Инээдэмтэй амьтад! гэж Гонтран хэлээд, — Тэр баруун талд сууж байгаа грек малгайтай бөгтрийг нь хар! Прентан өвөө гэдэг юм. Риомын шоронгийн харгалзагч асан, одоо бол аваалын сувиллын газрын бараг дарга болсон сахиул.

	— Түүний хувьд юу ч өөрчлөгдсөнгүй. Сувилуулагчдыг нөгөө хоригдлууд шигээ үзэж захирна. Сувилалд ирж байгаа хүн бүр хоригдол, онгоцны өрөө бүхэн шоронгийн өрөө, шүршүүрийн тасалгаа бол чангалан, Бонөфил эмчийн Барадюкийн хаймуурын тусламжаар өвчтөнийхөө ходоодыг угаадаг булан бол эрүү шүүлт тулгадаг газар л гэсэн үг. Хэдэр зантай, ихэрхэг гэдэг нь жигтэйхэн. Бүх хоригдлууд ялгаагүй, сэжигтэй амьтад гэдгийг урьтал болгон эрэгтэй хүнтэй мэндийн зөрөөгүй байдаг юм. Эмэгтэйчүүдтэй арай хүндэтгэлтэй харьцдаг боловч зэгсэн гайхсан байдалтай харахыг нь яана. Учир нь риомын шоронд дан ганц эрэгтэйчүүд байсан юм санж. Тэр сүрхий оромж нь эр хүйстэй ялтнуудад зориулсан болохоор эмэгтэй хүнтэй ярилцаж бас л сураагүй байгаа юм. Хажууд нь суугаа эр бол эндхийн мөнгө хураадаг нярав. Чи нэрээ бичүүлэх гээд үз дээ. Дараа юу болохыг нь хараарай гэв.

	Тэгээд зүүн талд суугаа хүнд хандан, их л нухацтай сунжруулан

	— Ноён Семинда! Эгч маань, хатагтай Андермат арван хоёр онгоц бичүүлье гэнэ ээ гэв.

	Саваа шиг гулжилзсан, доожоогүй царайтай мөнгөний нярав босож ирээд ерөнхий эмчийн өрөөний өөдөөс харсан шовгортоо орсноо дэвтрээ дэлгэн

	— За, овог хэн билээ? гэв.

	— Андермат

	— Юу гэнэ ээ?

	— Андермат.

	— Үе үеэр нь хэлнэ үү?

	— Ан-дер-мат.

	— За за ойлголоо гээд их л удаанаар бичиж дуусгахад нь Гонтран түүнээс, 

	— Эгчийн минь овгийг яаж бичсэнээ нэг дуудаадхаач гэв.

	— Бололгүй яах вэ. Хатагтай Андермат.

	Элгээ хөштөл инээсэн Христиана захиалгаа төлчхөөд

	— Тэр дээр юун дуу шуугиан гараад байгаа юм бэ? гэж асуулаа.

	Гонтран эгчийгээ сугадан, 

	— Юу болж байгааг очиж харъя гэв.

	Тэднийг шатаар өгсөж явахад, маргалдах ууртай дуу сонсов. Гонтраныг хаалга онгойлгоход, дундаа биллиардын ширээтэй том танхим харагдав. Ханцуйгаа Шамласан цамцтай, урт цохиур барьсан хоёр эр ногоон бүтээлэгтэй биллиардын ширээний хоёр талд өөд өөдөөсөө харан маргалдана.

	— Арван найм

	— Арван долоо!

	— Минийх арван найм боллоо гэж танд хэлж байна.

	— Худлаа бүү хэл, зөвхөн арван долоо... гэлцэнэ.

	Цэнгээний газрын дарга Одеоны Петрюс Мартел ердийнхөөрөө л Бордоогийн Их театрын хошин жүжигчин Лапалтай биллиард тоглож байгаа нь энэ ажээ.

	Чухам яаж шуухан тогтож байгааг хэлэхэд бэрх, өмднийх нь дээгүүр унжсан цамцных нь цаанаас түнхэлзэх учиргүй том цүдгэр гүзээтэй, лухгар эр Петрюс Мартел бол олон газар буурь сэлгэн явсаар эцэст нь Анваалд суурьшин, цэнгээний газрын удирдлагыг авч, өдөр шөнийг. угтаа сувиллын газрын зочдод зориулсан хатуухан нанчдаас зооглон өнгөрөөнө. Өглөөнөөс орой болтол шар айраг, зунгааралдсан амтат ликёр дарсанд үргэлж чийгтсэн байдаг цэргийн даргын сүртэй сахалтайгаас гадна уруу татаж амжсан хөгшин хошин жүжигчинтэй хамт биллиард тоглох дон тусжээ.

	Өглөө хар нүд хуулмагц л нөгөө биллиардаа улайран нүдэж, хоорондоо хэрэлдэн, занаж зүхэхдээ хүртэл хүрч тэмдэглэж байсан тоогоо арилган шинээр эхэлж, үдийн хоол хам хум идсэн болоод дахин цохиураа шүүрэн авах ба биллиардын ширээнд хэнийг ч ойртуулдаггүй байжээ.

	Бүх хүн тэр хоёроос зугтах агаад үүнийг мань хоёр огт тоохгүй улирлын эцэст Петрюс Мартел нэгэнт дампуурах төлөвтэй болсон ч гэсэн энэ амьдралдаа тун сэтгэл өег байцгаана.

	Өглөөнөөс орой болтол тэдний дуусдаггүй тоглоомыг харан нар гарахаас жаргах хүртэл үргэлжлэх эцэс төгсгөлгүй маргааны нь сонссоор дөжирч гүйцсэн мөнгө хураагч, үүрээс үдэш болтол сайх хоёр эцдэггүй тоглоомчинд аяга шар айраг, хундага хатуу юм уйдталаа зөөнө.

	Гонтран эгчээ татан;

	— Цэцэрлэгт хүрээлэнд очъё. Арай сэрүүн байгаа гэв. 

	Сувиллын байшингийн өнцгөөр тойрвол, дорно зүгийн хийцтэй саравчинд найрал хөгжим тоглож байгаа харагдлаа.

	Цайвар үстэй залуу хийлээр галзуу юм шиг тоглонгоо, өмнөөсөө харан суусан хачин царайтай гурван хөгжимчинд хөгжмийн хэмнэлээр толгой гунхалзуулан удирдаачийн үүрэг гүйцэтгэж, урт үс нь сагсалзан нэг бөгтийн нэг гэдийн, баруун зүүн тийш ганхах нь өөрийн биеэр удирдаачийн дохиурын үүрэг гүйцэтгэнэ үү гэлтэй. Энэ бол мастерт Сен-Ландри байлаа.

	Маэстро болон хөгжмийг нь өдөр бүр рашаанд орох газрын үүдний танхимаас саравчинд түрдэг тэргээр авчирдаг төгөлдөр хуурч, хөндлөн бишгүүрээ чүдэнзний мод мэт үмхээд бүдүүн, өөхлөг хурууд нь даралт дээгүүр болхи Хөдлөх булиа лимбэчин, уушгины өвчтэйгөөс зайлахгүй ахмад хийлч дөрвүүл хар хөлсөө асгаруулан байж Христианагийн гайхаад байсан ямбий баян хуураар тоглож байгаа юм шиг хахир аяыг хичээнгүйлэн наадна.

	Хөгжимчдийг сонирхохоор дөнгөж зогстол, нэг эрхэм дүүгийнх нь амрыг эрж:

	— Сайн байна уу, хайрт гүн минь гэх сонстов.

	Сайн байна уу, эмч ээ?

	Тэгээд эгчтэйгээ танилцуулан, 

	Миний эгч. Энэ эмч Онара гэв.

	Христиана инээдээ барьж ядан байлаа. Гурав дахь эмч нь гараад ирэх нь энэ.

	Онара эмч мэхийн ёслоод

	— Ингэхэд хатагтай, өвчтэй биш гэдэгт итгэж байна гэв.

	— Ялимгүй маапаан бий.

	Тэр шалгаасангүй, өөр юм ярьж:

	— Эрхэм гүн минь, өнөөдөр сонин юм болох гэж байна шүү дээ гэлээ.

	— Юу болох юм бэ эмч ээ?

	— Ориол өвгөн өндийн адагт байдаг алдарт «Золигийн чулуу»-гаа дэлбэлэх гэнэ. Таны хувьд юу ч биш л дээ, харин бидний хувьд том үйл явдал болж байгаа юм!

	Тэгээд түүнийгээ тайлбарлав. Ориол өвгөн бол нутгийн толгой баян агаад (жилдээ тавиад мянган франкийн орлоготойг нь хүн бүхэн мэднэ) хөндийн эхэн дэх усан үзмийн бүх талбайн эзэн ажээ. Гэвч хамгийн шилдэг усан үзмийн талбай нь суурьгүйн зах, хөндийн ам хоёрын дун дахь намхан уулын бэлийнх буюу чухамдаа үргэлжилсэн гүвээний хажуу гаарах нь байжээ. Нэг талбайнх нь яг голд, горхиноос хоёр гурван алхмын зайтай нэг бул чулуу чухамдаа гэвэл ургаа хад хөндөлдөн ургацад нь саад болж их хэмжээний газар хэрэгцээгүй үлджээ.

	Ориол өвгөн долоо хоног бүр л «Золигийн чулууг» тэсэлнэ гэж сүржигнэх боловч яаж ч чадахгүй байсаар арван жилийн нүүр үзэж буй нь энэ.

	Нутгаас нь цэрэгт мордсон залуу бүхэнд «Чөлөөгөөр ирэхдээ хүү минь, атга чимх дарь олж ирдэг юм шүү» гэж аминчлан захина.

	Залуус ч үүргэвчиндээ Ориол өвгөний «Золигийн чулуунд» зориулж, хуулуулж авсан жаахан дарь авчирсаар авдар дүүрэн болсон боловч, нөгөө хад нь байрандаа дүнхийсээр байв.

	Гэтэл долоо хоногийн өмнөөс, өвгөн «Аварга» гэдэг хочтой өндөр загзгар хүү Жактайгаа хамт чулуугаа хөндийлөн ухаж байхыг хүмүүс харжээ. Харин энэ өглөө нөгөө ухсан хөндийдөө дарь дүүртэл чихэж нүхийг нь бөглөөд түүндээ гол, гол ч гэж дээ чухамдаа тамхины мухлагт тамхичдад зориулан зардаг хэтний уул шургуулжээ. Хоёр цагт голоо асаах гэнэ. Гол хийсэн уул нь учиргүй урт учир тав юм уу арван минутын дараа чулуу нь бут үсрэх ажээ.

	Христиана энэхүү яриаг амтархан сонсож, ургаа хадыг яаж дэлбэ үсрэхийг нь хармаар санагдав. Нэг ёсондоо түүний гэнэхэн санаанд таалагдсан хүүхдийн тоглоом шиг л санагджээ.

	Тэд цэцэрлэгт хүрээлэнгийн захад тулж ирлээ.

	— Үүнээс цааш хөндийг уруудвал хаана хүрэх вэ? гэж асуухад нь

	— «Ертөнцийн захад хүрнэ» хатагтай. Өөрөөр хэлбэл, Овернийн хамгийн алдартай хавцлыг ингэж нэрлэдэг юм. Манай нутгийн байгалийн үзэсгэлэнт газрын нэг дээ гэж эмч хариу өчив.

	Энэ үед хонх цохисонд Гонтран

	— Хараач, хоолны цаг болчхож гэж дуу алдав.

	Тэгээд буцаад явж байтал модод гудмаар өөдөөс нь нэгэн өндөр залуу айсуйг харсан Гонтран:

	Аль вэ хайрт эгч минь, ноён Поль Брентинийг танилцуулахыг зөвшөөрнө үү гээд, найздаа хандан.

	Найз минь, миний эгч, танилц гэлээ.

	Христиана дүүгийнхээ андыг их царай муутай юм гэж бодов. Богинохон ширүүн хар үстэй, ширүүн байрын харцтай, том алаг нүдтэй, харсан хүнд яагаад ч юм, үхэр бууны сум санагдуулдаг данхгар бөв бөөрөнхий толгойтой, дээрээс нь үлгэрийн аварга баатарт л баймаар өргөн мөртэй, нэг л зэрлэг догшин, бүдүүлэгдүү дүртэй нэгэн ажээ. Гэвч түүний пиджак, цамц бүр арьснаас нь ч юм уу, Христианагийн мэдэхгүй нэг л зөөлөн аятайхан сүрчиг ханхлахад нь «Юуны үнэр ийм байдаг билээ?» гэж боджээ. Хатагтай та, өнөө өглөө л ирээ юү? гэж асуув. Дуу нь хүнгэнэсэн бөглүү ажээ.

	— Тийм ээ, өнөө өглөө гэж Христиана хариу өчлөө.

	Маркиз, Андермат хоёр тэднийг хоолондоо түргэн ир гэж холоос даллаж байхыг Гонтран харав.

	Эмч Онора ч салах ёс гүйцэтгэнгээ, тэднийг үнэхээрийн «Золигийн чулуу» тэс үсрэхийг очиж харах уу гэж асуугаад авав.

	Христиана заавал очно гэдгээ хэлээд, дүүгийнхээ гарыг түшин, буудал руугаа яаран явахдаа, 

	— Өлөн чоно шиг л гэдэс хонхолзоод байна. Найзын чинь дэргэд хооллохоос зовоод байна гэж аяархан хэлэв.

	Зочид буудалд нийтийн ширээний хоол хэр уддагийг хэлэх юун. Христианад таньдаг хүн байхгүй учраас эцэг дүү хоёртойгоо л ганц хоёр үг сольж суув. Тэгээд чулуу дэлбэлэх газар очихоос өмнө өрөөндөө орж амрахаар өгслөө.

	Христиана цагаас зэгсэн өмнө бэлэн болчхоод, сонин юмнаас хоцорчих вий гэж айхдаа бусдыгаа шавдуулж гарав.

	Суурины захад, хөндийн адагт байгаа өндөр гүвээ, чухамдаа гэвэл жижигхэн уул өөд төөнөх наран доор, усан үзмийн тариалан дундуур мурилзах нарийн жимээр өгслөө. Орой дээр нь гарангуутаа залуу бүсгүй нүдний өмнө цэлийх уудам газрыг хараад сэтгэл хөөрөн өөрийн эрхгүй дуу алдав. Хараа алдам өргөн тал цэлийж, зах хязгааргүй далай мэлтийх лугаа адил сэтгэгдэл төрүүлнэ. Хөхөмдөг хөнгөн зэрэглээт мананцар дундуур, тэгш тал цэлийн хөвөрч, тэртээ алсад лав хоёр өртөө чанагш уулын бараа дөнгөн данган бүрэлзэнэ. Энэхүү нүд алдам тал хөндийн дээгүүр бүрхэн агч битүү манан дотроос хот, суурин, ой мод болсон тариан түрүү найгах том шар дөрвөлжингүйд, нугын ногоон дөрвөлжингүйд болон, улаан яндантай үйлдвэрийн газар, сөнөсөн галт уулын лаваар барьсан шовх хар гонхон зэртийг нэвт харж болох ажээ.

	— Одоо эргэ дээ гэж дүү нь хэлэв.

	Христиана эргэн харвал сөнөсөн галт уулын цооног бүхий сүрлэг уул харагдав. Наад захад нь гүн гүн хавцлын ам харлан харагдах ногоорон халиурсан Анваалын хөндий нүднээ тусна. Уулын эгц хажуугийн мөргөцгөөр өтгөн зулзаган модод өгсөн сагсайж, эхний хярд хүрч цаад тал нь үл харагдана. Тэдний гарсан гүвээ нь тал хөндий уул хоёрын зааг дээр орших тул түүн дээрээс уулс зүүн тийш Клермон Ферран руу сунан үргэлжилж, хөх тэнгэрт мөлгөр оргилууд нь аварга том цэврүү шиг үзэгдэнэ. Эдгээр нь унтарч сөнөсөн галт уул ажээ. Бүр алсад хоёр оргилын дунд бүхнээс өндөр бөөрөнхий оргил сүндэрлэн чанх орой дээр нь ямар нэгэн балгасын үлдэгдэл сэрийх ажээ.

	Энэ бол овернийн уулын хаан, сүрдэм сүрлэг Пьюде-Дом оргил агаад орой дээрээ ард түмний хамгийн хүчирхгийн гараар тавьсан титэм гэмээр эртний ромын сүмийн балгасыг хадгалан авай.

	— Тэнд ямар сайхан байх бол оо! гэж Христиана дуу алдав.

	Үнэн хэрэг дээрээ цээж дүүрэн амьсгалж, сул чөлөөтэй хөдлөн нүд баясан сэтгэл хөдлөм, таны л тулд бий болгосон юм шиг санагдах гоо үзэмжээрээ даллан дуудах лугаа адил сайх сэтгэл уярам амгалан сайхныг бие махбод, зүрх сэтгэлээрээ мэдрэн уужирчээ.

	Нэг хүн

	— Хатагтай Андермат, хатагтай Андермат хэмээн дуудах сонсов.

	Өндөр бортгон малгайтаараа түмний дундаас ялгарах эмч Онораг холоос харахад таньж цөхөх юм байсангүй. Тэр гүйхээрээ ирээд тэднийг дагуулан тариачин болон сувилуулагч гучаад хүн зогссон нөгөө хажуугийн зулзаган төлийн захын ногоон дэвсэг дээр аваачив. Тэндээс эгц хажуу, нарийхан голыг эмжин чимсэн уд мод хажуугаар нь суулгасан Риомын зам хүртэл урууджээ. Энэхүү голын эрэг дээрх үзмийн тариалангийн голд шовх оройт ургаа хад сүглийн хажууд нь мөргөл үйлдэж байна уу гэмээр хоёр хүн сөхрөн суусан харагдав. Нөгөө Ориол өвөөгийн «Золигийн чулуу» гэдэг нь энэ ажгуу.

	Эцэг, хүү Ориол тэсэлгээний гол бөхөлж байлаа. Зам дээр баахан сониуч улс бөөгнөрөн өмнүүр нь тогтож ядсан хүүхэд багачууд эгнэжээ.

	Эмч Онара Христианад суух аятайхан газар олж өгөхөд тэнд нь сууж уг хадтай хамт энэхүү цугласан улс юу юугүй дэлбэрэх гэж байгаа юм шиг санагдан зүрх нь дэлсэнэ. Маркиз, Андермат, Поль Бретини нар хажууд нь зүлгэн дээр тэрийн хэвтэцгээлээ. Харин Гонтран зогссон хэвээр үлдэж, ихэд ёжилсон өнгөөр

	— Эмч гуай! Та бусдыгаа бодвол мөн ч ажил багатай юмаа даа. Нөхөд чинь ийм аятайхан юм харахаар ядаж ганц ч цаг ч зориулж чаддаггүй байна шүү гэхэд нь Онора их додигор амарлингуйгаар

	— Би ажил багатайдаа тэр биш, харин өвчтөнүүдтэйгээ нэг их зууралдаад байдаггүй... Тэгээд ч өвчтөнд эм тангаар шахсанд орвол сэтгэлийг нь сэргээж байсан нь дээр гэж боддог юм гэж хариулав.

	Үүнийг их зальжин царай гарган хэлсэн нь Гонтраны сэтгэлд ихэд нийцжээ.

	Хүмүүс толгой дээр уван цуван гарч ирсээр байлаа. Ширээнийх нь танилууд болох бэлэвсэн эх, охин хоёр Пайл, ноён Монекю охинтойгоо, эвдэрсэн уурын тогоо шиг үргэлж амьсгаадаж явдаг, цагтаа уулын инженер явж Орост нэлээд юм хураасан пагдгар ноён Обри-Пастер нар ч ирцгээв.

	Маркиз түүнтэй зузаан найз болж амжжээ. Тэр суухдаа ихэд хичээнгүйлэн арайхийж суусан авч эв дүйгүй хөдөлгөөн нь Христианагийн инээдийг хүргэжээ. Гонтран, хэрэгт дурлан ирэгсдийг харахаар холдож явав.

	Поль Бретини, Христианад алсад харагдах уул, тосгоныг заан нэрлэнэ. Наад захад нь хөндийн дунд вааран дээврүүд нь ялгаран улайж харагдах Риом, цаашлаад ногоон мандал дунд хар хар толбо мэт сүүмэлзэн харагдах Маренг, Элеза, Лезүү зэрэг тоо томшгүй тосгод үргэлжилнэ. Алсын алсад Форез уулын хормойд буй Тьерийг олж харсан Бретини түүнийг Христианад харуулахыг байдгаараа мэрийн

	— За, аль вэ тэр байна! Миний хурууг яг дагуулаад хар даа. Яг л харагдаад байна даа гэнэ.

	Христиана өөрөө юу ч олж хараагүй боловч, түүний хараад байгаад огт гайхсангүй. Махчин шувууны нүд шиг дугариг хөдөлгөөнгүй нүд нь далайн татдаг дуран шиг харснаа л ялгаж чаддаг мэт санагдана.

	— Энэ хөндий дундуур тэр өмнүүр Алье гол урсаж байдаг юм гэв. Харахгүй байхаа даа. Барагцаалбал эндээс өртөө орчим зайтай гэв.

	Түүний зааж байгаа юмыг олж харъя ч гэж хичээсэнгүй. Учир нь Христианагийн хамаг анхаарлыг нөгөө ургаа хад татжээ. Мөдхөн энэ хад будаа болон цацагдаж, үгүй болно доо гэж бодохоос, бяцхан охин эвдэрхий тоглоомдоо харуусах лугаа адил харамсах сэтгэл төрнө. Сайх хад элэнц хуланцын үеэс хэнд ч саад бололгүй хөндийн дунд сүрлэг сайхнаар дүнхийж байжээ! Сөхрөн суусан хоёр эр хэдийнээ босож тариачин эрийн эвлэг хөдөлгөөнөөр ойр орчмынх нь чулууг зээтүүдэн овоолов.

	Зам дээрх улс улам олшрон, сайтар харахын тулд аажмаар урагш түрнэ. Хадыг тойрон мунгинаж буй хоёр тариачныг хүүхдүүд бүчиж, тойрон гүйлдэж эзэндээ эрхэлсэн гөлөг шиг цовхчино. Христианагийн суусан довцгоос эдгээр хүмүүс, үүрээ тойрон бужигналдах шоргоолж шиг санагдана. Хүмүүсийн дүнгэнэлдэх сулхан сонсож байснаа гэнэт чангаран, орчиндоо сүлэгдэх мэт намдах нь агаарт дуун тоос замхрав уу гэлтэй. Дэвсэг дээрх хүмүүс ч олшрон, үйл нь ирсэн хадны эсрэг налууг дүүргэв.

	Цуглагсад дуу дуугаа авалцан, биесээ дуудаж, буудалд бууснаараа, нийгмийн байдлаараа ч юм уу эсвэл ажил мэргэжлээрээ тус тусдаа бөөгнөрцгөөнө. Хамгийн дуу шуутай нь ахуй байдлын улмаас мөрийтэй биллиардаа орхиж ирэхэд хүрсэн Одеоны Петрюс Мартелиар толгойлуулсан жүжигчид, хөгжимчдийн бүлэг байлаа.

	Дэлбэгэр сийрсэн бүрх духдуулан тавьж, хөдөө газар хантааз өмсөх нь илүү маяг гэж бодсон учир хар ноосон пиджакийн нь хормой завсраар бариу цагаан цамцтай гүзээ нь ил гарсан сахалтай жүжигчин, омгорхог байртай зогсон, эцэг, хүү Ориолын хөдөлж аяглахыг нь заан тайлбарлаж бусдадаа дамжуулна. Түүнийг тойрон хошин жүжигчин Лапалм, амрагийн дүрд тоглогч залуу Петиневель болон маэстро СенЛандри, төгөлдөр хуурч Жавел, зузаан лимбэчин Нуаро, их хуурч хатангир Никорди нар амаа ангайн, ярагийг нь чагнана. Өмнөхөн талд нь, цагаан улаан, хөх шүхэр барьсан гурван эмэгтэй суусан нь үдийн нарны хурц гэрэлд нэг ёсны францын далбаа лугаа адил сонин үзэгдэнэ. Шүхрийн дор залуу жүжигчин мадемуазель Одлен, Гонтран түр хөлсний эх гэж нэрлэсэн эх нь, тэдний байнгын дагуул цайны газрын мөнгө хураагч гурав сууцгаажээ. Үндэсний далбааны өнгөтэй шүхэр барихыг санаачлагч нь Петрюс Мартел байлаа. Улирлын эхэнд эх Одлен хөх, охин нь цагаан шүхэртэй явахыг харчхаад, мөнгө хураагчид улаан шүхэр бэлэглэсэн ажээ.

	Тэдний хажууханд зогссон өөр нэг бүлэг хүмүүс тэднээс ч дутахгүй улс амьтны анхаарал татна. Гял цал болсон цагаан хувцастай, рестораны эрэгтэй, эмэгтэй тогооч нар зогсоно. Өө сэв эрэмгий зорчигчдод сүртэй харагдуулахын тулд рестораны эзэд өрсөлдөн бүх тогоочоо, тэр бүү хэл сав угаагчаа хүртэл ингэж хувцасладаг ажээ. Цардсан өндөр малгай нь нарны гэрэлд гялбалзан, энэ бүлэг хүмүүс торгон цэргийн штаб ч юм уу эсвэл тогооч нарны төлөөлөгч гэмээр харагдана.

	Маркиз, Онора эмчид хандан:

	— Хаанаасаа ийм олон хүн цуглачхав аа? Анваалыг ийм олон хүнтэй гэж зүүдэлсэн ч үгүй явлаа гэхэд

	— Газар газраас Шател-Гюон, Түрноэл, РошПрадьер, Сент-Иполитаас хүртэл ирцгээжээ. Энэ явдлын тухай аль хэдийнээс эхлэн ойр хавиар нэг яриа болоод байгаа юм. Тэгээд ч Ориол өвөө яггүй нэр хүндтэй, баян тарган, жинхэнэ овернийн эр дээ. Гэхдээ яг л жирийн тариачин шиг өөрөө талбайд ажиллан, хуруу хумсаа хуйхлан, байгаа хэдийгээ арвижуулан, хүүхдүүдээ аятайхан байлгахын төлөө санаа нь зовж явдаг ухаантай хөгшин дөө.

	Францын туг цагаан, улаан, хөх өнгөтэй (орч.)

	Гонтраны нүд хөгжилтэй гялалзсаар эргэж ирээд, аяархнаар:

	— Поль, Поль! Наашаа түргэн хүрээд ир. Хоёр аятайхан жимсгэнэ харуулъя. Аятайхан амьтад, үгээр хэлэх арга алга гэв.

	Цаадах нь толгойгоо залхуутайяа өргөн:

	— Үгүй дээ, хонгор минь. Надад энд аятайхан байна, Хаашаа ч хөдөлмөөргүй байна гэхэд.

	— Ээ чааваас. Тийм сайхан амьтдыг хардаггүй! гэснээ дуугаа өндөрлөн, — Эмч тэдний хэн болохыг хэлж өгөг. Арван найм, есөн насны хөндөөний язгууртан бүсгүйчүүд гэлэнмаа нарынх шиг нарийхан ханцуйтай хар торгон ижилхэн даашинз өмсөж, инээдэмтэй хувцасласан хар үстэй охидыг... гэтэл эмч үгийг нь гүйцээлгүй:

	— Ойлгомжтой! Ориол өвгөний охид байна» Үнэндээ ч хөөрхөн амьтад. Клермоны дотуур байртай «хар гэлэнмаа» сургуульд хүмүүжиж байсан юм. Азтай хүн л сууна даа... Зан аашаараа тэс өөр; гэхдээ л хоёулаа алдарт овернийн удам даа. Би өөрөө ч овернийн уугуул хүн, тэр хоёрыг тантай заавал танилцуулна...

	Энэ удаа Гонтран үгийг нь тасалж, 

	— Та мэдээжээр Ориолын гэрийн эмч нь биз дээ гэж ёжтой нь аргагүй хэлэв.

	Онора түүний егөөдсөнийг ойлгон хэнэггүй, зальжнаар

	— Тэгэлгүй яах вэ, чөтгөр алгад! гэлээ.

	— Та тэр баян хөгшний итгэлийг ямар янзаар олж аваа вэ?

	— Сайн дарс ихээхэн уух жор бичиж өгч байгаад

	Тэгээд сайнаар яривал садан төрөл ч болох эртний танил Ориолынхны тухай дэлгэрэнгүй тоочлоо. Эцэг Ориол нь дэндүү зожиг, өөрийн нэрсэн дарсаар жигтэйхэн бахархах дуртай хүн гэнэ. Гэртээ болон зочдод зориулсан тусгай усан үзмийн талбайтай аж. Энэхүү ариун газраасаа авсан ургацын дарстай торхнуудаа заримдаа зовох юмгүй хоосолчихдог гэнэ. Харин ургац арвинтай жил далд оруулах гэж багагүй хүч гаргадаг ажээ.

	Ингээд таван сарын сүүлч, зургаан сар болоод ирэхийн алдад өвгөн, торхнууд нь дундрах яагаа ч үгүйг үзэнгүүтээ хүү Аваргаа зоригжуулан «За аль вэ хүү минь явуулаад байна шүү!» гэдэг гэнэ. Тэгээд л үүр цүүрээс аваад үдэш орой болтол улаан дарсыг хоёулаа нийлээд залгилж гардаг ажээ. Хоол болгон дээр эцэг нь Аваргынхаа аяганд домботойгоос хорь гучин удаа хөнтөрнө «Явуулаад байя» гэнэ. Дарсны илчинд цус нь хөөрөөд шөнөдөө нойр нь хулжихад босож шалбуур өмдөө өмсөөд дэнлүү аван Аваргаа сэрээж зоорь руугаа бууна. Шүүгээнээс авсан хатсан талхны өөдсөө шууд торхноос нь аяга руугаа хийсэн дарсандаа дүрэн дэвтээж, даруулга болгон ууж гарна. Тэгээд ууж ууж уусан дарс гэдсэнд нь цүл пал хийгээд ирэхийн үед өвгөн дарсны төвшин аль зэрэг доошлов гэдгийг дуугаар нь мэдэхийн тул хүнгэнэсэн цүдгэр торхоо нударгаараа шааж үзнэ.

	— Тэр хадны хажуу дахь хоёр мөн биз дээ? гэж маркизыг асуувал

	— Тийм тийм яг дүрээрээ гэлээ.

	Энэ үес нөгөө хоёр доогуур нь дарь дүүртэл чихсэн хаднаасаа том том алхлан холдоход тэднийг тойрон шавж байсан улс бут цохигдсон их цэрэг мэт Риом, Анваалын зүг хоёр тийш ярагдан бут үсэрлээ. Ойр орчимд нь гар хүрээгүйгээс өвс ногоогоор тарчигхан, усан үзмийн талбайг огтолж гарсан чулуурхаг болдгийн оройд ургаа хад ганцаархнаа ёрдойн үлдэв.

	Доорхоосоо дутахгүй олон хүнтэй болсон эрэг дээрх улс амьтан тэсэж ядан дүнгэнэлдэж, Петрюс Мартелийн дуу хүнгэнэн

	— Анхаараарай! Голыг нь асаалаа шүү гэх сонсов.

	Христиана агдасхийн, нугдайж дэлбэрэлтийг хүлээв. Гэвч эмч араас нь

	— Хэрэв миний дэргэд худалдаж авсан голоо цөмийг нь хэрэглэх юм бол дор хаяж л арван хувь хүлээх болно доо гэв.

	Бүгд хад руу хараа талбин байтал гэнэт хаанаас ч юм харваас золбин хар нохой гарч ирээд хадыг тойрон шиншилснээ, эвгүй үнэр авав бололтой үс нь босож, сүүлээ өргөөд чихээ соотойлгон оцойсноо учир зүггүй хуцаж гарав.

	Сайх нохой амжиж зугтааж чадахгүй гэж бодов бололтой, олны дотроос бах нь ханасан янзтай инээлдэх сонсов. Тэгснээ түүнийг хөөж туун орилолдож, эрчүүд нь исгэрэн чулуу нүүлгэсэн боловч нохойд хүрэлгүй наана нь унана. Нохой ажирсан ч үгүй зогссон хэвээр, чулуу руу харан хуцсаар авай.

	— Христиана сайх нохойг салам үсэрнэ гэж бодохоос нөгөө баяр хөөр нь алга болж айснаасаа болон дагжив. Эл явдлыг харахгүйн тулд явахаар шийдэж, сэтгэл нь догдолсондоо хирдхийн:

	— Ээ бурхан минь! Ээ тэнгэр минь! Түүнийг алах нь, ийм юм хармааргүй байна! Хармааргүй байна! Явцгаая, холдъё... гэж үглэв.

	Хажууд нь сууж байсан Поль Бретини ухасхийн боссоноо, хар цагаан үггүй шууд л хол хол харайн уруудлаа.

	Бүгд айсандаа дуу тавин, дэмий л сандарцгаав. Нохой, хүн айсуйг хараад ухасхийн хадны цаад талд гарчих нь тэр. Поль ч араас нь элдэхэд нохой нөгөө тал руу нь бултана. Ийнхүү хүн нохой хоёр хоёр хувь шахам хөөцөлдөж тоглож байгаа юм шиг чулууг тойрон нэг баруун тийш нэг зүүн тийш харайлдана.

	Эцэст нь, нохойг яагаад ч барьж чадахгүй аргаа барсан Поль Бретини довцог руу буцан авирахад, нохой ч бахь байдгаараа хуцаж гарлаа.

	Багтартлаа амьсгаадсан зоригт эрийг буцаж ирэхэд улс амьтан ам амандаа хараал ерөөл тавин угтав. Хүн гэдэг амьтан зүрхийг нь хагалчих дөхтөл айлгасан этгээдэд хэзээний дургүй байдаг хойно доо. Христиана сэтгэл догдолсондоо багтарчих дөхөж, хоёр гараараа цохилон буй зүрхээ дарна.

	Ухаан тавьчихсан амьтан арайхийж, 

	Бурхан минь, гэмтээгүй биз дээ? гэж асуулаа.

	Гонтран байдгаараа уурлан

	— Ёстой галзуу амьтан! Тэнэг нь дэндсэн мал! Үргэлж ийм тэнэг юм хийж явдаг юм. Амьдралдаа ийм мангуу амьтантай тааралдаж явсангүй... гэж хашхичив.

	Гэтэл гэнэт газар тэнгэр нийлэх шиг болж хүчтэй дэлбэрэлтэд хавь ойрын газар доргиж, цуурай нь уул хаданд үхэр буугаар буудах мэт нүргэлэв.

	Христиана, чулуун мөндөр асгарах шиг болж шороон багана болсноо аажмаар доошлохыг л харж амжлаа.

	Тэгэнгүүт дээр байсан хүмүүс баярлан орь дуу тавьж доошоо ханарав. Тогоочдын батальон довцгийн уруу өнхрөн бөмбөрч, Петрюс Мартел тэргүүтэй жүжигчдийн суманг ардаа орхилоо.

	Хөх, улаан, цагаан гурвалзсан шүхэр ч энэхүү хүнэн нурууд золтой л хамуулчихсангүй.

	Эр эм, тариачин, чинээлэг гэх юмгүй бүгд л гүйлдэнэ. Унаж тусан, таварцаглаж бүдэрсээр хормын өмнөхөн айснаасаа болоод хяран байсан хүмүүс тэсэлгээ болсон газар руу хоёр талаасаа ханаран дайрцгаалаа.

	— Жаахан хүлээе. Хүмүүсийн хорхой жаахан дарагдсаны дараа очиж харцгаая гэж маркиз хэлэв.

	Инженер Обри Пастер уухилж аахилан арай гэж боссоноо амьсгаадан:

	— Би ч жимээ дагаж тосгон руу буцах минь. Надад энд хийх юм алга гээд бүгдтэй нь гар барин мэхийгээд явж одов.

	Эмч Онора ч алга болжээ. Түүний тухай яриа болоход, маркиз хүүдээ хандан;

	— Чи түүнтэй танилцаад хоёр гуравхан хонож байж ам л ангайвал явуулж ёжилж байх юм. Тэгж байж хүнийг гомдооно доо гэхэд нь Гонтран мөрөө хавчаад

	— Санаа бүү зов! Ухаантай, цагаан цайлган скептик байгаа юм. Хоёулхнаа нүүр нүүрээрээ уулзаад ярихлаар, цаадах чинь бүх хүнийг өвчнөөсөө эхлээд уудаг рашааны нь хүртэл тоохгүй даапаалдаг юм. Хэрэв түүнийг миний үгэнд уурлаж байхыг үздэг юм бол анваалын рашаанд орох хүндэт урилгаар шагнахаа амлая гэв.

	Энэ үес доор чулуу байсан газрын тэнд учир нь олдохгүй үймээн боллоо. Цугласан олон бие биеэ түлхэн ханарч орь дуу тавина. Ямар нэг санамсаргүй юм болсон нь илт.

	Угийн сониуч, сандруу зантай Андермат

	Юу болчхов оо? Яачих нь энэ вэ? гэж үглэнэ.

	Гонтран юу болсны нь хараад ирье гээд хэц рүү буув. Христиана энэ бүгдийг сонирхсон ч үгүй. Зөвхөн л хэрэв тэсэлгээний гол арай богино байсан бол хажууд нь зогсож байгаа энэ өндөр ойворгон эр амиа алдаж, чулууны хэлтэрхийд тас татуулах байж, ядаж тэр нь нэг муу нохойн төлөө айснаас нь л болох байж гэдгийг л бодож байв. Таних төдийхөн эмэгтэйн санаанд тааруулан саймсарч үхлийн аюулын өөдөөс

	Үл итгэх үзэлтэн явж байгаагийн нь бодоход үнэндээ л сөс ихтэй, юу ч хийхээс буцахгүй хүн гэдэг нь илт хэмээн бодогдоно.

	Тэгтэл ч доор байсан хүмүүс тосгоны зүг гүйлдэх нь харагдав. Энэ удаа маркиз ам нээж, «Юу болчхов оо» гэж дуугарлаа. Андермат тэссэнгүй өөрөө доошоо гүйлээ. Доороос Гонтран тэднийг хүрээд ир гэж даллаж байгаа харагдав.

	Поль Бретини:

	— Танд туслахыг зөвшөөрнө үү? гээд Христианад гараа өглөө.

	Христиана түүний гарыг түшээд төмөр лугаа адил чийрэг болохыг нь мэдэрлээ. Наранд халсан тачир өвсөн дээгүүр уруудахад гулсчихмаар ч гэсэн, ийм бэх бат тулууртай байгаадаа эрэмшин зоригтойгоор доошлов.

	Гонтран өөдөөс нь тосож ирээд

	— Булаг! Тэсэлгээнээс болоод булаг оргилжээ гэж хашхирав.

	Тэгээд тэд бужигнасан олон дунд орж явчхав. Поль, Гонтран хоёр өмнө нь гаран, бүчсэн сониуч улсыг түлхлэн тохойлдож, дургүйцэж үглэхийг нь хайхралгүй зүтгэлэн Христиана, маркиз де Равенел хоёрт зам гарган урагшилна. Хурц өнцөг, үзүүр гарган хагарч, дарьд харласан чулуу хөл доор хөглөрнө. Зүтгэсээр байгаад булингартай хар ус бургилан, сониуч хүмүүсийн хөл доогуур голын зүг урсах том нүхний хажууд хүрч очлоо. Гонтраны хэлдгээр «Зүүний нүхээр ч сүвлээд гарчих» увдистай Андермат зээ гэж олон дундуур шургалсаар шандын хажууд ирээд зогсчихсон, газар дороос бургилах булгийн усыг анхааралтай ширтэн авай.

	Түүний харалдаа нүхний нөгөө талд Онора эмч зогсчихсон бас л булгийг алмайран гайхсан харцаар ажиглана.

	Андермат түүнд хандан

	— Амсаж үзэх юм сан. Рашаан байж болох юм шүү гэлээ.

	Эмч хариуд нь

	— Амсалтгүй, мэдээжээр рашаан л байж таарна. Эндхийн ус чинь туждаа рашаан. Мөдхөн сувилуулагчдаасаа олон булаг шандтай болох бий вий гэв.

	— Гэхдээ заавал амтыг нь үзэх л хэрэгтэй.

	Онора эмч дургүй нь хүрэв бололтой.

	— Ядахдаа булингар нь арилаг л даа гэв.

	Хүн болгон л харахыг хүснэ. Арын эгнээнийхэн өмнөх эгнээгээ шавар шалбааг руу түлхэлнэ. Нэг хүүхэд бүр шалбаагт ойчиход, бүгдээрээ хөхрөлдөв.

	Эцэг, хүү Ориол огт санаандгүй байтал оргилсон Тэрхүү булгийг ихэмсэг дүр үзүүлэн харж, чухам яах ч учраа олохгүй байцгаана. Эцэг нь дохийсон өндөр, гадаа гандаж хөдөө хөхөрч явсан тариачин хүний сүрдэм ясархаг, сахлаа гөлчийтөл хуссан хүн ажээ. Хүү нь ч бас туранхай боловч ааваасаа ч өндөр, ёстой л аварга нэрдээ тохирсон, урт сахал тавьсан, цэрэг ч баймаар тариачин ч баймаар нэгэн ажээ.

	Ус улам нэмэгдэн бургилж, аажмаар булингар нь арилж ирэв.

	Хүмүүс хөдлөн ярагдахад Латон эмч шилэн аяга барьчихсан гарч ирэв. Усан хулгана болтлоо хөлрөн амьсгаадчихсан амьтан давхиж ирээд дайсны бэхлэлтэд хамгийн түрүүн дайран орсон жанжин шиг булаг оргилох нүхний ирмэгт өрөөсөн хөлөө тавьчихсан зогсож байгаа эмч Онораг хармагц айсандаа хөшчих шиг болов.

	Амьсгаадсан хэвээр:

	— Та амсаж үзэв үү гэж асуухад нь Онора, 

	— Үгүй ээ, булингар арилахыг нь хүлээж байна гэлээ.

	Тэгтэл ч Латон эмч шилэн аягаараа ус утгаж аваад дарс амталж байгаа дегустатор5 шиг сүртэй нь аргагүй амссанаа «Гайхамшигтай рашаан» хэмээн хэлээд өгөөч гэж хүн гуйсан юм шиг аягаа өрсөлдөгчдөө сарвайн

	— Та амсахгүй юу? гэв.

	Гэвч Онора эмч рашаандаа угийн сүсэггүй хүн ажээ. Инээмсэглэснээ хариу болгон 

	— Баярлалаа. Та түүнийг нэгэнт үнэлсэн хойно боллоо. Би ийм усны амтыг мэднэ гэв.

	Тэр нь анваалын бүх рашааны амтыг мэддэг ч, бас үнэлдэг ч хүн. Тэгэхдээ зөвхөн өөрийнхөө санаснаар үнэлнэ. Тэгснээ Ориол хөгшин рүү эргэн

	— Таны улаан дарс хаа зүйртэй юм гэхэд нь өвгөн ч байдгаараа марсайн

	— Яалаа гэж дээ, эмч минь гэлээ.

	Христиана харсаар байгаад залхаж, буцахын мөн болов. Гонтран, Поль Бретини хоёр түүнд дахин улсын дундуур зам гарган араас нь Христиана эцгээ сугадан явав. Гэнэт нэг юман дээр халтирч унах дөхөн харвал шавар шавхайд хутгалдсан, хар үстэй улаан махны өөдсөн дээр гишгэснээ үзлээ. Тэсэлгээгээр зад үсэрсэн хөөрхий нохойноос үлдсэн хэсэг агаад хүний хөлд шалбийтлаа гишгэгдсэн нь энэ ажээ.

	Христиана сэтгэл догдолсондоо багтрах дөхөн, нулимсаа барьж чадсангүй асгаруулж нүдээ алчуураар арчингаа

	— Хөөрхий амьтан! Хөөрхий минь! гэж үглэж явлаа.

	Тэр юу ч харж, сонсохыг хүссэнгүй, зөвхөн л тэндээс холдон, ганцаархнаа л байхын хүслэн болов. Тийм сайхан эхэлсэн энэ өдөр, ингэж дуусах гэж байдаг аа. Яагаад энэ билээ? ‘Муу ёр юм болов уу? Гэнэт сэтгэлээр унаж, зүрх нь шимшрэв.

	Тэд хэдүүлхнээ замаар явж байтал өөдөөс нь өндөр бортгон малгай донхолзон, цахлай цамцных нь энгэр далавч шиг далбилзсан амьтан гарч ирэв. Бонөфил эмч болсон явдлыг дуулчхаад Латон эмч шиг шилэн аяга барьчихсан харайлгаж яваа нь тэр байжээ.

	Маркизыг харан зогтусаж, 

	— Цаана чинь юу болоо вэ, маркиз аа? Рашаан... шинээр рашаан... юу яасан гэж ярилаа шүү дээ гэж хөврүүлэв.

	— Тэгсэн шүү.

	— Ундарга сайнтай юм уу?

	— Хэлээд яах вэ.

	— Тэгээд тэгээд цаадуул чинь тэнд аль хэзээний оччихсон байгаа биз дээ?

	Гонтран их албархуу өнгөөр, 

	— Мэдээжээр тэгэлгүй яах вэ. Тэр ч байтугай Латон эмч аль хэдийнээ онош тавьчихсан шүү гэв.

	Эмч Бонөфил ч юм дуугаралгүй байдгаараа харайлгалаа. Эмчтэй дайралдсан, түүний байж байгаа нь Христианаг гунигт бодлоос ялимгүй ч гэсэн сатааруулжээ.

	— За зочид буудал руу ч очоод яах вэ, цэцэрлэгт жаахан сууцгаая гэв.

	Андермат булгийн дэргэд үлдэж ус яаж оргилон байгааг харсаар л байлаа.

	 


III

	 

	Энэ үдэш «Сплендид отелийн» хоолны ширээний ард ердийнхөөсөө илүү дуу шуугиан, яриа хөөрөөтэй байлаа. Ургаа хадыг тэсэлсэн болон булаг оргилон гарсан тухай яриа ундарсаар. Ширээнд тийм ч олон хүн байсангүй. Тоолбол хориос хэтрэхгүй угийн дуу шуу муутай, олон рашаан дамжчихсан гомдлын мөр гээд шинэ рашаан болгонд азаа үзэж явдаг өвчтөнүүд ажээ. Равенел, Андерматынхны хажууд цал буурал толгойтой хатангир өвгөн Монекю, зэвхий цагаан царайтай, заримдаа бараг ам хүрээгүй хоолоо хаяад түргэн гарах шаардлагатай болдог өндөр зэгзгэр охиныхоо хамт сууна. Тэгээд инженер агсан Обри-Пастер цаана нь өөрсдийн хүү болох зэрэмдэг амьтныг тэргэнд түрчихсэн бүхэл өдрийг цэцэрлэгт өнгөрөөдөг тас хар хувцастай авгай нөхөр Шофур, бэлэвсэн авгай Пайл бас л өөртэй нь ижил бэлэвсэрсэн охинтойгоо хамт сууна. Хоёул биерхэг, хаанаас нь харсан ч тарган цатгалан улс харагдана. Тэдний тухай Гонтран «Харж байгаа биз, эр нөхрөө залгичихсан улс чинь яаж ходоодтой байх вэ» гэж хэлсэн ажээ.

	Үнэндээ ч бэлэвсэн авгайчууд ходоодоо эмнэж байгаа аж.

	Тэдэнтэй зэрэгцэн мөн л хоол шингэдэггүй хуучтай тоосгон улаан царайтай ноён Рикье, тэгээд цаашилбал рашаан бүгдэд л байдаг гоц гойд юмгүй, зэвхий царайлсан зөөлөн зөөлөн алхлан эхнэр нь түрүүлж, нөхөр нь даган орж ирснээ чимээгүйхэн толгой дохичхоод суудал дээрээ сэмхэн гэтэж очоод суучихдаг нөгөө л рашаанчид үргэлжилнэ.

	Ширээний нөгөө өнцөгт, хэдийгээр шинээр ирэх рашаанчдад зориулан таваг халбага тавьсан боловч одоогоор хүнгүй ажээ.

	Андермат ихэд сэтгэл хөдөлсөн шинжтэй ярина. Хоолны өмнө Латон эмчтэй удтал ярилцан, цаадах нь ч Анваалын рашаан хэчнээн их ирээдүйтэй болох тухай үг хайрлалгүй урсгасан ажээ.

	Эмч, Анваалын рашааны гайхамшигтай анагаах чадлыг ягштал тоочин баталж, түүний анагаах чадал нь сүүлийн хоёр жилд нэр хүнд нь буцалтгүй дээшилсэн Шател-Гюоныхоос хавьгүй илүү гэнэ.

	Ингээд баруун талд нь анхлан нэг муу шалбааг байснаа одоо өргөжин хөл дээрээ босоод байгаа Руягийн рашаан, зүүнтээ нь мөн л саявтраас нэрд гарч яваа Шател-Гюон байгаа юм байна. Хэрэв учиртайхан шиг хөдлөх юм бол Анваалд юу гэгч гайхамшгийг бүтээж болох байна даа!

	Тэгээд Андермат инженерт хандан өгүүлрүүн, Тийм ээ эрхэм ээ, гол нь учиртайхан л хөдлөх хэрэгтэй. Бүх юмны учиг нь энд л байгаа юм. Ончийг нь олох, ая дүйг нь тааруулах, зоригтойхон шиг хөдлөх явдал бүхнийг шийднэ. Сувиллын газар байгуулахын тул түүнийг алдаршуулан олны сонорт хүргэх хэрэгтэй болно, үүнийг хийхийн тул парисын анагаахын мундагчуулын сонирхлыг энэ хэрэгтээ татах хэрэгтэй болж байгаа юм. Би нэг юмаар хөөцөлдвөл заавал амжуулдаг хүн байгаа юм. Учир нь би хийх гэж байгаа юмаа эхнээс нь аваад дуустал нь бодож, онцгой тохиолдолд амжилт олохын ганц баталгаа болсон практик аргыг л хайн түүнийгээ ч олж авдаг зантай. Тэр аргыг олоогүй цагт юуг ч эхэлж хийдэггүй, аятай мөчийг нь хүлээгээд л байдаг хүн дээ. Рашаан нээнэ гэдэг юу ч биш, түүнд чинь хэрэглэгчид хэрэгтэй болно, түүнийг олохын тул сониноор зар тарааж, өөрсдөө газар болгон «Манай рашаантай зүйрлэх ус хаана ч үгүй» гэж хашхирах ч багадна. Харин энэ тухай нөгөө хэрэглэгчид болох хүмүүсийн өмнө, бидэнд хэрэгтэй, тэр итгэх нь ховор байдаг, эмд бол юугаа ч хайрладаггүй өвчтөнүүдийн өмнө ганц магтаж чадах хүмүүс нь эмч нар юм шүү дээ. Шүүхэд бол өмгөөлөгчийн үг л үг байдаг, таны хэчнээн ярих хамаагүй. Учир нь шүүгч нар өмгөөлөгчийн үгийг л сонсож, ойлгодог улс. Тийм болохоор өвчтөнүүдтэй эмчээр л дамжуулж ярих хэрэгтэй эс тэгвэл таны хэлснийг юман чинээ тоохгүй.

	Хүргэнийхээ ажил хэрэгт овсгоотой, ямарваа юмны эвийг олж чаддагийг ямагт бахархаж явдаг маркиз, 

	— Өө! Юутай үнэн үг вэ! Ухаантай бодол! Ингэхэд та ер нь юм бүгдэд голыг нь яг олчих юм хэмээн дуу алдав..

	Эл магтаалд эрэмшсэн Андермат үргэлжлүүлэн, 

	— Тэгэлгүй яах вэ! Эндээс овоохон ашиг олж болно доо. Цэнгэг сайхан агаар, сэтгэл татам байгальтай газар юм. Ганц сэтгэл зовж байгаа юм бол хөлтэйхөн шиг хөдлөхөд рашаан маань хүрэлцээтэй юү, үгүй юү гэдэг л байна. Дутуу алсан могой шиг юмыг гүйцээлгүй орхих хэрэггүй. Бид их том, маш том сувиллын газар л байгуулах хэрэгтэй. Тэгэхээр наанадаж хоёр зуун онгоц нэгэн зэрэг, зогсолтгүй түргэн түргэн ажиллуулж чадахуйц их хэмжээний рашаан хэрэгтэй байгаа юм. Гэтэл Латон эмчийн ярьж байгаагаар бол шинэ рашааныг хуучинтай нь нийлүүлэхэд чүүтэй айтай тавьхан онгоц хангана гэж ярилаа... гэхэд нь Обри Пастер түүний яриаг таслан

	— Өө, рашаан усны хувьд бол санаа бүү зов. Таны хүссэний хэрээр гаргаад өгье гэв.

	Андермат гайхан -

	— Та юу даа? гэж асуулаа.

	— Тийм ээ би. Та гайхаж байна уу? Одоо учрыг нь тайлбарлая. Өнгөрдөг жил, яг энэ үеэр би энд бас сувилуулж байлаа. Анваалын рашаан ус надад тустай гэж ер нь боддог юм л даа. Нэгэн өглөө өрөөндөө амарч байтал над дээр нэгэн бүдүүн эрхэм ороод ирдэг юм байна. Сувиллын захиргааны зөвлөлийн дарга байж. Ихэд сандарсан байх бөгөөд учир нь гэвэл Бонөфилийн рашаан улам багасаж, бүрмөсөн татарчхаж ч магадгүй аюулд ороод байгаа ажээ. Намайг уулын инженер гэдгийг мэдээд, өөрийн нь мухлагийг бүрмөсөн сүйрэх аюулаас аврах арга чарга юу байна гэж асуухаар ирсэн байжээ.

	Тэгээд л би энэ хавийн газрын тогтцын бүтцийг судалж эхэлсэн юм даа. Эрт дээр цагийн уур амьсгалын эрс тэс өөрчлөлтөөс болоод газрын хөрс нь элдэв янзын тогтоц байдалтай байдаг нь ойлгомжтой.

	Тэгэхээр рашаан маань чухам хаанаас, ямар судлаар дамжиж ирж байгааг, хаашаа чиглэж байгааг болон энэ судал нь юунаас үүсгэлтэй хийгээд ямар шинж чанартайг тодруулах хэрэгтэй болсон юм.

	Юуны өмнө сувиллын газрыг сайтар судалж үзэв. Нэг буланд нь аль хэдийнээ хэрэглэгдэхээ байсан онгоцонд ус гүйлгэдэг хуучин хоолой байсныг үзвэл бараг тэр чигтээ шохой дүүрсэн байв. Усанд ууссан янз бүрийн давс хоолойн хананд наалдан зузаарсаар дорхноо тагжирсан болох нь ийн тайлагдав. Мэдээж байгалийн хоолой болох боржин судлууд ч гэсэн дээрхтэй адилхан байх ёстой, энэ хавиар боржин чулуунаас их юмгүй газар. Тэгэхээр Бонөфилийн рашаан маань хаа нэгтээ тагжирсан байж таарав. Ингээд л гүйцээ.

	Чухам хаахна тагжирсныг эрж олох хэрэгтэй болов. Хэн ч гэсэн мэдээжээр рашаан оргилж байгаа газраас дээш эрэх байсан биз. Харин би судалж, ажиглаж бодож үзсэний эцэст эрэлдээ орж ундаргаас нь доош тавиад алхам газарт бөглөрсөн газрыг олж шинэ цооног гаргасан юм. Учир нь гэвэл ийм байлаа.

	Миний эхний зорилт бол боржин чулуун дундуур ус урсаж байгаа цавын гарал үүсэл, онцлог шинж хаагуур чиглэсний нь олох явдал байсныг би танд дээр хэлсэн билээ. Боржингийн цав нь уулнаасаа хөндий рүү биш хөндийгөөс уул өөдөө дээврийн налуу шиг үелж гарсан байсныг тогтооход ядах юм байсангүй. Мэдээжээр газар доош суух үеэр хөндий нь уулын доод талын үеийг аажмаар доошлуулжээ. Ингээд ус нь доош урсахын оронд боржингийн ан цав бүхнээр дээшээ түлхэгдсэн байна. Энэхүү гайхалтай үзэгдлийн шалтгааныг ч олсон юм.

	Эрт дээр цагт, энэхүү шавар элсний тунамлаас бүрдсэн зах нь үл харагдах Лиманы хөндий маань анхны буй болсон уултай нэг төвшинд байжээ, тэгээд доор нь буй үеүдийн газрын тогтоц бүрэлдэх явцад аажмаар доош суун, дээр хэлснээр, ойр орчмынхоо хаяа уулсыг хамт авч явжээ. Энэхүү асар их талбайн суулт нь шороон хөрс болон чулуун үе хоёрын зааг дээр, ус үл нэвтрэх наанги шороон давхарга үүсгэжээ.

	Тэгээд дараах явдал болсон байна.

	Рашаан хуучин галт уулын голомтоос эх авдаг юм. Хэрэв их хол урсах болбол замдаа царцан, газрын хөрсөн дээр жирийн булаг шиг л мөсөн шанд болон гарч ирнэ. Хэрэв ус нь ойрын галт уулын голомтоос эх авсан ахул оргилохдоо эх авсан голомтынхоо хол ойроос шалтгаалан халуунаараа, бүлээнээрээ гарч ирдэг ажээ. Түүний явдаг зам гэвэл эхлээд доошоо явсаар хаа хамаагүй гүн рүү нөгөө Лиманы ус үл нэвчих наанги шороон далан хүртэл урсдаг аж. Тэгээд цаашаа урсах газаргүй, болж, их даралтад орон гарах газар хайна. Тэгээд боржингийн налуу ан завсар дайралдангуут түүгээр сад тавин газрын гадаргуу дээр гартлаа өгсдөг байна. Тэгээд доошоо газар руу урсахдаа зүгээр л гол горхи шиг урсана. Нэг үгээр хэлэхэд энэхүү хөндийн рашааны зууны нэгийг л өөрөөр хэлбэл газрын гадаргуу дээр гарч ирсэн тэр хэсгийг нь л бид харж байгаа юм. Харин энэхүү үржил шимт хөндийн дор байгаа боржин суваг хүртлээ хөрсөнд хэчнээн их шингэдгийг нь хэлэх аргагүй.

	Үүнээс үндэслэн доорх дүгнэлтийг гаргаж болно.

	Нэгдүгээрт, рашааныг аль болох их гаргая гэвэл олон давхар үелэн тогтсон боржин давхаргын налуу судсыг л олох хэрэгтэй.

	Хоёрдугаарт, булгийг ширгээхгүйн тулд ан цавыг нь шохойнд идүүлэхгүй байх, өөрөөр хэлбэл цооног гарган, үргэлжийн ундаргатай байлгах хэрэгтэй.

	Гуравдугаарт, хөршийнхөө рашааныг хумслахын тулд рашаан ундарч буй боржин сувгийнх нь дээр бус доод талд нь цооног гаргана. Тэгэхдээ мэдээжээр нөгөө ус нэвчдэггүй шавар далангийн дээр байх хэрэгтэй.

	Энэ талаас нь үзэхэд өнөөдрийн оргилсон булаг бол нөгөө шороон далангаас хэдхэн алхмын зайтай ёстой л болдог газраа байгаа юм даа. Хэрэв та шинэ сувилал нээх гэж байгаа юм бол яг тэнд л байгуулах хэрэгтэй.

	Түүнийг яриагаа дуусгахад бүгд чив чимээгүй болжээ.

	Сэтгэл нь хөөрсөн Андермат л

	— Гайхалтай! Хөшгийг нь нээгээд өгөхөд бүх нууц алга болно. Ноён Обри-Пастер та ч ёстой алт шиг хүн юм хэмээн дуу алдав.

	Зөвхөн Андермат, маркиз, Поль Бретини нар л тайлбарласныг ойлгож, бас зөвхөн Гонтран сонссон ч үгүй. Бусад нь инженерийн амыг харж ангайсан хэвээр гайхан хоцорчээ. Эх, охин хоёр бэлэвсэн авгай үнэн сүсэгтэйн хувьд бүр ч ихээр гайхаж, бурхны хүсэл, далдын хүчээр хийгдэж байгаа ийм үзэгдлийг ийнхүү тайлбарлаж байгаа нь шүтээнээ доромжилсон хэрэг биш биз гэж бодож суув. Тэр ч бүү хэл эх нь өөрийн санасныг хэлэх нь зүйтэй хэмээн үзэж

	— Бурхнаас зурагтай юм тэр л хэвээрээ байх шүү дээ гэсэнд ширээний голд сууж байсан хатагтай нар үгийг нь таашаан толгой дохиж суув. Өөрсдөд нь ойлгомжгүй инженерийн ухаалаг яриа тэдний санааг ч бас зовоож байсан бололтой.

	Тоосгон улаан царайтай ноён Рикье, 

	— Галт уулаасаа ч бай, сарнаасаа ч бай, хаанаас ч урсгалаа гэсэн, энэ анваалын ус надад ямар ч тус алга... Арван өдөр уулаа, юу ч мэдэгдсэнгүй гэж омогдоно.

	Эхнэр нөхөр Шофур түүний нь эсэргүүцэж, зургаан жил эмчлүүлэхэд ямар ч үр дүнгүй байсан хүүхдийнх нь баруун хөл хөдөлдөг болж байгааг дурдав.

	— Тэглээ гээд энэ чинь юу юм бэ? Чөтгөр ав, бид адилхан өвчтэй биш гэдгийг л харуулж байна. Харин Анваалын рашаан ходоодны өвчинд сайн гэдгийг харуулсан хэрэг огт биш гэж зүтгэнэ. 

	Тэгээд яаж ч зүтгээд үр дүнгүй болсонд эгдүүцэж, дургүйлхсэн байдал царайд нь тодров.

	Ноён Монекю ч дуугүй байсангүй, долоо хоногийн өмнөөс охин нь идсэнээ шингээдэг болж, хоолны, ширээнээс байн байн холдохоо больсныг мэдэгдэж рашааныг өмөөрлөө.

	Зэгзгэр туранхай охин нь час улайж, тавагтаа хамраа шаачих шахан тонгойно.

	Хоёр бэлэвсэн авгай ч, бие нь сайжирч байгаа хэмээн үзэж байгаагаа хэлээд авлаа.

	Тэгэхэд нь ноён Рикье уурлан тэдэн рүү хараад

	— Хатагтай нар ходоодны, өвчтэй гэж үү дээ? гэж асуулаа.

	Цаад хоёр нь нэгэн дуугаар, 

	— Тэгэлгүй яах вэ. Бид идсэнээ огтхон ч шингээдэггүй улс байгаа юм гэлээ.

	Рикье татавхийн золтой л сандлаасаа ойччихсонгүй.

	— Та нар уу даа?.. Та болоод л идсэнээ шингээхгүй байгаа вий. Та нарыг харахад л гүйцээ... Ходоод муу улс гэнэ ээ бас? Дэндүү их чихдэг болоод л тэр гэж үглэв.

	Эх нь уурлан, түүнийг муухай ширвэн, харснаа — Таныг харваас ноён минь эргэлзэх юм алга. Наад ааш зан чинь эдгэхийн горьдлогогүй ходоодны ужигтай гэдгийг чинь хэлээд өгч байна. «Залгиснаа шингээдгийн зан ааш сайхан!» гэдэг цэцэн үг ч зүгээр нэг гарсан хэрэг биш шүү гэж үг хаяв.

	Нэрийн нь хэн ч мэдэхгүй нэг хорчгор туранхай авгай их итгэлтэй өнгөөр:

	— Миний бодоход, хэрэв буудлын тогооч эрүүл саруул улсад бус өвчтэй зовлонтой улсад хоол хийж байгаагаа жаахан ч гэсэн ухаардаг сан бол анваалын рашаан бүгдэд маань л ачаа өгөх байлаа. Үнэндээ эндхийн хоол гэж шингээхийн аргагүй юм өгөх юм байна шүү дээ гэв.

	Төдхөн цөм санал нийлэх нь тэр. Хүн бүр л ам амандаа Бонөфил Латон, Онора гэж гурвын гурван эмч хөнгөн хоол болох өөх тосгүй зөөлөн мах, шинэ ногоо, сүүн бүтээгдэхүүн идэж байх хэрэгтэй гэж онош тавьсан өвчтөнүүдэд хулд загас, хиам, могой загас байцаа (очиж очиж байцаа шүү) болон зайдас зэрэг хамгийн шингэц муутай хоол ширээн дээр нь тавиулж байдаг буудлын эзнийг муулж гарав.

	Рикье ууртаа салганан:

	— Энэ эмч нар чинь рашаанд орж буй өвчтөнд өгч байгаа хоолонд хяналт тавих ёстой биз дээ! Ийм чухал асуудлыг нэг мал шиг амьтанд найдаж яаж чадна аа? Жишээ нь зууш гээд л өдөр болгон тавьдаг юм нь гүйцэд чанасан өндөг, цуунд дарсан май загас, гахайн давсалсан мах... гэж ярьж байтал нь Монекю үгийг нь таслан, 

	Өө уучлаарай! Ганцхан гахайн давсалсан махыг л охин маань шингээдэг юм. Ма-Русель, Ремюзо нар түүнийг бүр онцгойлон зөвлөсний нь яана гэв. 

	— Гахайн давсалсан мах гахайн давсалсан мах гэнэ шүү! Энэ чинь хор, мэдэв үү! гэж Рикье бархирав.

	Тэгэнгүүт л ширээнд суугсад хоёр хуваагдан нэг хэсэг нь гахайн давсалсан махыг шингээдэг, нөгөө нь шингээдэггүй гэлцэв.

	Ингээд хоол хүнсний аль нь сайн, аль нь зохимжгүй болох тухай нөгөө л улиг болсон, дуусаж өгдөггүй маргаан дэгдлээ.

	Сүү хүртэл ширүүн шүүмжлэлд өртөх нь тэр. Жижиг аягаар нэг л уухад хоолоо шингээхээ больчихдог гэж Рикье батална.

	Өөрийн нь дуртай сүүн бүтээгдэхүүнийг дайрсанд уур нь шатсан Обри-Пастер цухалдсан дуугаар, 

	— Чөтгөр ав, эрхэм минь. Хэрэв та диспепси-тэй би ходоодны үрэвсэлтэй байвал та бид хоёрт, хэдийгээр адилхан нүд нь муудсан ч гэсэн холын хараа, ойрын хараа нь муудсан хоёр хүнд өөр өөр шил хэрэгтэй байдаг шиг өөр янзын хоолны дэглэм хэрэгтэй болно биз дээ. Миний хувьд, хорвоод хамгийн хортой юм бол дарс. Нэг жаахан улаан дарс амслаа л бол хоолой бөглөрчих шахахыг яана, Архи, дарс уудаггүй хүн луу насалж байхад бид... гэж ярьж байтал нь Гонтран инээгээд яриаг нь таслан

	— Өршөөгөөрэй! Дарсгүйгээр... гэрлэхгүйгээр амьдрал яасан уйтгартай байх бол! гэв.

	Эх охин хоёр бэлэвсэн авгай духайн доошоо харцгаав. Бордо нутгийн шилдэг дарсыг дусал ч ус холилгүй их хэмжээгээр уудаг агаад, тэдний эрт бэлэвсэрсэн нь талийгаач нартаа бас л тэгж өгдөг байснаас болсон болов уу гэж санагдмаар. Охин нь хорин хоёрхон настай, эх нь дөч шүүрч яваа хүн байв.

	Угийн аманцар Андермат ам ч нээлгүй, юм бодон суусаар гэнэт Гонтранаас, 

	— Ориол хаана суудгийг мэдэхгүй биз? гэж асуулаа.

	— Мэднэ. Өнөөдөр гэрийг нь заалгасан.

	— Хоолны дараа намайг тийш нь аваачиж чадах уу?

	— Чадахаар барах уу, дуртайяа хүргэж өгье. Охидыг нь дахин нэг хараад авахаас дургүйцэх юм алга.

	Хоолоо идэж дуусангуут тэд тосгон руу шууд явж, ядарч сульдсан Христиана, маркиз, Поль Бретини нар үдшийг өнгөрөөхөөр өрөө рүүгээ зүглэлээ.

	Сувиллын газар оройн хоолоо эрт барьдаг болохоор гэгээ тасраагүй байлаа.

	Андермат хүр дүүгээ сугадан:

	— Хайрт хүр дүү минь. Хэрэв энэ өвгөнтэй наймаа тохирч, шинжилгээний үр дүн Латон эмчийн найдсантай тохирвол ч энд хөлтэйхөн хөдөлнө дөө. Сувиллын газар байгуулна, бүхэл бүтэн хот босгоно доо гэв.

	Гудамжны голд зогсоод хамт яваа хүнийхээ пиджакийн захаас татан, ихэд урамтайгаар өгүүлрүүн: хөөрхий, ямар нэг наймаа худалдааны үйл ажил биш, харин жинхэнэ их гарын, нэг үгээр хэлэхэд миний хийдэг тийм ажил хэргийг явуулахад хэчнээн дур татам байдгийг та нар шиг улс нэг нь ч ойлгохгүй. Тийм ээ хонгор минь, тэр бүгдийг өөрийн болгоод авсан цагт, аль ч цаг үеийн хүмүүсийн сэтгэлийг эзэмдэж байсан тэр бүх үйл ажиллагаа улс төр, дайн, дипломат ухаан цөмөөрөө л нэгэн зүйл болон нэгдсэн байхыг үзэж ойлгох болно. Цалгардаж болохгүй, ямагт эрж хайн, олж цуглуулж санаж сэдэн бүгдийг урьдчилан харж нааш цааш нь хөдөлгөн санаснаа зүрхлэн халдах хэрэгтэй! Өнөө үеийн том тулалдаан бол мөнгөний байлдаан юм. Миний цэргүүд гэвэл: зуун мөнгөний зоос бол улаан халзтай өмдтэй жагсаалын цэрэг, хорин франкийн алтан зоос бол гялав цалавхийсэн залуу дэслэгч, зуун франкийн дэвсгэрт бол ахмад, мянгатын дэвсгэрт бол хашир генералууд юм. Тэгээд л би тулалдаж гарна. Чөтгөр ав, яаж гээч! Өдөр болгон өглөөнөөс орой болтол бүгдийн эсрэг бүхэнтэй тулалдана! Миний хувьд, амьдралын утга учир энд л байна. Хөлтэйхөн шиг хөдөлнө гэдэг маань дээр цагийн хаад ноёдоос ялгаа юу байна! Бид бол одоо цагийн хаад Ноёд. Жинхэнэ цорын ганц эзэд хаад даа! Энэ нэг жижиг тосгоншуу юмыг хар л даа! Үүнийг хэн хот шиг хот болгох вэ, чухамдаа би л чадна. Энд том том цагаан байшинтай, унаа хөсөг зөрөлдсөн, цахилгаан шат, үйлчлэгчдийн бүхэл бүтэн армитай гял цал болсон зочид буудлууд нь явуулын хүмүүсээр дүүрсэн, баахан баячуулд баахан ядуус үйлчилсэн хот сүндэрлэнэ. Яагаад энэ бүгд бий болов гэвэл, зуны нэг намуухан орой, миний бие эндээс баруунтай орших Руаятай, зүүнтээ орших Шател-Гюонтой, бидний хойно байгаа Мон-Доор, Бүрбүүл, Шатоонөөф, СенНектор, эгц урд минь байгаа Вишитэй эрэгчин эмэгчнээ үзэх тулалдаанд оръё гэж аазгай хөдөлснөөс шүү дээ! Ялалт миний талд байна, учир нь амжилтад хүрэх цорын ганц найдвартай арга нь миний гарт байгаа юм. Цэргийн алдарт жанжин дайсныхаа сул талыг олж хардаг шиг би түүнийг дор нь харсан юм. Бидний ажил хэрэгт хүмүүсийг дагуулж хөтөлж чаддаг, хүссэнээрээ хөдөлгөж чаддаг байх хэрэгтэй. Чөтгөр ав, иймэрхүү юмыг хийж чаддаг байхад, амьдрал хэчнээн урамтай хөгжилтэй байдаг гэж санана аа! Энэ хоттойгоо лав л гурван жил зугаа наадам хийх болж байна! Тийм сонин юм ярьдаг инженертэй дайралдсан минь ямар аз вэ! Гайхалтай сонин санаа авхууллаа. Түүний тунгаан бодсон нь алган дээр тавьсан юм шиг ойлгомжтой. Түүний ачаар би хуучин хувь нийлүүлсэн нийгэмлэгийг худалдаж авах гэж санаа зовох ч үгүй хоосруулах болно.

	Тэд дахин хөдөлж, Шател-Гюон руу чиглэсэн зүүн талын замаар аажуухан өгсөв.

	Гонтран нэг бус удаа «Хүргэн ахтай цуг явж байхад түүний тархин дотор алтан зооснууд хангир жингэр хийхийг тодхон, үнэндээ тов тодхон сонсдог юм. Яг л Монт-Карлогийн тоглоомын газарт байдаг шиг асгаж цацлан, хамж цуглуулан алдаж хожоод байдаг лугаа адил сонсогддог юм» гэж ярьдаг нь оргүй зүйл биш ажээ.

	Үнэндээ ч Андермат, тоо тооцоолох зэрэг мөнгөний нарийн төвөгтэй ажиллагаанд зориулагдсан автомат хүн шиг сэтгэгдэл төрүүлнэ. Мань хүн өөрөө ч амьдрахын ухаантайгаа эд хав болгон, аливаа зүйлийг ганц хараад л үнэ цэнг нь нарийн гаргаж чаддагаараа бахархдаг нэгэн ажээ. Хаана ч байлаа гэсэн гартаа дайралдсан юмыг шүүрч аваад, сайтар эргүүлж тойруулан үзсэнээ «Төдий үнэтэй эд байна» гэж хэлдэг байв. Авгай, хүр дүү хоёр нь энэ занг нь шоолж, түүнийг даапаалахын тулд ямар ч хамаагүй чамин хачин юм үзүүлж үнийг нь хэлээдэх гэхэд нь тийм хачин юм хараад дүлгэнэж эхлэхэд цаад хоёр нь элгээ хөштөл инээлддэг байв. Гонтран заримдаа Парист гудамжаар явж байгаад ямар нэг дэлгүүрийн үзмэрийн шилэн цонхны өмнө зогсож доторх бүх зүйлийг нь ч юм уу эсвэл сүйхэнд хөллөсөн доголсон морийг эсвэл хогшил ачсан морин тэргийг бүх ачааных нь хамт үнийг нь хэлээдэх гэж шалгаана.

	Нэгэн удаа Андерматынд зочдод зориулан барьсан хоолны үеэр Гонтран, хүргэн ахаасаа Обелискийн6 үнийг барагцаагаар асуухад нь цаадах нь нэг үнэ хэлбэл, Сольфериногийн гүүр, Оддын талбай дахь ялалтын хаалганы үнийг нэмж асууснаа эцэст нь их ажил хэрэгч байдлаар

	— Та уг нь дэлхий дээрх гол гол түүх дурсгалын зүйлийн үнийг гаргаж шинжлэх ухаанд багагүй хувь нэмэр оруулах байж дээ гэжээ.

	Андермат иймэрхүү тоглоом шоглоомд нь хэзээ ч уурладаггүй агаад цаад хүнээсээ илүү гэдгээ, өөрийнхөө үнийг мэддэг хүний маягаар хээвнэг сонсдог байлаа.

	Нэг удаа Гонтран 

	— Би ямар үнэтэй байх бол гэж асуужээ.

	Андермат хариулахаас зайлсхийсэнд хүр дүү нь улам шамдуулан

	— Жишээ нь дээрэмчид намайг хулгайлчхаж гэж бодъё л доо. Та миний золиосонд хэдийг өгөх вэ? гэж асуув.

	Андермат хариуд нь

	— Юу ч гэх юм дээ... Би мөнгө өгч л таарна шүү дээ гээд инээмсэглэхэд нь юу хэлэх гэж байгаа нь даанч илт учир Гонтран гомдсондоо дахин шалгаасангүй.

	Түүнээс гадна Андермат урлагийн элдэв зүйлийг сонирхож хайрладаг агаад түүнийг сайн мэддэг, таньж ч чаддаг, худалдааны ажилд ханддаг шиг овсгоотойгоороо цуглуулдаг байлаа.

	Тэд хот маягаар чамин барьсан нэгэн лут байшингийн өмнө очив. Гонтран хүргэн ахаа зогсоон:

	— Хүрээд ирлээ гэв.

	Хүнд царс модон хаалгандаа ширмэн алх дүүжилжээ. Түүгээр нь хаалга цохивол туранхай зарц эмэгтэй хаалга онгойлгож өгөв.

	— Ноён Ориол бий юу? гэж банкны эзнийг асуухад зарц

	— Орцгоо л доо гэж хариулав.

	Фермүүдэд байдаг уужим зайтай гал зуухны өрөөнд орж очлоо. Тогоо тавьсан зууханд багахан галтай ажээ. Түүгээр дамжин Ориолийн гэрийнхэн цугласан өрөөнд оруулав. Эцэг нь нэг сандал дээр хөлөө тавин, сандлын түшлэг налан унтаж байв. Хүү нь ширээ тохойлдон уруулаа өмөлзүүлж мөхөс ухаанаа ихэд дайчилсан байдалтай «Пөтий журнал» уншиж суув. Хоёр охин нь цонхон дор сууж хоёр талаас нь эхэлсэн хивсэнцэр нэхнэ.

	Охид хамгийн түрүүн зэрэг босоцгоож, гэнэт орж Ирсэн зочдыг гайхан ширтэцгээв. Дараа нь тархиа ажиллуулсандаа тамирдан час улаан болсон аварга Жак толгойгоо өндийлгөлөө. Эцэст нь Ориол өвгөн сэрж, хоёр урт хөлөө нэг нэгээр нь сандал дээрээс яаралгүй буулгав.

	Өрөөний хана нь цулгай шохойгоор будсан, дөрвөлжин модон шалтай, тавилга гэвэл ширээ, сүрлээр гөрсөн сандлууд, улаан модон шургуулга, шиллэсэн модон барын дөрвөн зураг, цонхонд татсан өргөн цагаан хөшиг төдийхөн ажээ.

	Гэрийн эзэд зочдоо зочид нь гэрийн эздийг ширтэн банзлаа өвдөгцөө мухлайдсан зарц эмэгтэй үгэнд дурлан амаа ангайн тэднийг бүгдийг харан босгон дээр зогсоно.

	Андермат өөрийгөө болон хүр дүү де Равенел гүнг танилцуулаад бүсгүйчүүлд дээдсийн бүх л горим ёсоор дэгжин мэхийн ёсолсныхоо дараа тухтайхан сууж аваад хэлрүүн, 

	— Ноён Ориол! Би тантай ажил хэрэг ярилцах гэж ирлээ, Далан долоон үг дэлгээд яах вэ, шууд л ирсэн учраа хэлье. Танай усан үзмийн талбайд булаг ундарчээ. Хэд хоногийн дараа шинжилгээний хариу нь гарна. Хэрэв ерийн нэг ус байвал мэдээжээр би санаснаа орхино, харин тэр шинжилгээ миний найдаж байгаа үр дүнд хүрэх юм бол, би таны тэр газрыг ойр хавийнхтай нь хамт худалдаж авах гэсэн юм.

	Надаас өөр хэн ч танд ийм санал тавихгүй гэдгийг бодоорой. Хуучин хувь нийлүүлсэн нийгэмлэг шинэ юм сэдэхтэй манатай, өнөө маргаашгүй сүйрэлд ороход бэлэн болчхоод, тэдний дампуурал бусад хүмүүсийн зүрхийг үхүүлчхээд хөдөлж чадах хүнгүй болчихсон байгаа.

	Заавал өнөөдөр хариу өгнө гэх хэрэггүй. Сайн бод гэрийнхэнтэйгээ ч зөвлө. Шинжилгээний хариу гармагц, та үнийг нь хэлээрэй. Санаанд тохирвол «за» гэнэ, эс тохирвол «үгүй» гэдгээ хэлээд л зүйл дуусна. Би ер нь наймаалцах дургүй хүн.

	Ориол угийн ажил хэрэгт өөрийн гэсэн бодолтой, хэнээс ч дутахгүй зальтай хөгшин тул их л уриалагханаар харан байж, — Бодож үзье, муугүй л санаа байна гээд аяга дарс уухыг урив.

	Андермат зөвшөөрлөө. Хэдийнээ бүрий болж эхэлсэн учир Ориол нөгөө нэхмэлээ дахин үргэлжлүүлж буй охиддоо хандан

	— Гэрэл гаргаач, охид минь гэв.

	Хоёул зэрэг ухасхийн босож хажуугийн өрөөнд ороод гарч ирэхдээ нэг нь хоёр асаасан лаа суурьтай нь, нөгөө нь хөдөө тосгонд үзэгддэг бааз маягийн зузаан дөрвөн шилэн аяга барьчихсан гарч ирэв. Лааны доорхыг ягаан цаасаар хээлж суурилсныг харвал, бүсгүйчүүлийн өрөөний задгай зуухан дээр гоёл болгон тавьж байсан нь илт.

	Хүү Ориол ч суудлаасаа өндийв. Дарс хадгалдаг зооринд эрэгтэйчүүд л ордог байжээ. 

	Андермат нэг сүрхий санаа сэдэж, 

	— Танай дарсны зоорийг дуртайяа сонирхох сон. Мэдээжээр сайхан юм байгаа байх. Та энэ нутгийн хамгийн сайн дарс нэрээч шүү дээ гэв.

	Банкны эзэн загатнасан газар нь маажих гэгчээр Ориол хөгшний хамгийн эмзэг газрыг нь олоод хэлчихжээ. Уг дуугүй л нэг лаа барьж аваад замчлан гал зуухны өрөөг өнгөрөн довжооны Шатаар уруудан уужим хашаанд орж очив. Бүрэнхийд босоогоор нь тавилсан дарсны хоосон торхнууд, эртний аварга том дайны тэрэгний дугуй шиг нүсэр боржин ингүүд бүдэг бадаг харагдан, модон сэнстэй задалчихсан дарсны шахуурга, удаан эдэлснээс болж суурь нь хүрэнтэн гялтайгаад газрын хөрсөнд хошуу нь зүлгэгдэн өнгөлөгдсөн анжис зээтүү лааны гэрэлд бууны төмөр шиг гялбалзана. Энэ бүгд өвгөнийг нэг гартаа лаа барин, нөгөө гараараа халхлан хажуугаар нь өнгөрөх үес харанхуйд хойно хойноосоо цувран тодорно.

	Хашаа дотор явахад л усан үзмийн дарс, шимэгдэл, хатаасан усан үзмийн үнэр сэнгэнэнэ. Хоёр том цоож дүүжлээстэй хаалганд тулж ирцгээв. Ориол хаалга онгойлгоод оронгоо лаагаа дээш өргөхөд цүндгэр цүндгэр торх ярайтал эгнүүлэн хажуулдуулж дээр нь арай бага торхнууд өрлөсөн нь лааны сулхан гэрэлд үзэгдэв. Ориол өвгөн зоориных нь мухар уулын гүнд шааж орсныг яриад, дараа нь торхнуудад ямар дарс байгааг, хэд хэдэн жил дарж байгааг, ямар төрлийн усан үзмээр дарсан болон аль нь чанга хатуу болохыг тайлбарласаар, эцэст нь гэр бүлийнхээ уудаг торхнуудад очиж цүндгэр гэдсийг нь хүн хайртай мориныхоо дэлийг илэх мэт илснээ, ихэд бардам өнгөөр

	— Энэ дарснаас амсаж үз дээ хө. Шилэнд юүлсэн ямар ч дарс, Бордо7 нь ч бай үүнийг гүйцэхгүй гэв.

	Ориол, дарс нэрдэг бүх тариачдын нэгэн адил дарсыг лонхонд хийх нь чанарыг муутгахаас өөр юмгүй маяг гэж үздэг байв.

	Араас нь домбо барин дагаж явсан Аварга тонгойгоод торхны цоргыг нээхэд, эцэг нь хүүгээ их хэцүү, нарийн ажил хийж байгаа юм шиг няхуур гэгч гэрэлтүүлж өгнө.

	Лааны гэрэлд тэдний царай тод гэрэлтэй, эцэг нь дээр үеийн прокурор шиг, хүү нь мангардуухан цэргийн эр шиг харагдана.

	Андермат Гонтраны чихэнд

	— Хараач, гайхамшигтай Тенирс!' гэж шивгэнэв.

	Залуу эр хариуд нь аяархнаар.

	— Охид нь л надад илүү таалагдаж байна гэж дуугарлаа.

	Тэгээд өрөөндөө буцаж ирцгээгээд, залуу, хөгшин Ориолын санаанд тааруулж зэгсэн ууж гарцгаав.

	Хоёр бүсгүй ширээнд ойртож суусан боловч, тасалгаанд гаднын хүн байгааг мартсан юм шиг нэхмэлээ толгой өөд татахгүй улайран үргэлжлүүлнэ. Гонтран тэднийг байн байн харж, хоорондоо адилхны нь гайхан ихэр биш байгаа даа гэж бодож суув. Гэхдээ нэг нь ялимгүй намхан, махлаг, нөгөө нь илүү гоолиг ажээ. Анх харахад хар юм шиг санагдсан өтгөн хүрэн үсээ тэгш хагалан самнасан нь толгойгоо ялимгүй хөдөлгөх тоолонд мяндас шиг гялалзана. Овернийн ихэнх хүмүүс лугаа адил ялимгүй урт эрүү өргөн духтайгаас гадна шанаархуу боловч гайхамшигтай сайхан нүд, ам, зурсан юм шиг жирвийсэн хөмсөг, эрүүл үзэсгэлэнт арьсных нь өнгө хараа булаана. Тэднийг харваас, хөдөөгийн байшинд бус харин Овернийн баян язгууртан хүмүүс охидоо явуулдаг сүмийн дотуур байртай сургуульд хүмүүжсэн нь илт агаад, тэнд л дээд зиндааны охидын маяг байдлыг олж авсан нь мэдэгдэм байлаа.

	Гэвч Гонтран өмнө нь аягатай цэлэлзэх улаан дарснаас дур гутаж, Андерматыг түргэлж үз, хэмээн доогуур нь хөлөөрөө нудчиж суув. Цаадах нь нэг юм босож, хоёул гэрийн эздийн гарыг чанга атгаад, бүсгүйчүүлд ёсорхгоор мэхийвээс, нөгөөдүүл энэ удаа босолгүй толгой дохин хариу ёслов.

	Гудманд гарангуутаа Андермат

	— Хөөш яасан сонин айл вэ, аан! Яг л харц ардаас боловсролтой нийгэмлэгт шилжиж байгаа шилжилт харагдаж байна гээч! Хүү нь гэр аж ахуйгаа эрхлэхэд нь хэрэгтэй байж, тэгээд ч түүнийг гэртээ үлдээж, илүү 

	Энд голландын алдарт зураач эцэг, хүү Тенирсийн зураг шиг гэсэн утгаар хэлжээ (орч) зарц хөлслөхгүй, мөнгөө хямгадахын туд тариачин болгожээ. Шал тэрэг хэмнэлт! Тэгээд ямар ч байлаа гэсэн хүү тариачин хэвээр үлдэж, харин охид нь бараг л дээдсийн хүрээлэнгийн бүсгүйчүүлээс ялгарах юмгүй болцгоожээ. Цаг, нь болоод ирэхээр хадамд гарцгааж, манай хатагтай нараас дутахгүйгээр тэр ч бүү хэл, ихэнхээс нь илүү догь хатагтай нар болно доо. Ийм хүмүүсийг харахад урамтай байдаг юм. Миний хувьд энэ бол геологич хүн, гуравдагч галавын үеийн амьтны яс олсноос илүү олзвор доо! гэж ярив.

	Гонтран түүнээс асууруун

	— Аль нь танд илүү таашаагдав?

	— Юуны чинь «аль нь?» Юу яриад байгаа юм бэ?

	— Тэр хоёр охины?

	— Өө, тэр үү? Үнэндээ хэлж чадахгүй нь! Хараагүй болохоор, харьцуулсан ч юм алга. Аль нэгийг нь хулгайлах л гээгүй юм бол танд ямар ч байсан адилхан юм биш үү?

	Гонтран хөхөрснөө

	— Үгүй дээ. Зүгээр л сэтгэл хөөрсөн ч гэх үү дээ. Амьдралдаа ганц ч удаа болов ийм онгон идэр залуу бие цогцос харсандаа баяртай байна. Манай дээдсийн хүрээнд ийм нь ямар үзэгдэх юм биш. Таны нөгөө Тенирсийн зургийг харахдаа дуртай байдаг шиг, би ямагт хөөрхөн цэвэрхэн царай зүс харахаараа баяртай байдаг юм. Ямар ч гаралтай байлаа гэсэн, хаана ч байлаа гэсэн хөөрхөн төрсөн бүсгүйг харахаас илүү юм гэж хаа байх вэ. Тэр бол миний чамин юмс. Би тэднээр цуглуулга хийдэггүй юм, гэхдээ бахархан харж, зураач хүн шиг л үхэн хатан, тийм ээ, эрхэм минь бие сэтгэлээрээ бахаддаг юм! Яая гэхэв, тэгэх л дуртайгаас хойш! Ингэхэд та надад таван мянган франк зээлдүүлчхэж чадахгүй биз?

	Андермат зогтусан

	— Дахиад л мөнгөгүй болоо юу? гэж бөвтнөхөд нь Гонтран хээвнэг

	— Дандаа шүү гэж хариулав.

	Тэгээд цааш явж байснаа Андермат

	— Та ингэхэд мөнгөө яачихдаг байна аа, чөтгөр алгад гэхэд нь

	— Үрэн таран хийчихдэг юм.

	— Мэдээжээр үрж л байгаа. Гэхдээ юманд чинь хэмжээ гэж байдаг шүү дээ.

	— Хонгор минь! Би таны мөнгө олох дуртай шиг л үрэх дуртай хүн дээ. Ойлгов уу?

	— Тийм байдаг байж, гэхдээ та сохор зоос ч олж чаддаггүй хүн. 

	— Яг үнэн. Юу үнэн бэ, тэр үнэн. Бүгдийг чаддаг байж болохгүй биз дээ? Та гэхэд л жишээ нь мөнгийг олж чадна уу гэхээс, үрж яагаад ч чадахгүй хүн. Мөнгө танд юу юм бэ? Мөнгө бол танд улам л олж хураахын хэрэгсэл шүү дээ. Тэгвэл би, олж чадахгүй ч гэлээ, гаргуун сайн үрж чадна. Таны зөвхөн сургийг нь л сонссон олон олон сайхан юмыг мөнгө надад олгодог юм. Бид хоёр нэгийнхээ дутууг нөгөө нь гүйцээхээр, ураг садан бололцох учиртай байжээ.

	Андермат яаж ч чадсангүй:

	— Дэгдгэнэсэн амьтан! Таван мянгыг ч саналтгүй шүү, харин мянга таван зууг бол... бас яах вэ бодож болох л юм... учир нь.. ер нь ч та хэд хоногоос надад хэрэг болж ч магадгүй гэж бувтнав. 

	Гонтран үгийг нь их тайвнаар өлгөж аваад

	— Их сайн. Тэгэхээр энэ мянга таван зууг чинь дэнчин болголоо шүү гэв.

	Андермат инээмсэглээд дал мөрийг нь алгадав.

	Модны мөчирт өлгөсөн дэнлүүгээр гэрэлтүүлсэн цэцэрлэгт хүрээлэнгийн хажуугаар гарав. Найрал хөгжим ямар нэг сонгодог намуухан ая тоглох агаад тэр нь үе үе тасалдан юманд бүдчин торох мэт сэтгэгдэл төрүүлнэ. Өглөөнөөс хойш хүн үгүй, эзгүй цэцэрлэгт нөгөө дөрвөн хөгжимчин уул усанд зориулан тоглох шиг хорин хөгжмийн дуу мэт паржигнуулан залхтлаа тоглох нь уйтгартай байхаас ч яах вэ. Хажуугаар нь сарын эцэс гэхэд гар дээр ирэх юм бараг үгүй бөгөөд Патрюс Мартел хөлсөнд нь сагстай Дарс болон хэрэглэх хүнгүй учир хэвтэж л байдаг ликёр дарснаас хэдэн шилийг бодож өгнө.

	Хөгжмийн хажуугаар биллиардын өрөөнөөс ясан бөмбөгний тас тасхийх цуурайлан «хорь, хорин нэг, хорин хоёр» гэх чанга дуу сонстоно.

	Андермат Гонтран хоёр цэнгээний газар руу өгсөв. Хөгжимчдөөс холгүй Обри-Пастер эмч Онора хоёулхнаа кофе ууж суух агаад, Патрюс Мартел, Лапалм хоёр бахь байдгаараа улайран ясан бөмбөг нүдэж, зүүрмэглэж байсан мөнгө хураагч сэрмэгц, 

	Ноёд юу хүсэх сэн бол гэж асуув.

	 


IV

	 

	Эцэг, хүү Ориол бүсгүйчүүлийг унтсаны дараа удтал ярилцжээ. Андерматыг газраа худалдаж авъя гэсэнд сэтгэл нь хөдлөн хөөрсөн сайх хоёр өөрсдөө хохирохгүйгээр цаад хүнийхээ хорхойг улам хүргэх арга хайна.

	Тариачин хүний эрүүл ухаан, хашир зангаар, алхам бүрд нь рашаан бургилж байдаг ийм нутагт хэтэрхий өндөр үнэ хэлбэл, аманд орсноо хэлээрээ түлхэнэ гээч болж аль ч үгүй хоцорно гэдгийг сайтар бодолцон байж болох болохгүй боломж бүгдийг цэгнэн үзэв. Нөгөөтээгүүр, нэг мэдэхэд л мөнгө гэдгийг урсгаж мэдэх булаг шандаа тэр чигээр нь хүний мэдэлд өгчихийг түвдсэнгүй. Тэгэхгүй гэх газаргүй нь Руая, Шател-Гюоныг харахад л хангалттай.

	Тэгээд банкны эзний хорхойг яаж, юугаар гозолзуулъя даа хэмээн тархиа гашилтал бодож янз бүрийн арга мэх сүвэгчлэн, нэлээд нааштай үнэ өгье гэсэн хувь нийлүүлсэн нийгэмлэг байна гэж хэлдэг ч юм билүү гэж үзэн, элдэв янзын боольхой заль бодож бодож эцэст нь яаж ч хэлсэн хожим зэс нь цухуйна гэдгийг өөрсдөө ч ойлгон, олигтой юм юу ч олж чадсангүй. Хоёулаа нойр муутай унтаж, өглөө нь өвгөн түрүүлж сэрэнгээ гэнэт шөнө нөгөө булаг нь алга болчхоогүй байгаа хэмээн айдас нь хүрэв. Үгүй гэх газаргүй, гэнэт гарч ирсэн шигээ буцаад газартаа орчихыг хэн байг гэх вэ, нэгэнт тийм болбол яах ч аргагүй. Өвгөн босоод хар бууж харамссандаа хүүгээ угзчин сэрээж бодсоноо хэлэв. Аварга будаггүй ёрог хөнжлөө тийрэн босож, хувцсаа өмсөн, булаг байгаа эсэхийг үзэхээр хоёул гарав.

	Ямар боловч ер нь тийшээ очиж, чулууг нь цэвэрлэн, ойр хавийг нь янзалж, булгийнхаа орчин тойрныг зарах гэж байгаа мал шиг өөдтэй харагдуулах нь илүүдэхгүй зүйл байлаа.

	Эцэг, хүү хоёр хүрз, зээтүүгээ аваад булаг руу очихоор хол хол алхлан одов.

	Булгаас өөр юм бодохоо байсан сайх хоёр ийш тийш ч харсангүй, чигээрээ алхалж, замд дайралдах хөрш танилуудтайгаа «Сайн» гэж хайнгадуухан мэндэлчхээд урагшилна. Риомын зам дээр гараад сэтгэл нь догдолж, өглөөний нарны туяанд бургилан буй булаг нь алсаас гялалзан харагдах нь уу хэмээн хараа тавина. Шохой бургилсан тоосонд дарагдсан зам, хөгшин уд моддын сүүдэр доогуур урсах горхины эргийг шүргэх шахам цагаан тууз мэт үргэлжилжээ. Нэгэн уд модны доороос хоёр хөл цухуйж байгаа үзэгдэж, цааш хэд алхвал замын хажуугийн ногоон дээр суусан Кловис өвгөн харагдав. Хажуудаа хоёр суга таягаа тавьжээ.

	Каллогийн8 бар зургийн гуйлгачин шиг энэхүү зэрэмдэг эрийг нутгийнхан анддаггүй ажээ. Өөрөө «царсан хөл» гэж нэрлэдэг суга таягаа тулан арай чарай хөдлөн тэнүүчилдэг болсоор арваад жилийн нүүр үзжээ. Цагтаа сайх эр ой мод, гол горхинд хулгайн ан хийж, нэг бус удаа баригдан тэр ч бүү хэл шоронгийн хаалга татаж явжээ. Нас ахиад ирэхийн үед, ан отон шөнөжин чийгтэй ногоон дээр хэвтэж, голын хүйтэн усанд бүсэлхийгээ хүртэл туучиж ярсны нь гай гарч үе мөчний хэрэх өвчинтэй болоод уухилж ёхлон, хавчуурыг нь тастаад хаячихсан хавч шиг чүүтэй айтай хөдөлсөн амьтан болжээ. Суга таягаа тулан сажлахад нь баруун хөл нь даавууны өөдөс шиг чигээрээ газраар чирэгдэн, өвдгөөрөө нугарсан зүүн хөл нь санжганаж харагдана. Гэвч харуй бүрийгээр охидын ч юм уу, туулайны хойноос хөөж явсан тосгоны залуус, Кловис хөгшнийг тариан талбай, бутан дундуур буга шиг хурдан гүйж, могой шиг уян мурилзаж явахыг нь харсан бөгөөд түүний хэрэх өвчин бол цагдаа нарыг төөрөгдүүлэх гэсэн арга гэж баталцгаана. Энэхүү хов яриаг ялангуяа гулжгар Жак Ориол ягштал батлах агаад дор хаяж, тавин удаа, хашир өвгөн таягаа хээвнэг сугандаа хавчуулчихсан урих тавьж явсны нь харсан гэж илээр ярина.

	Хөгшин тэнүүлчийн хажууд ирснээ өвгөн Ориол явдлаа сааруулав. Тархинд нь шийдэж ядан буй олон бодол эргэлдсэн хэвээр. Юмыг удаж байж ухдаг овернийн хүмүүс аливаа юмыг удаан сэтгэдэг нь гэм биш зан ажээ.

	Кловистай мэндлээд цаадах нь хариу мэндэлж, хоёр хөгшин цаг агаар, усан үзмийн цэцэглэж буй тухай болон ялих шалихгүй юмны тухай хэдэн үг солилцож байтал хүү нь холдон явсан учир эцэг нь хол хол алхлан хойноос нь гүйцэж очив.

	Булаг ширгэж алга болсонгүй, харин улам цэвэр тунгалаг болж, нүхний ёроолд хундан улаан туяатай өнгөр тунасан нь төмрийн хольц ихтэйг илтгэнэ.

	Эцэг, хүү хоёр бие биеэ харан инээмсэглээд хавийнх нь газрыг цэвэрлэн чулууг цуглуулж овоолов. Тэсэлгээнд тасар татуулсан нохойн тэр гэх тэмдэггүй сэгийг инээд наадам болон байж нүх ухаж дарав. Гэнэт өвгөн Ориол хүрзээ алдан нимгэн уруул, зальжин нүдэнд нь инээмсэглэл тодорч, ялан дийлсэн хүний царай гарган хүүдээ, 

	— Аль вэ, оролдоод үзье, явцгаая гэв.

	Хүү нь ч араас нь дуулгавартайяа дагалаа. Тэд тосгоны замаар буцан алхлаа. Кловис өвгөн наранд хөл, суга таягаа ээсэн хэвээр сууж байв.

	Ориол өмнө нь очиж зогсоод

	— Зуун франкийн юм хиймээр байна уу? гэж асуув.

	Тэнүүлч болгоомжлон хариу дуугарсангүй.

	Ориол асуултаа давтан

	— За яах вэ? Зуун франк гэж байна шүү гэхэд тэнүүлч шийдэв бололтой, 

	— Ээ, асуух юу байсан юм! гэв.

	— Сайн байна. Тэгэхээр хийх ёстой юмаа сонсож бай.

	Тэгээд Ориол өвгөн их л удаан тойруулсан маягаар хэлснээ байн байн давтан байж, булгийн хажууд ухаж бэлтгэсэн нүхэнд, рашаан дотор өдөр бүр арваас арван нэгэн цагийн хооронд суугаад, сарын дараа өвчнөөсөө ангижирвал зуун франкийн мөнгөн зоос өгнө гэж тайлбарлав.

	Зэрэмдэг эр маанаг царай гарган сонсож байснаа

	— Ямар ч эм тан эдгээж чадаагүй өвчнийг танай рашаан эдгээчих нь юу л бол гэв.

	Аварга дүрсхийн уурлаж

	— Хөгшин тархи минь, амаа тат! Үлгэр шиг юм донгосохоо больж үз! Чиний ямар өвчтэйг хүн мэдэхгүй гэж бодоо юу? Тэгвэл өнгөрсөн даваа гаригт Комбромбын ойд шөнийн арван нэгэн цагт юу хийж явснаа хэлээд аль гэхэд

	— Худлаа гэж өвгөн ууртай хариулав.

	Аваргын уур шатаж

	— Худлаа гэнэ ий! Чөтгөрт алгадуулсан зөнөг! Чи биш юм бол ямар чөтгөр нь Жан Манезийн ногоо услах суваг дээгүүр харайгаад «Унаган хөндий» рүү дэгдсэн байна?

	Тэнүүлч эр толгой сэгсрэн:

	— Шал худлаа гэж байдгаараа зүтгэнэ.

	— Худал ий? Тэгвэл би «Хүүе Кловис, цагдаа нар!» гэж хашхирсныг санаж байна уу? Тэгэхэд чи Мулин ордог зөрөг рүү булт үсрэн гүйх чинь билээ.

	— Худлаа!

	Гулжгар Жак ч шатаж, бараг сүрдүүлсэн аястай, 

	— Худал үнэнийг нь үзүүлэмз чамд. Харж л байгаарай, гурван хөлт зөнөг минь. Чамтай дахиад ойд ч юм уу, усанд дайралдах юм бол, дор нь барьж авах минь! Чи надаас хаа холдох вэ. Чөгийтөл чинь модноос барьж хүлчхээд, өглөө тосгоныхноо цуглуулж мундрыг чинь дэлгэчхээд хүргэдэг газар нь хүргүүлнэ дээ гэж хашхичив.

	Ориол хүүгээ зогсоож, ихэд эелдэгхнээр

	— Кловис, миний хэлэхийг сонс. Оролдоод үзлээ гэхэд чамаас уначих юм байхгүй. Хүү бид хоёр чамд онгоц ухаж өгөмз. Чи сарын турш өдөр болгон ир. Тэгээд үүний чинь төлөө чамд зууг биш хоёр зууг өгье. Хэрэв сарын дараа чи эдгэрчих юм бол таван зуун франк нэмж аваарай. Дуулж байна уу? Таван зууг цэвэр аваад дээрээс нь хоёр зуугийн нэмэртэй. Нийлээд долоон зуун франк болно. Ойлгож байна уу? Хоёр зуу нь онгоцонд өдөрт нэг цагаар сар суусны төлөө, тэгээд эдгэрснийхээ шанд таван зууг жич авна. Тэгэхдээ нэг юм санаж яваарай. Хэрэх өвчин гэдэг нэг намдаж байснаа дахиад л хөдлөөд эхэлдэг өвчин шүү дээ. Хэрэв намар дахиад өвдвөл ус нэгэнт хийдгээ хийчихсэнээс хойш бидэнд хамаа байхгүй шүү.

	Өвгөн их тайвнаар

	— За яах вэ. Тийм л юм бол би зөвшөөрье. Юу болохыг харан байж болъё гэлээ.

	Ингээд аль аль нь сэтгэл ханамжтай үлдсэн гурван зальтан наймаа тохиролцсоноо бататган гараа атгалцав. Тэгээд хоёр Ориол булаг руугаа буцаж очоод Кловист зориулсан нүх ухаж эхэллээ.

	Мөч хэртэй ажиллаад байтал замаар яваа хүмүүсийн ярилцах сонстов. Андермат, Латон эмч хоёрын ирж явааг харчхаад эцэг хүү хоёр нүд ирмэлцэн ажлаа орхилоо.

	Банкны эзэн хүрч ирээд тэдэнтэй гар барин, дөрвүүл дуу шуугүй ус руу гөлрөн зогсоцгоов. Их гал дээр тавьсан ус буцлах мэт хийн хөөс бургилан зээ гэж гаргаж амжсан голдрилоор горхи руу урсана.

	Ориол маадгар нь аргагүй инээмсэглэж, 

	— Мөн ч их төмөртэй юм даа! гэв.

	Үнэндээ ч нүхний ёроол тэр аяараа улайран, рашаан урсаж буй голдирлын жижиг жижиг чулуу хүртэл улаан хөгцөөр хучигдсан юм шиг өнгөр тогтжээ.

	Латон эмч ам нээж:

	— Төмөр байгаад байгаад яах вэ. Гол нь, бусад эрдсийг мэдэх хэрэгтэй гэж хариу дуугарахад Ориол хөгшин сэтгэл нь зовж, 

	— Байлгүй яадаг юм! Өчигдөр хүү бид хоёр эхлэлт болгож нэг нэг аягыг уучихсан чинь, өнөөдөр бүр сүрхий мэдэгдэж байна гээч. Бие хөнгөрөөд л... Тийм биз? гэхэд хүү нь өлгөж аваад

	— Ярилтгүй. Бие хөнгөрсөн гэдэг нь жигтэйхэн гэж үг нэмэрлэв.

	Андермат нүхний амсар дээр хөдлөхгүй зогсож байснаа эмч рүү эргэн:

	— Миний бодсонд хүргэхийн тулд энэ булгаас гарч байгаа уснаас зургаа дахин их ус хэрэгтэй болно гэж байгаа биз? гэхэд

	— Ойролцоогоор тиймэрхүү л байх болов уу гэв.

	— Бид тийм их рашаан гаргаж чадах болов уу?

	— Ээ, үүнийг чинь л хэлж чадахгүй юм байна.

	— За тэр. Тэгэхээр газар худалдаж авах гэж яарах хэрэггүй юм байна. Өрөмдлөгөөр юу болохыг хүлээх хэрэгтэй. Тэгээд шинжилгээний хариу бэлэн болтол нотариатын хүнээр урьдчилан худалдаж авах бичиг гаргуулж, өрөмдлөгийн үр дүн амжилттай болсон нөхцөлд л жинхэнэ ёсоор өгөлцөж авалцана гэдгийг заах хэрэгтэй юм байна.

	Чухам юуны тухай яриа болоод байгааг сайтар ойлгоогүй өвгөн Ориолын сэтгэл зовж эхлэв. Андермат түүнд зөвхөн ганц булаг бодсоноо биелүүлэхэд нь хаана ч үгүй бөгөөд шинээр хэд хэдэн булаг өрөмдөж гаргасан нөхцөлд л газрыг нь худалдан авч болох юм гэдгийг тайлбарлав. Шинэ булгийг зөвхөн худалдаж авах урьдчилсан бичиг баримт үйлдсэний дараа л эрж хайх боломжтой ажээ.

	Эцэг хүү хоёр, тэдний газар дээр булаг шанд гэвэл усан үзмийн ороонгоос ч цөөнгүй гэдгийг бүр үнэнээсээ үнэмшүүлэх гэж хичээв. Түүнээс амархан юм юу байх вэ. Жаахан ухахад л гүйцээ. Хараарай даа! гэхэд нь Андермат:

	— Харамз гэж хүйтнээр хариулав.

	Ориол хөгшин усанд гараа дүрснээ

	— Пээ, халуун гэж! Өндөг чанасан ч болмоор байна. Бонөфилийн рашаанаас хамаагүй халуун юм гэхэд нь Латон эмч ч хуруугаа дүрж үзсэнээ... «нээрэн ч тийм байж магадгүй» гэж хэллээ.

	Тариачин яриагаа үргэлжлүүлэн:

	— Тэгээд амт ч нөгөөдхийг дагуулах юм биш. Үнэр нь ч гэсэн зүйрлэшгүй сайхан. Юу гэхэв дураараа л бол, харин би энэ рашааны сайн гэдгийг батална. Эндхийн усыг би мэдэхгүй бол хэн мэдэх вэ? Тавин жил урсахыг нь харж байгаа юм чинь. Гэвч ийм сайхан ус хэзээ ч үзсэнгүй. Байгаа ч үгүй! гэнэ.

	Тэгээд хэдэн хором дуугүй зогссоноо дахиад л нөгөөдхөө эхлэн:

	— Би хуудуутай юм яриагүй шүү. Ямар нэг бараа худалдаж байгаа биш дээ. Тэгэхээр хэрэв хүсвэл та бүгдийн нүдэн дээр эмнэлгийн номын ёсоор биш, жинхэнээр нь туршаад үзье л дээ. Ямар нэг өвчтэй хүн дээр туршъя л даа. Энэ рашаан ийм халуун, сайхан амттай юм чинь үе мөч нь мэдээгүй болсон хүнийг эдгэрүүлнэ гэж мөрий тавьсан ч болох байна! Нээрэн мөрий тавья л даа, яах вэ! гэв.

	Хэсэг дуугүй болж хэнийг олдог билээ гэж бодож байгаа бололтой хараагаа аажимхан өргөж уулын орой ширтсэнээ, тэндээс ч олохгүй гэж байгаа юм шиг зам тийш хараа сунгав.

	Булгаас хоёр зуугаад алхам хэртэй газар, тэнүүлч Кловисын хөдөлгөөнгүй хоёр хөл цухуйж, уд модны цаана буй бие нь харагдаж өгсөнгүй.

	Ориол гараараа саравчилж ирээд сүрхий анаж харснаа хүүдээ хандан:

	Тэнд хэн байна аа? Кловис биш биз? Энэ чинь явчхаагүй юм уу? гэхэд нь гулжгар Жак доогтой инээмсэглэж, 

	— Тэр чинь биеэрээ байна. Туулай шиг дэгдчих юм биш, хаачив л гэж дээ гэв.

	Ориол их намбатайгаар Андермат руу алхлан очоод.

	— Эрхэм минь, миний хэлэхийг сонс. Тэр сууж байгаа зэрэмдэг хүнийг харж байна уу? Эмч ч түүнийг сайн танина. Хөл нь татчихаад, ганц ч алхаж чадахгүй арван жилийн нүүр үзэж байгаа юм. Би үнэн ярьж байгаа биз дээ, эмч ээ? гэвэл Латон хэлсний нь нотлон, 

	— Тийм тийм. Гэхдээ таны рашаан тийм зэрэмдэг амьтныг эдгээчихдэг юм бол ч аяга бүрд нь нэг франк төлсөн ч болно гэснээ Андерматад хандан, — Хэрэх өвчтэйгөөс гадна тулайтай хүн байгаа юм. Зүүн хөлийн булчин нь өвдгөөрөө татаад тэнийхээ больсон, баруун нь тэр чигээрээ мэдээгүй болчихсон юм. Яавч анагаах аргагүй өвчин гэж бодож байна хэмээв.

	Ориол түүний ярьж дуусахыг хүлээж байгаад яаралгүйхэн, 

	— За яах вэ дээ, ноён эмч минь ядахдаа ганц сар туршаад үзээч дээ. Би эдгэчихнэ гэж хэлж байгаа юм биш, тэгж ярихгүй, гэхдээ яах вэ, зүгээр туршаад үзээч л гэж гуйж байна. Аварга бид хоёр энд чулуу булах гэж нүх ухаж байсан юм. Яая гэхэв. Кловис хөгшний орох онгоц болгочихъё. Өдөр болгон цаг орчим сууг л даа, тэгээд юу болохыг харцгаая, харъя яадаг юм гэхэд нь, 

	— Юу сайхан дур сайхан. Өөрөө л мэд. Гэхдээ ямар ч үр дүн гарахгүй гэдгийг би харин хэллээ шүү хэмээн эмч бөвтнөв.

	Гэвч юмыг яаж мэдэх вэ, аз нь таараад эдгэчих ч магадгүй хэмээн аазгай нь хөдөлсөн Андермат тариачдын сэдсэн санааг шүүрч аваад суусаар байгаа тэнүүлч рүү зүглэцгээв.

	Заль хэрэглэж буйг хэдийнээ гадарласан хашир хулгайн анчин дургүйцэж байгаа дүр үзүүлэн, чадахгүй гэж зөрсөөр эцэст нь рашаанд суух цаг бүрд нь Андермат хоёр франк өгч байя гэсэн болзолтойгоор зөвшөөрөх аядав.

	Ийнхүү гэрээ байгуулах нь тэр. Тэр ч бүү хэл эмчилгээг энэ өдрөө, нүх бэлэн болмогц эхэлж, онгоцонд орно гэж тохиролцов. Рашаанаас гарсны дараа «солих» хувцсыг нь Андермат өгөхөөр болж Ориол хүүтэйгээ хашаанд нь хэвтэж буй зөөврийн жодгорыг Зэрэмдэг эрийн хувцсаа тайлж өмсөхөд зориулан авчирч босгохоор тохиролцов.

	Тэгээд банкны эзэн, эмч хоёр тосгон өөд буцаж, тосгоны захад салж, нэг нь өвчтөндөө зөвлөгөө өгөхөөр кабинет руугаа явж, нөгөө нь есөн цаг хагаст онгоцонд орох ёстой эхнэрээ хүлээхээр цэцэрлэгт хүрээлэн рүү зүглэв.

	Түдэлгүй Христиана ч гараад ирэв. Толгойноосоо авхуулаад хөлөө хүртэл яв ягаан өнгийн хувцас өмсжээ. Ягаан сийрсэн малгай тавьж, ягаан шүхэр бариад, царай нь хүртэл ягаарах нь үүрийн туяа гэлтэй. Зам товчлохын тулд зочид буудлаасаа шууд эгц хажуу руу буух нь далавчаа хумьсан шувуухай нэг чулуунаас нөгөөд хөнгөхнөөр түргэн түргэн үсэрдэг лугаа адил. Нөхрөө харангуутаа тээр холоос хүүхэд шиг баярлан, 

	— Ямар сайхан, гайхамшигтай газар вэ? Жигтэйхэн сайхан юм! хэмээн хашхирав.

	Нам гүм, жижигхэн цэцэрлэгт хүрээлэнгээр толгой ганзагалан холхиж явсан цөөхөн рашаанчид түүнийг өнгөрөхөд эргэн эргэн харцгааж тоглоомын газрын нээлттэй цонхон дээр ганс зуун, дан цамцтайгаа зогсож байсан Петрюс Мартел, өрөөний буланд аяга цагаан дарс өмнөө тавьчихсан сууж байгаа түнш Лапальмаа дуудаж, хэлээ ташсанаа, 

	— Ай чөтгөр ав! Аятайхан дамшиг аа! гэж дуу алдав.

	Христиана рашаанд ордог газар орж ирээд, хаалганы зүүнтээ сууж байгаа мөнгө хураагчид элэгсгээр инээмсэглээд, шоронгийн хуяг агсанд хөгжилтэйгөөр «Сайн байна уу?» гэснээ, цэнгэлдэх хүрээлэнгийн булгийн хажууд суудаг авгайтай ижил хувцасласан онгоцны сувилагчид тасалбараа өгөөд усны өрөөний хаалга ярайсан гудмаар түүнийг даган явав.

	Нэг хаалга онгойлгон Христианаг оруулав. Нүцгэн ханатай, сандал, толь, хөл тавих жижиг тавиураас өөр юмгүй уужимхан өрөөнд шар цементэн шалыг нь зуувандуу маягаар ухан хүнхийлгэж, мөн өнгийн цементээр доторлон онгоц хийжээ.

	Сувилагч бүсгүй гудамжны ус түгээгүүрийн цорго шиг цоргыг онгойлгоход онгоцны ёроолын торлосон нүхээр ус бургилан дорхноо дүүрэх боловч хананд зоосон нүхээр гадагш урсах учир хальж гарсангүй.

	Христиана зарцаа зочид буудалд орхиод ирсэн агаад, овернийн бүсгүйг хувцас тайлахад туслах хэрэггүй гээд харин цагаан хэрэглэл болон өөр зүйл хэрэгтэй болбол дуудамз гэж явуулав.

	Ганцаараа үлдээд яаралгүй тайчин, энэхүү тунгалаг усан сангийн бараг үл мэдэг үелзэн гүрвэлзэх усыг ширтэн байв. Хувцсаа тайлаад хөлийнхөө хурууг дүрж үзэхэд аятайхан дулаан мэдрэхүй бүх биеийг нь бүрхэх шиг болж хөлөө ээлжлэн дүрээд онгоц дүүргэсэн булгийн тунгалагхан таатай бүлээн усанд орж болгоомжтой суухад хөл, гар, цээжийг нь хийн жижиг бөмбөлөг бүрхэн авав. Энэхүү тоо томшгүй олон хийн бөмбөлөг түүний бүх биеийг бүрхэн наалдаж, жижиг сувдан бэгтэр хуяг мэт болохыг гайхан ширтэнэ. Энэхүү бичил сувд дороос нь шинээр зогсоо зайгүй бөнжгөнөн бий болох сувдуудад түрэгдэн цагаахан биеэс нь салан дээш хөөрч усны мандалд замхарна. Тэдгээр сувд жижигхэн, гарт баригдамгүй жимсгэнэ лугаа адил, усан дуслыг сувд болгон хувиргагч ер бусын увдистай идэр залуу, эрүүл чийрэг бие цогцсынх нь үр шим гэлтэй.

	Христианад тийн суух нь тун сайхан байлаа. Онгоцны дороос намуухан бургилах ус онгоцны дээд талын нүхээр урсан гарахдаа биеийг нь гижигдэн энхрийхнээр бүрхэж илэн таалах мэт эрвэгэнүүлэхэд тэндээс хэзээ ч гаралгүй хөдлөх ч үгүй, юуг ч эс бодон суугаад баймаар санагдана. Цаанаа л нэг аятайхан бүлээн илч биеийг нь төөнөн, юунд ч сэтгэл түвдэх юмгүй тайван болж, идэр залуу цогцсын ид хавыг мэдрэн, үгээр хэлэхийн аргагүй жаргалыг амсан, баяр бахдалыг төрүүлнэ. Ус пол полхийх нэгэн хэмийн шуугианд бүүвэйлэгдэн зүүрмэглэх зуур элдэв янзын бодол толгойд нь орж гарна. Одоо яахыгаа, маргааш юу хийхээ, хаашаа зугаалж болохыг эцгээ, нөхрөө, дүүгээ болон нохой аврахаар ухасхийснээс нь хойш баахан эвгүйрхэх болсон нөгөө өндөр залууг ч бодов. Сүр сархийсэн хүнд угийн дургүй ажээ.

	Энэхүү бүлээн усан дотор үнэхээр амгалан тайван агаад хүүхэдтэй болох юм сан гэдэг бүүр түүр найдвараас өөр сэтгэл зүрхийг нь зовоох, сонирхож хүсчихээр юм юу ч байсангүй. Түүнд өөрөөр амьдрах сан гэсэн дур хүсэл огтхон ч үгүй, байгаа юмандаа сэтгэл ханамжтай, аз жаргалтай байлаа.

	Гэнэт хаалгыг нь онгойлгоход агзасхийн цочив. Үйлчлэгч бүсгүй цагаан хэрэглэл, халаад авчирсан нь энэ агаад аль хэдийнээ хорин хувь өнгөрч, уснаас гарах хэрэгтэй болжээ. Тийнхүү аятайхан зүүрмэглэж байхад нь сэрээсэнд бараг харамсалтай санагдав. Дахиад хэдэн хувь байя гэж гуйх гэснээ цаана нь олон хоног ийнхүү аятайхан байх хугацаа байна гэж бодоод онгоцноос их л дурамжхан гарч, хэтэрхий халаагаад ирсэн халаадаар биеэ ороов.

	Түүнийг гарахад Бонөфил эмч өрөөнийхөө хаалгыг онгойлгон ёсорхгоор мэхийгээд орохыг урив. Бие нь ямар байгаа, хоолонд дуртай эсэх, хоол шингээхдээ аль зэрэг байгааг лавлаж, судсыг нь барин, хэлийг нь гаргуулж, нойртоо ямар буйг лавлаад рашаанд ордог газрын гол хаалга хүртэл гаргаж өгөнгөө, 

	— За тэр, зүв зүгээр шүү. Бүх юм номоороо. Аавдаа миний мэндийг дамжуулаарай, ажлын хүрээн дотор дайралдсан хүмүүсээс хамгийн хүндтэй хүн байгаа юм даа гэж хэд дахин ярьж амжив.

	Тийнхүү нялуурахад нь ялимгүй дургүй нь хүрч, нэг юм салаад гарч ирвэл рашаанд ордог газрын хаалган дээр эцэг нь, Андермат, Гонтран, Поль Бретинитэй хамт зогсож байхыг харав.

	Ямар нэг шинэ санаа сэдвэл тэр нь лонхонд хийсэн ялаа мэт толгойд нь дүнгэнэж эргэлдээд амар заяагаа үздэггүй нөхөр нь зэрэмдэг тэнүүлчийн тухай ярьж, анхныхаа онгоцонд орсон эсэхийг очиж харъя гэж санал гаргав.

	Түүний аяыг дагаж бүгд л булаг руу хамт зүглэлээ.

	Харин Христиана дүүгээ сэмхэн хойш нь татаж, хоёулхнаа хоцорч аваад, 

	— Би найзын чинь тухай ярилцах гэсэн юм. Надад яагаад ч юм нэг л таагүй санагдана. Түүний тухай юу мэддэгээ яриач. Ямаршуухан хүн бэ? гэхэд нь Польтой ойртож үерхээд нэлээд хэдэн жилийн нүүр үзэж байгаа Гонтран түүнд энэхүү шийдмэг, шулуухан эрээ цээргүй эрийн тухай ярьж өгөв.

	Поль уг нь ухаантай залуу гэвч, догшин ширүүн зантай, түүнээсээ болоод бодлогогүй хөдлөх нь ч бий. Ямар нэг юм хийе л гэж хүсвэл ухаалгаар эргэцүүлэн бодно, биеэ барина гэж ер байхгүй, амьдралдаа хатуу эрэмбэтэй бодож боловсруулсан төлөвлөгөөг ч удирдлага болгоно гэж үгүй, ямар нэг зурвас бодол, эсвэл хүсэл ч юм уу сэтгэл хөдөлгөсөн үйл явдал онгод орсон сэтгэлийг нь хөндөж орхивол буруу ч бай, зөв ч бай, сайн ч бай, муу ч бай өөрийнхөөрөө л зүтгэдэг хүн.

	Зээ гэж долоон удаа халз тулалдчихсан, хүнийг амархан гомдоож чаддаг ч гэсэн үүнийхээ дараа найз нөхөр нь болохдоо ч амархан ажээ. Янз бүрийн анги давхаргын, дэлгүүрийн үүдэнд дайралдсан ажилчин эмэгтэйгээс эхлээд анхных нь тоглолтын дараа хулгайлсан, тийм бүр улаан цайм хулгайлсан юм, жүжигчин хүүхнээ хүртэл дүрэлзсэн янаг сэтгэлээр хайрладаг байсныг нь яана. Театраас гарч ирээд гэртээ харихаар сүйхэнд суух гэтэл нь олны нүдэн дээр шүүрэн авч гар дээрээ өргөөд л нэг тэргэнд шидэнгээ хар хурдаар нь давхиулан гүйцэхийн аргагүй арилаад өгсөн юм.

	Ярианыхаа эцэст Гонтран, 

	— Ийм л хүн байгаа юм даа! Ёстой эр хүн, далимд хэлэхэд учиргүй баян боловч увайгүй тэнэг амьтан. Зүрх нь хөөрсөн үедээ юу ч хийхээс буцахгүй, яаж ч мэдэх хүн гэв.

	— Их хачин үнэртэй сүрчиг хэрэглэдэг юм билээ. Аятайхан ч юм шиг. Юу юм бол? гэж Христиана асуухад Гонтран хариуд нь, 

	— Би мэдэхгүй юм аа. Надад хэлдэггүй юм. Оросоос л авчирсан болов уу. Нөгөө жүжигчнийх нь бэлэг. Тэр жүжигчнээс болсон өвчнийг эмчлүүлж байгаа минь энэ. Үнэндээ сайхан үнэртэй шүү гэв.

	Алсаас баахан сувилуулагч, тариачин ирж яваа үзэгдэв. Үдийн хоол болтол салхинд гарах нь сувиллын газар заншил болсон зүйл байжээ.

	Христиана, Гонтран хоёр бусдыгаа гүйцэн очив. Удсан ч үгүй нөгөө ургаа хад байсан газар хачирхалтай юм харагдлаа. Саарал эсгий бүрхийн тамтаг тавьсан цагаан сахалтай толгой газраас цухуйх нь тас цавччихсан ч юм шиг эсвэл газраас ургасан ч юм шиг, бөөрөнхий байцаа гэлтэй харагдана. Тойроод хүмүүс шавж, тариачид дуу шуугүй гайхан ширтэцгээж (овернийхон шоолохыг мэддэггүй улс), харин хоёрдугаар зэргийн зочид буудлынх бололтой гурван бүдүүн эр доог тохуу хийж инээж хөхөрцгөөнө.

	Эцэг хүү Ориол нүхний амсар дээр зогсон, хүзүүгээ хүртэл усан дотор чулуу сандайлан суусан тэнүүлч өвгөнийг нүд салгалгүй ширтэнэ. Эл байдал, дундад зууны үеийн илбэ жатга хийж шийтгүүлсэн хэрэгтнийг санагдуулах агаад өвгөн усанд орохдоо ч суга таягаасаа салсангүй хамт аваад оржээ.

	Андермат хөхин баясаж, 

	— Яг зөв, зүйтэй хө! Хэрэх өвчтэй нутгийн бүх хүмүүс дагавал зохих амьд жишээ энэ байна! гэж хэлснээ Кловис руу тонгойн дүлий хүнд ярьж байгаа юм шиг учиргүй чангаар, 

	— За ямар байна? Зүгээр үү? гэж орилов.

	Халуун рашаанаас болж толгой нь дүйрсэн бололтой өвгөн тэнүүлч, 

	— Чөтгөр аваачаасай билээ, энэ усыг! Нүгэлтэй халуун юм. Шалзлах нь шиг байна гэв.

	— Халуун тусмаа л чамд сайн шүү дээ гэж Ориол хөгшин үг нэмэрлэв.

	Маркизын араас нэг хүн, 

	— Энд чинь юу болж байгаа нь энэ вэ? гэх дуулдана.

	Өдрийнхөө зугаалгаас буцаж явсан Обри Пастер ч уухилж аахилсаар нүхэнд ойртож ирлээ.

	Андермат түүнд, үе мөч нь мэдээгүй болсон энэ хүнийг яаж эдгээх гэж байгаа төлөвлөгөөгөө ярив.

	Энэ үес өвгөн тэнүүлч ч ам хуурай байсангүй.

	— Чөтгөр ав, лүд шиг халуун юм гэж үглэн онгоцноос гарах минь хэмээн хүн амьтныг татаад өгөөч гэж гуйна.

	Банкны эзэн түүнийг онгоцонд орох бүрд нь хорин мөнгө нэмж өгнө гэж байж сая нэг тайвшруулав.

	Хөгшин тэнүүлчийн биедээ эгэлдрэглэсэн хир буртаг болсон навтас хөвсөн нүхийг хүмүүс тойрон шавжээ.

	— Ёстой нэг бантан байна даа. Хурцхан шиг хайрхан байх аа даа! хэмээн нэг нь хэлэхэд, нөгөө нь өлгөж аваад

	— Махыг нь бүр ч ярих юмгүй! гэж нэмэв.

	Энэхүү шинэ булгийн нүүрсхүчлийн хөөсөн бөмбөлөг нь сувиллын газрын онгоцныхоос том, улам ч олон болохыг нь маркиз анзаарав. Тэнүүлчийн навтас дээгүүр дүүрэн бөнжгөнөж, усны гадаргуу тэр аяараа хийн бөмбөлгөөр дүүрэх нь дороос бургилах ус учир тоймгүй гинжин дундуур нарны туяанд гялбалзан гялтганах очир алмаасан эрих дундуур урсах мэт санагдана.

	Обри-Пастер марсайтлаа инээж өгүүлрүүн, 

	— Тэр яах вэ? Сувиллын газар юу болсон тухай ярья. Рашааныг шувуу шиг урхидаж, өөрөөр хэлбэл хонхон дор оруулах хэрэгтэй байдгийг хэн хүнгүй мэднэ. Үүнийг каптаж9 гэдэг юм. Өнгөрсөн жил Анваалын сувиллын онгоцыг рашаанаар хангадаг булагт нэг ийм тохиолдол болсон юм. Нүүрсхүчил уснаас хөнгөн учраас ялгаран хуралдаад дэндүү ихдэхээрээ хоолойгоор дамжин устай хутгалдаж онгоцонд орж ирэн агаарт дүүрч, хүний амьсгаа боогдуулна. Хоёр сарын дотор гурван ч удаа ийм явдал гарлаа л даа. Тэгээд надаас тусламж гуйхад нь би их хялбар арга олсон юм. Хонхон цүлхийнээс рашаан, нүүрсхүчлийн хий хоёрыг тус тусад нь хоёр хоолойгоор гаргаад, түүнийгээ онгоцны дор хооронд нь нийлүүлэх хэрэгтэй байлаа. Ингээд л рашааны ердийн найрлага нь зохих хэмжээндээ орж, илүү нүүрсхүчил гарах замыг нь хаах нь тэр. Харин энэ төхөөрөмж маань мянга орчим франкийн зардал гаргах хэрэгтэй болчихдог юм байна. Гэтэл хуучин шоронгийн хуяг юу хийсэн гэж санана! Хэний ч толгойд орохгүй байх. Хонхон цүнхээлийн дээд талд цоорхой гаргаж, түүгээр хий нь гараад мэдээжээр агаарт замхарна. Ингээд л та бүхнийг нүүрсхүчлийн хийгүй, нүүрсхүчлийн хий байлаа ч гэсэн тун яльгүй хэмжээтэй учраас ашиг муутай нүүрсхүчлийн онгоцонд оруулж байгаа нь энэ дээ. Ашгаар тун шалихгүй юманд мөнгөө үрж байгаа нь энэ. Гэтэл энд ямар байгааг харцгаа л даа!

	Цөм эгдүү нь хүрэв бололтой, нэг нь ч инээж шоолохоо больж, харин ч нөгөө тэнүүлчийг атаархсан маягтай харж эхлэв. Хэн нь ч гэсэн хүрз шүүрч аваад, тэнүүлчийн нүхний хажууд өөртөө зориулан нүх ухахад бэлэн байлаа.

	Андермат инженерийг сугадаж аваад замаар орон ямар нэг юм ярилцан одов. Обри-Пастер байн байн зогсож, таягаараа агаарт дугуйлан зурж, ямар нэг цэг зааж байгаа бололтой чичлэн, банкны эзэн тэмдэглэлийнхээ дэвтэрт юм тэмдэглэж байгаа харагдана.

	Христиана, Поль Бретини хоёр ч ярилцаж явав. Залуу эр Оверноор аялан үзэж харснаа, төрсөн сэтгэгдлээ ярина. Хөдөөгийн байгальд бие сэтгэлээрээ жолоо алдан дурладаг, байгалийн үзэсгэлэнд шимтэн бахархаж, түүндээ шүлтэн, зүрх нь цохилж бие нь дагждаг нэгэн ажээ. Христианад:

	— Бие маань тэр чигээрээ нээгдэн задгайрч бүгд л надад юүлэгдэн дамжиж сэтгэлийг минь хөндөн уйлуулж, шүд хавируулах шиг санагдахыг яана. Жишээ нь, бидний өмнө цэлийх энэ ногоон мод бүрхсэн уулын хажууг нүдээрээ уух шиг санагдан, энэ нь надад шингэж, цусаар минь гүйж байгаа ч юм шиг, би түүнийг ховдоглон залгилж, өөрөө ч ой мод болчихсон мэт санагддаг юм гэж хүүрнэв.

	Энэ бүгдийг ярихдаа тувт инээмсэглэн, том алаг нүдээрээ нэг үе мод руу нэг үе Христианаг ширтэхэд нь гайхаж, аягүйрхсэн сайх бүсгүй яриаг нь дуугай чагнах авч түүний догдолсон сэтгэлийг ойлгож байв. Энэхүү бүлтийтэл ширтэх шунаг харц Христианаг ч тэр ой модны хамт залгин авах шиг санагдана.

	Поль яриагаа үргэлжлүүлэн, 

	— Үнэрлэхүй маань надад ямар баяр баясгалан авчирдгийг та мэддэг ч болоосой. Бидний энэ амьсгалж байгаа агаарыг би уун мансуурч, түүнд байгаа бүх үнэрийг, бүгдийг нь шүү, мэдэрдэг юм. Тэгээд та миний хэлэхийг сонс л доо. Юуны өмнө та энд ирсэн өдрөөсөө эхлээд, эндхийн нэг содон үнэрийг анзаараа биз дээ. Нэг тийм... зөөлхөн юутай ч адилтгамгүй сэвэлзсэн, юу ч гэх юм дээ нэг тийм бараг бодитой биш гэмээр. Хаа хаагүй л байх боловч чухам юунаас, хаанаас гараад байгааг нь тааж олохын аргагүй. Ямар ч анхилуун үнэр, хэзээ ч энэ үнэр шиг миний сэтгэлийг хөдөлгөж байсан нь үгүй. Гэтэл энэ маань цэцэглэж байгаа усан үзмийн үнэр шүү дээ. Би түүнийг мэдэж аваад тавхан л хонож байна. Юм мэддэг цөөхөн хэдэн хүн л амтыг нь амтлан ойлгодог дарс гэгчийг гаргадаг тэр усан үзэм маань хамгийн мэдрэхүй сайтай хүмүүс л олж чадах ялдамхан зөөлөн үнэрийг бас гаргадаг байна гэж бодоход гайхамшигтай бус уу. Та энэ амьсгалж байгаа агаартаа туулайн бөөрний хамар цоргисон үнэр, хуайсын чихэрлэг нялуун анхилам үнэр, уулын сонгино, өвс ногооны дотор уужруулам хэний ч хайхардаггүй тэр үнэрийг төсөөлж ялгаж чаддаг биз дээ.

	Христиана түүнийг гайхан чагнасан нь хэлсэн ярьсныг нь гайхалтай нээлт гэж бодсондоо ч биш харин түүнийг тойрон өдөр болгон ярьдаг ерийн зүйлээс тэс ондоо санагдсанд сэтгэл нь догдолж нэг л хачин болсон байлаа.

	Түүний хоолойн өнгө бүдэг сөөнгөдүү атлаа цаанаа нэг эевэргүү сонсогдоно.

	— Ингэхэд ер нь та халуун өдөр зам дээр нэг тийм ванилийн10 үнэр анхилах шиг болдгийг мэдэрдэг үү? Мэдэрдэг биз дээ? Энэ чухам юуны үнэр болохыг мэдэх үү? Үгүй, би хэлж чадахгүй нь... гэснээ, гэнэт хөхрөн гараа сунган урагш зааж, 

	— Хараач гэв.

	Замаар өвс ачсан тэрэг цувах агаад, тэрэг болгонд хоёр шар хөллөжээ. Удаан хөдөлгөөнтэй тэр амьтад, хөлөө арай ядан зөөж модон ялуугаар холбосон сэлмэн эвэрт толгойгоо буулган духайлгаж, арьсны нь цаанаас хөх мах нь чичгэнэнэ. Тэрэг бүрийн өмнө ханцуйтай цамц, цээживч өмсөж, хар бүрх тавин саваа барьсан хүн алхалж, байн байн гэдрэг эргэн, саваагаараа шараа гуядалгүй зөвхөн цохыг нь ч юм уу далыг нь шүргэхэд цаадах нь дүгрэг, усгал нүдээ эргэлдүүлэн, түүний хөдөлгөөнийг дагана.

	Христиана, Поль хоёр тэргийг өнгөрөөх гэж замаас зайлж зогсов.

	— Та үнэртэж байна уу? гэж Бретини асуухад

	— Юуг? Малын хашааны л үнэр байна шүү дээ гэж гайхсан Христиана хариу дуугарав.

	— Яг тийм, малын хашааны үнэр. Энэ нутагт морь гэдэг амьтны бараа харагддаггүй болохоор энэ бүх шар үхэр замаар өнгөрөхдөө малын хашааны үнэрийг тархааж, тэр нь нарийн тоостой нийлэхээр агаар салхинд ванилийн амт гаргадаг юм даа гэхэд нь Христиана ой нь гутсан байртай, 

	— Пөөх! гэчхэв.

	— Өршөөгөөрэй, би зүгээр л химийн талаас нь задалж үзэж байгаа юм шүү дээ. Яалаа ч гэсэн хатагтай минь, та бид миний л мэдэхийн Францад хамгийн гоо үзэсгэлэн бүрдсэн, сэтгэл санаа тайвшруулам нутаг оронд байна гэж ам дүүрэн хэлж чадах байна. Ёстой алтан зуунд л байна гэсэн үг. Лиман гэж! Лиман минь дээ! Үгүй ээ, түүнийг танд ярихгүй, харин үзүүлнэ. Та өөрийн биеэр үзэж амсах хэрэгтэй!

	Маркиз, Гонтран хоёр араас нь гүйцэж ирэв. Маркиз охиноо сугадаж аваад, хоолонд орох ойртож байгааг сануулж тосгоны зүг эргэж алхангаа өгүүлрүүн:

	— Хүүхдүүд минь сонсож бай, гурвуулд чинь хамаарах юм шүү. Вильям ямар нэг юм хийе л гэж толгойд нь орох юм бол галзуурсан мэт болчихдог хүн. Одоо нөгөө ирээдүйд байгуулах сувиллаасаа өөр юу ч бодохоо больчихож. Ганц түүнээ л бодож, тооцоолж, санасандаа хүрэхийн тул Ориолын гэр бүлийнхний сэтгэлийг татахаар завдан байна. Христианыг эхлээд охидтой нь танилцаж, ер нь нийлэмжтэй улс уу, үгүй юу гэдгийг мэдмээр байна гэнэ. Гэхдээ бидний залийг эцэг нь огт хар авахгүйгээр танилцах хэрэгтэй юм. Тэгэхээр надад нэг санаа төрлөө, өглөгийн баяр л зохион байгуулъя. Хонгор минь, чи тэгэхээр эндхийн лам дээр очоод өөртэйгөө хамт өглөг цуглуулах хоёр хүнийг олж өгөөч гэж хэл. Мэдээжээр хэнийг сонгож авахаа аятайхан ойлгуулчихна биз. Цаадах чинь үлдсэнийг нь өөрөө хийчихнэ. Та нарын хувьд гэвэл залуус минь, Петрюс Мартел, түүний жүжигчид, хөгжмийн тусламжтай цэнгээний газар сугалаа зохион байгуулдаг юм шүү. Тэгээд Ориолын охид сүмд сайн хүмүүжсэн гэж улс амьтны ярьдагчлан үнэхээр нийлэмжтэй байх юм бол Христиана тэднийг мэдээж эрхэндээ оруулна.

	 


V

	 

	Бүтэн долоо хоногийн турш Христиана баярын бэлтгэл сэхээ завгүй хөөцөлдөв. Лам ч өөрийн сүсэгтнүүд дундаас үнэндээ Маркиз де Равенелийн охинтой цуг өглөг цуглуулахад Ориолын охид л яг тохирно гэж үзсэн агаад өөрөө ч түүнд оролцох болсондоо баярлаж бүх юмыг зохицуулан эвийг нь олж, өөрөө анх энэ санааг сэдсэн юм шиг охидыг өөрийн биеэр урив.

	Сүмийн харьяа нутгийнхан тэр чигээрээ хөдөлж эхлэв. Тэр ч бүү хэл өвчин зовлонгоос өөр юм ярихыг мэддэггүй рашаанчид хүртэл ярианы шинэ сэдэвтэй болж, хоолны ширээнд суухдаа шашны болон харын баярын үеэр хэр зэрэг өглөг цугларч болох тухай элдэв таамаглал, санал солилцоно.

	Сайхан ч өдөр боллоо. Зуны дулаахан тунгалаг сайхан өдөр талд наран улайтал ээж, моддын сүүдэрт сэрүү татна.

	Мөргөлийг есөн цагт, бадралт баг бишгүүртэйгээр түргэхэн өнгөрүүлэхээр тохиролцжээ. Мөргөлөөс өмнө, сүмийг Руая болон Клермон, Феранаас захиалж авчирсан цэцгийн хэлхээгээр хэрхэн чимснийг үзэхээр ирсэн Христианагийн ард хөлийн чимээ гарахад эргэн харвал, Литр ламтан, Ориолын хоёр охинтой ирж явлаа. Санваартан тэднийг танилцуулахад, Христиана охидыг өглөөний хоолонд урив. Тэд хүндэтгэлтэйгээр мэхийн ёсолж, урилга хүлээж авснаа илэрхийлэхдээ нүүр нь улайв.

	Сүсэгтнүүд цуглаж эхэллээ.

	Христиана, эгч дүү нар тэдэнд зориулан тусгай хүндэт суудал дээр олны өмнө сууж, орон нутгийн эрхтэн, дархтанд тал засахын тулд тэдний дагуул болгон авсан гурван залуу өөдөөс нь харж суужээ. Тэд бол хотын дарга, түүний туслагч, хотын захиргааны зөвлөгч гурвын хөвүүд байв.

	Бүх юм санаснаар сайхан бүтэв.

	Мөргөл ч дорхноо дууслаа. Зуун арван франк хандивласны дээр Андерматын өргөсөн таван зуун франк, маркиз де Равенелийн тавь, Поль Бретиний зуу нийлээд бүгд долоон зуун тавин франк болсон нь анваалын сүмийн харьяа газар урьд өмнө дуулдаагүй их мөнгө байлаа.

	Мөргөлийн дараа Ориолын охидыг зочид буудалд хоолонд урьснаараа аваачлаа. Хоёулаа ялимгүй зовсон байдалтай боловч айж ичсэндээ бус даруу зангаасаа тэгж буй нь харваас илт ажээ. Нэг ширээнд цуг хооллосон эрчүүдийн сэтгэлд ихэд нийцсэн байна.

	Эгч нь намбатай, дүү нь сэргэлэн хөдөлгөөнтэй, эгч нь, хар үгээр хэлэхэд илүү догирхог, дүү нь болохоор илүү ялдам хөөрхөн ажээ. Түүний хажуугаар ёстой л эгч дүү хоёр биш гэх үү гэсэн шиг хоорондоо жигтэйхэн адилхан ажээ.

	Хоолны дараа цөмөөрөө хоёр цагт сугалааны хонжвор эхлэх ёстой цэнгээний газар луу явав.

	Цэцэрлэгт хүрээлэн тариачид, рашаанчдаар дүүрсэн нь яармагийг санагдуулна.

	Дорнодын маягийн сүүдрэвч дор хөгжимчид, Сен-Ландрын өөрийнх нь зохиол, хөдөөгийн симфони хөгжимдөж байлаа. Христианатай хамт явж байсан Поль гэнэт зогсоод, 

	— Үгүй ер! Муугүй эд байна! Үнэндээ аятайхан юм! Сен-Ландр бас ч гэж авьяастай эр юм. Жинхэнэ найрал хөгжим тогловол улам илүү сонстох нь мэдээж гэснээ Христианагаас, 

	— Та хөгжимд дуртай юу? гэж асуухад нь

	— Маш их дуртай гэлээ.

	— Хөгжим намайг зовоочихдог юм. Дуртай хөгжмөө сонсох үес анхных нь авиа арьсыг минь хуулан, улмаар уусган хайлуулж бүх булчин шөрмөс, мэдрэхүй маань нүцгэрэн хоцрох шиг болж хөгжмийн эгшигт арчаагүйгээр дайруулах мэт болдог юм. Үнэндээ хөгжим миний нүцгэн мэдрэхүй дээр тоглож, бүх мэдрэл маань чичгэнэн хэмнэл бүрд татваганах шиг санагддаг. Би хөгжмийг зөвхөн сонсголоороо хүлээж авах төдийгүй, бүх бие цогцсоороо мэдрэн хөлөөсөө толгой хүртлээ доргин чичгэнэж байдаг. Хөгжим өө гэж! Ямар ч юм надад тийм бахдал, чухамдаа тийм аз жаргалыг өгдөггүй юм.

	Христиана инээмсэглээд, 

	— Ямар гайхалтай мэдрэхүй вэ! гэхэд

	— Чөтгөр ав! Гайхалтай мэдрэхүйгүй бол амьд явах хэрэг юу байна аа? Яст мэлхийн хуяг юм уу армааны арьсаар хучаастай зүрхтэй хүмүүсийг өрөвдөх юм. Сэрлээсээ болж зовж шаналан түүнээ цочрол мэт хүлээн авч, эрээд олдоггүй амттан мэт ухаан тавьдаг хүн л аз жаргалтай байдаг юм. Учир нь баяртай ч бай, уйтгартай ч бай сэтгэл хөдлөлөө ухамсарлан ойлгож түүндээ мансууран нэг бол ханатлаа баясан цэнгэж, нэг бол яадгаа алдтал гуниглан гомдох хэрэгтэй юм гэж ярив.

	Түүний хэлсэн ярьсныг танилцсанаасаа эхлээд л бүтэн долоо хоног гайхаж яваа Христиана түүн рүү толгойгоо өргөн харав.

	Үнэндээ ч шинэ найз нь (анхандаа эвгүй сэтгэгдэл төрүүлж байсан хэдий боловч дорхноо найз болоод амжжээ) долоо хоногийн өмнөөс эхлээд түүний сэтгэлийн тайвныг тунгалаг дөлгөөн цөөрөмд чулуу шидэж байгаа адил донсолгон, үймүүлж байгааг хэлэх юун. Тэрхүү амар тайван сэтгэлийн гүнд шидэх шидэхдээ чамлахааргүй том чулуу хаялна.

	Христианагийн эцэг эцгүүдийн нэгэн адил охиноо юмны учир мэдэх болоогүй жаахан охин шиг бодож явдаг, дүү нь инээлгэж дөнгөдөг ч гэсэн ямар нэг бодолд оруулчихаар ухаантайхан юм хэлж чаддаггүй, гэр бүлийн амьдралын хүрээнээс хэтэрсэн юм эхнэртэйгээ ярьж болно гэж нөхрийнх нь толгойд ч ордоггүй байсан болохоор эдүгээ хүртэл Христиана нэг л сайхан дөлгөөхөн зүүд зэрэглээ дунд амьдарч иржээ.

	Тэгтэл түүний явцуухан мэдлэгийн ханыг сүхээр бутлах мэт ухаалаг санаагаар зад татах хүн гараад ирлээ. Тэгээд бас энэ хүн нь эмэгтэйчүүдэд таалагддаг байгаа байдлаараа сэтгэл хөдөлснийхөө хүч чадал, хурц зан байдлаараа бүх эм хүйстний сэтгэлд нийцдэг хүмүүсийн нэг ажээ. Эмэгтэй хүнтэй ярьж, хэлэх юмаа хэлж ч, ойлгуулж ч чаддаг нэгэн байлаа. Ухаалаг авьяас билигтэй авч туйлбартай бус, нэг бол үхэн хатан дурлаж, эсвэл үзэн ядаж явдаг, ямар ч юмыг сэтгэл нь бахадсан, тогтворгүй хүний байдлаар чин сэтгэлээсээ бат итгэлтэйгээр ярьдаг, эмэгтэй хүний сэтгэлийг булаах хүч, авхаалж, уян хатан чанарыг эрэгтэй хүний арай гүн, ажилсаг, нэвт шувт хардаг ухаантай хослуулж чаддаг нэгэн ажээ.

	Гонтран тэднийг түргэн түргэн алхан гүйцэж ирээд, 

	— Аль вэ, тэр сонин хосыг эргээд хараач гэв.

	Тэд эргэн харвал Онора эмч, цэнхэр палаажтай бүдүүн хөгшин авгай сугадчихсан явна. Сийрсэн малгай дээрээ ургамал судлалын цэцэрлэгийн цэцгийн мандлыг санагдуулам төрөл бүрийн цэцэг ургамал хатгажээ.

	Христиана гайхсандаа өөрийн эрхгүй, 

	— Энэ эхнэр нь юм гэж үү дээ? Дор хаяхад арван тав, зургаа ах юм байна шүү дээ гэчхэв.

	— Таачихлаа, жаран тавтай гэсэн. Эх баригч байсан юм гэнэ. Нэг төрөлтийн үеэр л эмчийг нөхрөө болгоод наалдчихсан хэрэг. Тэгээд ч хөөрхийс өглөөнөөс орой болтол хэрүүлээс салдаггүй юм гэсэн.

	Чанга чанга хашхиран хүмүүс дүнгэнэх шуугианаар дүүрсэн цэнгээний газар тийш тэд эргэн явцгаалаа. Орох хаалганы өмнө тавьсан том ширээн дээр сугалааны хонжвор дэлгэн тавиад, Одеоны Одлен хэмээх жижигхэн хар үстэй эмэгтэйгээр туслагч хийсэн Петрюс Мартел тэндээс нэг нэгээр нь сугалан авч дугаарыг дуудангаа, алиа хошин үг хавчуулж, цугласан олныг зугаацуулан инээлгэнэ. Ориолын хоёр охин, Андермат нартай цуг ирсэн маркиз, 

	— За яах болж байна. Энд азнах уу, явах уу? Дэндүү их шуугиантай юм гэхэд нь цөмөөрөө Ла-Рош-Прадьерын замаар өгсөн ууланд зугаалахаар шийдэв.

	Усан үзмийн тариалангийн дундуур гарсан нарийхан жимээр араасаа цуварч өгсөх хэрэгтэй болоход Христиана хөнгөн шингэн алхлан түрүүнд нь явав. Анваалд ирснээсээ хойш нэг л өөр шинээр амьдарч байгаагаа мэдрэх болж, урьд нь санаанд ч ордоггүй байсан энгийн юмс хүртэл сэтгэлийг нь хөдөлгөн, амьдралын баяр баясгалангаар цээж дүүрэн явдаг болжээ. Рашаанд орсны ачаар бие тэнхээрч яагаа ч үгүй байтал гуньхран, бие эвгүйрхдэг байсны нь арилгаснаас ч тэр үү, юмыг түргэн тусган авч байгалийн сайханд татагдан баясах боллоо. Эсвэл түүний санаа сэтгэл ийнхүү хөнгөрөн, хөөрсөн явдал бол оргилуун дүрэлзсэн яриагаараа олон олон юм мэдүүлж өгсөн учир нь үл олдох залуу эр ямагт хамт байснаас болсон ч байж магадгүй юм.

	Цэнгэг агаараар цээж дүүрэн амьсгалж явахдаа салхины аясаар хэрэн байдаг тэр олон үнэрийн тухай тунгаан бодож явлаа. «Үнэндээ ч намайг агаарт замхарсан үнэрийг ялгаж мэдэхэд сургасан юм шүү» гэж бодно. Одоо бол Христиана өөрөө энэ тэр үнэрийг ялангуяа цэцэглэж буй усан үзмийн ялдамхан зөөлөн, анхилуун үнэрийг ялгадаг болжээ.

	Эцэст нь, цөм зам дээр гарч хосоороо явах болов. Андермат, Ориолын том охин Луиза хоёр өмнө нь гарч, овернийн газрын орлогын тухай хүүрнэн явна. Эцгийнхээ хар ухааныг өвлөн авсан ёстой л эцгийн охин гэхээс аргагүй залуу оверни бүсгүй газар тариалангийн ажлыг арван хуруу шигээ мэдэх нь гайхалтай агаад тайван намуухан хоолойгоор, сүмд хүмүүжихдээ олж авсан язгууртан бүсгүйчүүлийн намбатай өнгөөр даруу төлөв ярина.

	Андермат түүний ярихыг сонсонгоо, хажуугаас нь харж, ийм залуухан мөртөө даруухан тэгээд бас амьдрал ахуйн хэргийг чамгүй сайн мэддэгт нь дотроо сайшаан явав. Хааяа нэг гайхсанаа илэрхийлэн

	— Үгүй ер! Лиманд чинь га талбай гучин мянга хүрдэг байх нь ээ? гэж дуугарахад нь, 

	— Тийм ээ, ноёнтон. Хамгийн сайн сортын алим өгдөг мод суулгасан байвал шүү дээ. Ер нь ч Парист иддэг жимсний ихэнхийг манай эндээс хангадаг юм гэв.

	Тэгэхэд нь Андермат эргэн, Лиманы хөндийг хүндэтгэсэн байртай харав. Уулын замаас ямагт хөхөмдөг манан бүрхэн байдаг зах хязгаар нь үл харагдах уужим тал цэлийх ажээ.

	Христиана, Поль хоёр ч зогсоод, манан татсан алсын барааг нүд гүйлгэн сонирхов.

	Зам явсаар том том самрын модонд тулан түүний саглагар мөчрийн сүүдэрт аятайхан сэрүү татах ажээ. Өгсүүр зам энэ хүрээд усан үзмийн бут сөөг бүрхэж орой руугаа намхан өвстэй уулын хажуу даган зурайжээ. Тэрхүү гүвээний хяр нов ногоохон харагдана.

	— Ямар үзэсгэлэнтэй газар вэ? Үнэндээ үзэсгэлэнтэй байгаа биз, хэлээч дээ? Яагаад энэ байгалийн үзэсгэлэн сэтгэл эзэмдэж зүрхэнд хоногшино вэ? Ямар гайхалтай гүн нэгэн аяс түүнээс гарна вэ? Хамгийн гол нь зах хязгааргүй нь өргөн уудам юм! Эндээс хөндийг харахад бодол санаа минь жигүүр урган дүүлж, огторгуйн уудамд эргэлдэн алсын алсад ниссээр бидний хэзээ ч харах учиргүй хүсэл мөрөөдлийн шидэт оронд очих шиг санагдана. Тийм ээ, энэ бол маш сайхан, яагаад гэвэл барин тавин нүдэнд харагдах зүйлээсээ илүү зүүд зэрэглээ, үлгэрийн юмтай төстэй юм.

	Христиана ямар нэг юм хүлээж, найдан үл ойлгогдох догдлолд автан яриаг нь үг дуугүй сонсон үг бүрийг нь гээхгүйг хичээнэ. Үнэндээ ч түүний нүдэнд үлгэрийн мэт номин хөх, ягаан өнгө нь үргэлж хувиран өөрчлөгдөх юутай ч зүйрлэмгүй гайхамшигт газар орон үзэгдэх мэт болжээ.

	— Тийм ээ, үнэхээр үзэсгэлэнтэй яагаад гэвэл гайхамшигтай юм. Үүнээс илүү хараа булаам газар орон байдаг л даа гэхдээ өнгө зохицол нь энэ газрын хаана нь ч хүрдэггүй. Үзэсгэлэн гоо, байгалийн үзэсгэлэн гоог юутай ч зүйрлэшгүй, хатагтай минь! Өнгө зохицсон үзэсгэлэн гэдэг бол хорвоогийн хамгийн чухал зүйл юм. Гоо үзэсгэлэнгүй нэг ч юм хорвоод үгүй. Харамсалтай нь, түүнийг ойлгодог хүн даанч цөөхөн. Хүний бие ч юм уу, баримлын дүрс байдал, уулсын бараа, уран зургийн буюу энэхүү өргөн уудам хөндийн өнгө нийлэмж, Жокондын11 уруулд тодрох нууцлаг инээмсэглэл, сэтгэл дотрыг догдлуулсан ганц үг, зураачийг бурхан тэнгэртэй эн чацуу их бүтээлч болгон хувиргасан өчүүхэн өчүүхэн зураас энэ бүгдийг хайхарч ухаардаг хүн хэн байна вэ?

	Аль вэ, би танд Бодлерийн12 хоёр бадгийг уншаад өгье.

	 

	Тэнгэр тамын алиных нь ч зарц байсан ялгаагүй

	Тэнгэрлэг сайхан бас аймшигт гоо үзэсгэлэн!

	Хэлж мэдэхгүй ч сайхан дуртмал ертөнцийн минь цонхыг

	Харц, нигуур, алхаа гишгээ чинь надад нээнэм

	Сахиус, араатан, тэнгэр, шулмын аль нь ч бий

	Шидэт үзэгдэл чи надад ер хамаатай гэж үү

	Гэрэлд ч, айзамд ч, салхинд ч, давалгаанд ч чамтай хамт бол

	Газар дэлхий тийм ч муухай, агшин хурам тийм ч хэцүү биш ээ

	 

	Христиана түүнийг тээнэгэлзэн харж, бахдан буйг нь гайхсан бололтой, нүд нь «Энэ шүлэгт ер бусын гайхаад байх юу байгаа юм бэ?» гэж асуух мэт.

	Бретини ч түүний бодлыг ойлгов бололтой, шүлгээ ийм сайхан уншаад байхад ойлгоогүйг нь бодоход сэтгэлийнхээ хөдлөлд татаж чадсангүй гэж дотроо цухалдаад, эгдүүцсэн өнгөөр, 

	— Би үнэндээ, ямар тэнэг амьтан бэ! Ойлгоход хамгийн ярвигтай яруу найрагчийн шүлгийг эмэгтэй хүнд хүчээр ойлгуулах гэж байдаг. Гэвч цагаа болохоор та түүний санааг мэдрэн, над шиг ойлгох болно гэж итгэж байна. Эмэгтэй хүн юмыг ухамсарлахаасаа илүү сэтгэлийн зөнгөөрөө ойлгодог болохоор, урлагийн нандин нууцыг бодол санаанд нь нэгэн тааламжтай дуудлага орсон тэр үед л ухаж авдаг юм гэв.

	Тэгээд эвлэгхэнээр мэхийснээ, 

	— Би танд тэр тааламжтай дуудлагыг төрүүлэхийг чармайна гэж нэмж хэлэв.

	Ийн хэлсэн нь дэндүү зоримог санагдсангүй зөвхөн хачин санагджээ. Ер нь тэгээд ямар учиртайг нь ойлгоё ч гэж хичээсэнгүй, харин урьд нь огт ажиглаагүй явсан нэгэн зүйлийг олж харсандаа цочирджээ. Христиана түүний ганган дэгжин болохыг, биедээ тааруулан тун аятайхан хувцасласныг нь одоо л анзаарав. Дэндүү өндөр, ханхар цээжтэй, ихэд эрдүү, сүр бараатай болохоор энэ нь анхандаа нүдэнд тусдаггүй ажээ.

	Нүүрийн нь төрх ч гэсэн нэг л бүдүүн хадуун, анх харахад хүдэх болхи юм шиг сэтгэгдэл төрүүлнэ. Харин одоо нүдэнд дасаад ирэхээр царайд нь нэг л сэтгэл татах их хүч буйг ажиглан, заримдаа сөөнгөдүү ялдам дууных нь өнгөнд зөөлөн аяс үе үе гарч ирэх нь соньхон.

	Поль Бретини тун нямбай хувцасласныг анх удаа ажиглаж байгаа Христиана «Хүмүүс мөн сонин юм даа, сэтгэл татам чанарууд нь зугуухан цувран ажиглагдах юм. Энэ хүн ч яг л тийм нэгэн ажээ» хэмээн бодов.

	Гэнэт Гонтран тэдний араас ихэд хөгжилтэйгөөр хашхичин, 

	— Христиана, зогсоорой, хүлээж бай гэсээр гүйцэж ирээд, — Хүүе, хурдан наашаа хүрээд ирээч, бага охины нь ярихыг сонсооч! Их ухаалаг, инээдтэй амьтан юм. Гайхалтай! Аав биеэ барьдгийг нь болиулж чадаад, одоо бүр хорвоогийн хамгийн элэг хөшмөөр юм яриулж байна. Тэднийг хүлээе гэв.

	Тэгээд Шарлот Ориолтой цуг ирж яваа маркизыг хүлээцгээлээ.

	Шарлот ёстой л хөгжилтэй хүүхэд зангаар хөдөөгийнхний ил цагаан сэтгэл, аяг зангийн тухай инээд хүрэм зүйл шулганаж явна. Тэгэхдээ тэдний болхи хөдөлгөөн, зан авир, зуунги яриа, тэр ч бүү хэл хоорондоо маргалдахдаа гаргадаг аялга, уулга алдахыг нь хүртэл хөгтэй адилхан дуурайн, нүүр амаа хөдөлгөхөд нь түүний хөөрхөн нүүр улам ч өхөөрдөм харагдана. Сэргэлэн нүд нь гялалзаж, зузаавтар уруултай ам нь ангайхад жигд танан цагаан шүд яралзан, ялимгүй шантгар хамар нь улам ч гаажтай болгож, илбээд авмаар энхрий харагддаг дөнгөж дэлбээгээ нээж байгаа цэцэг лугаа адил үзэсгэлэнтэй үзэгдэнэ.

	Маркиз амьдралынхаа ихэнхийг эдлэндээ өнгөрөөсөн агаад Христиана, Гонтран хоёр ч өв залгамжилсан шилтгээнд өсөж торнихдоо эртний заншлаар эзний гэрт хааяа уригдан хооллодог биерхэг, бардам норманд тариачдыг сайн мэддэг, тэдний хүүхдүүдтэй тоглож, чи би дээ хүрэлцэн нөхөрлөдөг байсан учир сайх, бараг язгууртан авхайн намбатай тариачин охинтой энгийн нөхөрсөг, чөлөөтэй ярилцан хэл амаа ололцоход ядах юм байсангүй учир цаад охин ч улам хөгжилтэй итгэмтгий байдлаар ярих ажээ.

	Андермат, Луиза хоёр сууринд хүрчхээд тэдэн дээр буцаж ирэв.

	Цөм замын хажууд том модны сүүдэрт зүлгэн дээр суулаа. Удтал тэнд байж, санаанд орсноо хамж шимэн намуухан ярилцаж юунд ч сэтгэл чилэхгүй амгалан сууна. Хааяа нэг буулга дороо толгойгоо нугдайлгасан хоёр шар хөллөсөн тэрэг өнгөрөх бөгөөд өмнө нь далбагар хар бүрх тавьсан, туранхай тариачин алхалж, хөгжмийн удирдаачийн саваа шиг саваагаар савчин хөсгөө зална.

	Тариачин малгайгаа авч мэндлэхэд нь эгч дүү хоёр «Сайн байна уу?» хэмээн цангинасан дуугаар хариу мэнд барина.

	Бүрий болж байхад гэртээ харилаа.

	Цэцэрлэгт хүрээлэнд ойртож ирмэгц Шарлот, 

	— Хүүе бүррэ13, бүррэ бүжиж байна! гэж дуу алдав.

	Үнэндээ ч цэцэрлэгт хүрээлэнд, овернийн эртний аян дор бүррэ бүжиглэж байлаа.

	Эрэгтэй, эмэгтэй тариачид хос хосоороо хоёр гурав намуухан алхсанаа үсрэн хагас эргэж, бие биедээ цэмцгэрхэн мэхийхдээ эмэгтэйчүүд нь банзлынхаа хоёр хажуугаас хоёр хуруугаараа чимхэн сөхөсхийж, эрэгтэйчүүд нь гараа нугалан ташаа тулах мэт байдал үзүүлнэ.

	Нэгэн хэмийн уянгалаг аялгуу үдшийн сэрүүн агаарт мөн л эргэлдэх мэт агаад хийлийн цангинасан нарийн өнгө нэг л аяыг дахин дахин давтаж, бусад хөгжмийн зэмсгүүд нь нар нирхийтэл өргөн түрж, аялгуунд бүжгийн хөгжөөнтэй шинж оруулна. Тариачны хөгжилтэй, энгийн хөгжим хөдөөгийн бааздуу бүжигт өөгүй зохицсоныг хэлэх юун.

	Хотоос ирсэн ноёд хатагтай нар ч бүррэ хийхийг оролдоно. Бүжигчний маяг гарган аяглаж буй жижигхэн мадемуазель Одлений өмнө Патрюс Мартел цамнан цэнгээний газрын мөнгө хураагчийг тойрон Бюльегийн бүжгийн танхимын дуртгалдаа сэтгэл нь илт хөөрсөн хошин жүжигчин Лапальм арван зургаат гишгэн эргэлдэж байгаа харагдана.

	Бүжигтээ хамаг ухаан санаагаа тавин хөлөө намбатай товшин цэвэр оверни хүний маягаар жинхэнэ сонгомол бүррэ бүжин буй Онора эмчийг Гонтран гэнэт олж харав.

	Хөгжим зогсож хүмүүс ч бүжиглэхээ болив. Багтартлаа амьсгаадсан эмч духныхаа хөлсийг арчин байж маркизтай мэндлэхээр дөхөж ирлээ.

	— Хааяа хөгширснөө мартан, залуу насаа дурсах ч бас сайхан шүү гэхэд нь Гонтран мөрөн дээр нь гараа тавьж ёжтойгоор инээмсэглэн, 

	— Та гэрлэсэн гэдгээ ерөөсөө хэлээгүй шүү дээ! гэв.

	Эмч хөлсөө арчихаа больж, ихэд дүнсгэр царайлан, 

	— Тийм ээ, гэрлэсэн минь үнэн боловч бүтэлтэй юм биш гэжээ.

	— Та юу гэв ээ?

	— Бүтэл муутай гэрлэснээ хэлж байна. Залуу минь ийм тэнэг юм хэзээ ч бүү хийгээрэй. Гэрлэх хэрэггүй.

	— Яагаад?

	— Яагаад гэвэл... Жишээ нь, би гэрлээд хорин жилийн нүүр үзлээ, тэгсэн боловч одоо хүртэл үүндээ дасаж чадсангүй. Орой хариад «За тэр! Нөгөө чавганц чинь бас л байгаа байх даа? Алга болоод өгдөггүй юм байх даа!» гэж бодохыг нь яана.

	Үүнийг үнэнээсээ сүрхий царай гарган хэлсэн тул цөмөөрөө инээлдэв.

	Оройн хоол болсныг мэдэгдэж, зочид буудлын хонх дуугарлаа. Баяр дуусаж, Ориолын хоёр охиныг цөмөөрөө гэрт нь дөхүүлж өгөөд буцахдаа тэдний тухай ярьцгаалаа. Хоёулыг нь дур булаам сайхан охид гэж нэгэн дуугаар зөвшөөрөв. Харин Андермат л эгчийг нь илүү гэхэд маркиз, 

	— Эмэгтэй хүний зан ааш гэдэг ямар ч уян налархай байдаг юм бэ дээ. Өөрсдөө хэрэглэж ч мэдэхгүй байгаа эцгийнх нь алтны дэргэд байсан нь л эднийг хөдөөгийн бүрэг охидоос авхай нар болоход нь хангалттай байж шүү дээ гэв.

	Христиана, Пол Бретинигээс, 

	— Танд аль нь илүү таашаагдсан бэ? гэж асуувал, 

	— Надад уу? Би тэднийг харсан ч үгүй. Надад өөр хүн таалагддаг юм гэж маш аяархнаар хариулахад нь Христиана юу ч хэлсэнгүй.

	 


VI

	 

	Христиана Андерматын хувьд өдөр хоног баяр хөөртэй өнгөрнө. Сэтгэл тайван, бие хөнгөн, зүрх нь аз жаргалаар бялхана. Өглөө бүр рашаанд орох нь тэр өдрийн анхны тааламжтай зүйл байлаа. Хагас цаг хэртэй булгийн бүлээн усанд суухад түүнийг үдэш хүртэл баяр хөөртэй байхын нөхцөлийг бүрдүүлэх шиг болно. Үнэндээ ч бодол санаа, хүсэл эрмэлзэл, юм бүгдээрээ л аз жаргалыг амсан байлаа. Нэг л эевэргүү зөөлөн түүнийг нөмөрч, залуу халуун насных нь цог заль амтагдан энэхүү шинэ байдал, амар амгалангийн өлгий гэлтэй анхилам үнэрт, нүд алдам тал хөндий, өөрийг нь бүүвэйлэх мэт байгалийн үзэсгэлэн эд бүгд, түүнд урьд өмнө байгаагүй цоо шинэ сэрлийг буй болгожээ. Түүнийг хүрээлэн буй бүх юмс өглөөнийх нь рашаанаас авсан баяр хөөр, сэрлийг нь улам ч нэмэгдүүлж, аз жаргалын эергүү дулаан долгион, зүрх сэтгэл бие цогцсыг нь нөмрөн авай.

	Сарын хоёр долоо хоногийг л Анваалд өнгөрөөж байхаар шийдсэн Андермат Парис явахдаа нөгөө саа өвчтэй өвгөнийг эмчилгээгээ үргэлжлүүлэхийг хатуу хянаж байхыг эхнэртээ захижээ.

	Өглөө бүр цайны өмнө Христиана, эцэг, дүү, Поль гурвыг дагуулан Гонтраны хэлдгээр «тэнүүлчийн шөл» яаж буцлахыг үзэхээр очдог байлаа. Бусад сувилуулагч ч бас тэнд очиж, тэнүүлчийн суусан нүхийг тойрон түүнтэй ярьж хөөрдөг байв.

	Өвгөн тэдэнд «Явж, гишгэх ч болоогүй байна, гэхдээ хөл мэдээ орж, шоргоолж гүйж байгаа юм шиг эрвэгэнээд байх боллоо» гэж батална. Хэрхэн эрвэгэнэж байгааг хүртэл ярина. Өвдгийг нь даван гүйснээ, буцаж хурууных нь үзүүрт хүрнэ. Тэр ч бүү хэл, шөнө хүртэл гүйж харайж эрвэгэнүүлээд унтуулахгүй, амар заяа үзэхээ байлаа гэнэ.

	Гадна дотноос ирсэн хүмүүс эргэлзсэн, итгэсэн хоёр хэсэгт хуваагдсан боловч аль аль нь энэхүү шинэ сувилгааг адилхан сонирхоно.

	Өглөөний хоолны дараа Христиана ихэвчлэн Ориолын хоёр охин дээр очиж хамтдаа салхинд зугаална. Сувиллын газрын бүх эмэгтэйчүүдээс зөвхөн тэр хоёртой л дэмий юм ярин цаг нөхцөөх нь аятайхан санагддаг агаад тэдэнд нөхөрсгөөр итгэн, зөвхөн тэднээс л эмэгтэй хүний дотносох сэтгэлийн үгийг сонсоно. Эгч нь өөрийн хар ухаан, хэрсүү зан, зөөлөн сэтгэлээрээ түүнд таалагдсан бол, дүүгийнх нь хурц ухаалаг зан, хүүхдийнх шиг дүрсгүйтэл нь улам ч илүү таашаагдан, одоо зөвхөн нөхрийнхөө санаанд тохируулсандаа ч биш, сэтгэлдээ нийцүүлэн тэдэнтэй улам ойртон нөхөрлөх болжээ.

	Тэд заримдаа явган, заримдаа Риомоос түр хөлсөлж авсан зургаан хүний суудалтай задгай сүйхээр зугаалгад явна.

	Шател-Гюоны ойролцоох Сан-Сусийн агуй руу очдог аглаг хөндийд зугаалах хамгийн дуртай байжээ.

	Тийшээ очихдоо жижиг голын эргээр ургасан өндөр өндөр нарсны доогуур өнгөрөх нарийн зөргөөр хос хосоороо хүүрнэлдэн аажуухан алхацгаана. Зөрөг, горхи огтолж гарах бүрд Поль, Гонтран хоёр жирэлзэн урсах горхи дундах чулуун дээр зогсож гараа өгөхөд эмэгтэйчүүд гараас нь түшин ганц харайгаад нөгөө эрэг дээр гарна. Горхи гатлах тоолонд цувааны дэс дараалал өөрчлөгдөнө. Христиана хэнтэй нь явах боллоо ч гэсэн Поль Бретинитэй хоёулхнаа байх шалтаг олж, нэг бол цувааны өмнө орж эсвэл сүүл барьж явна.

	Одоо Поль Бретини эхний өдрүүдийнхээсээ шал ондоогоор харьцах болов. Тоглоом наадам хийх нь цөөрөн, ширүүн үг хэлж, нөхөрсөг нүүрэмгий загнахаа больж харин хүндэтгэлтэйеэ анхаарал халамж тавьдаг болжээ.

	Тэдний ярилцдаг зүйл улам л дотно маягтай, зүрх сэтгэлийн талын юм гол байр эзэлдэг болж ирэв. Поль их юм үзэж, эмэгтэйчүүдийн дурлалаас өчнөөн их аз жаргал амссан авч түүнээсээ дутуугүй гуниг зовлон ч хүртсэн хүний байдлаар ярина.

	Христиана ялимгүй аягүйрхэвч их л шуналтайгаар шимтэн сонсож аятайхан өдөн илэн далангүй яриулна. Түүний тухай мэдсэн юм бүгд нь улам л илүү мэдэж авах сан гэдэг хүсэл төрүүлж, номоос л олж уншсан оргилсон хайр дурлалын явдлаар дүүрэн байдаг эр хүний амьдралын нууцад нэвтрэн орох сон гэж тэмүүлнэ.

	Бретини ч түүний сонирхсоныг гүйцээх мэт хоног өнгөрөх тусам амьдралдаа тохиолдсон адал явдал, дурлалд аз нь бөхөж явсныг илэн далангүй ярихад нь заримдаа Энэхүү дуртгал яриаг нь улам ч сэтгэл хөдөлгөм болгоно. Гэхдээ түүнд таалагдах юм сан гэдэг далд санаагаа улам газар авхуулсаар байв.

	Христианад урьд өмнө мэдээгүй явсан шинэ ертөнцийг нээж, юмыг хүсэн хүлээх гэж юу болох, итгэж найдахын хэцүүг болон хатсан цэцэг, бүчний өөдөс гэх мэт өчүүхэн зүйлийг яаж нандигнан харж баясаж явдгаа, гэнэт эргэлзэн тарчилж, санаа зовон сэтгэл түгшихийн гашууныг, хардахын зовлон, анхны үнсэлтийн мансуурам амтыг ярихдаа бэлэн зэлэн үгээр хөврүүлнэ.

	Энэ бүгдийг ярихдаа ихэд эвлэгхэн, хэтрүүлж дөвийлгөлгүй яруу сайхнаар сэтгэл уярам өгүүлнэ. Эмэгтэй хүний тухай бодлоос салахгүй, сэтгэл нь догдлон байдаг эр хүний ёсоор өөрийн дурлаж явсан эмэгтэйчүүдийнхээ тухай сэтгэл нь догдлон байж эелдэгхэн ярина. Зүрх догдлуулж, сэтгэл эзэмдсэн аар саар явдал, сэтгэл хөндсөн нулимс унагам мөчүүд, яруу сэтгэлтэй, ухаалаг хүмүүст хайр дурлалын харилцааны амт шимтийг харамгүй өгч байдаг тэрхүү нарийн нандин хэврэгхэн зүйлсийг дурсан өгүүлнэ.

	Энэхүү сэтгэл дэнслүүлсэн, илэн далангүй дотно яриа өдөр ирэх тусам газар авч, хоног өнгөрөх тусам уртассаар газарт цацсан үр лугаа адил Христианагийн зүрхэнд шингэх авай. Түүн дээр нүд алдам хөндийн байгалийн үзэсгэлэн, цээж тэнийлгэм цэнгэг агаар, хөхрөн униартах Лиман зүрх сэтгэлийг улам ч тэлэх шиг санагдан, одоо зөвхөн рашааныг л халаах болсон орчлонгийн яндан асан гэмээр уулын хяр орой дахь галт уулын цооногууд, моддын сэрүүн сүүдэр, уулын горхины шоржигнох шуугиан эд бүгд цөм онгон хөрсийг зөөлрүүлэн үрээс нь цэцэг ургуулагч зуны шиврээ бороо лугаа адил залуу бие цогцос зүрх сэтгэлд нэвчинэ.

	Христиана, залуу эр өөрийг нь аятайхан аятайхнаас ч илүү хүүхэн хэмээн үзэж жаахан эргүүлээд байгааг мэдрэн сэтгэлд нь нийцэж буйгаа мэдээд тун тааламжтай байх агаад залирхаг мөртөө энгийн үй түмэн аргаар түүнийг эрхэндээ оруулж, сэтгэлийг нь татан эзэмдэх сэн гэсэн хүсэл төрнө.

	Хэрэв нүүр царайд нь сэтгэлийн хөдлөл тодорвол түүнийг гэнэт орхин явж, хайртай, дуртайгаа цухуйлгах янзтай болоод ирэхийг нь мэдрэнгүүтээ хүний зүрхийг дөл мэт төөнөх бүсгүй хүний огцом нэвтэрхий харцаар ширвээд л тас цохичихно.

	Цөөн үгээр ч юм уу эсвэл нэг ч үг дуугаралгүй зөөлнөөр толгой дохиж, эсвэл хайнгадуу занган уйтгарлаж байснаа гэнэт нүүр дүүрэн мишээж, чармайлт нь талаар өнгөрөөгүй болохыг Бретинид ойлгуулна.

	Христиана чухам юу хүсээ вэ? Юу ч хүсээгүй. Энэ тоглоомоос юуг тэгтлээ хүлээгээ вэ? Бас юу ч хүлээсэнгүй. Эмэгтэй хүн учраас л хожмын аюулын тухай бодсон ч үгүй, юуг ч урьдаас мэдэрсэнгүй, чухам Бретинийг яах нь вэ гэдгийг харах гэсэндээ л ийнхүү тохуурхаж байлаа.

	Эмэгтэй хүн бүрийн цусаар гүйж байдаг төрөлхийн сээтэгнүүр зан нь гэнэт оргилсон аж. Өчигдөрхөн зүүрмэглэж байсан гэнэхэн бүсгүй гэнэтхэн сэргэж, өөрт нь дурлалын тухай зогсоо зайгүй ярих сайх эрийн өөдөөс халз тулалдаанд орох нь тэр. Хүн сэтгэлээ өгснийг мэдэрдэг эмэгтэй хүний өвөрмөц совингоор хажууд нь байхдаа хийх юмаа олж ядан тэвдэх нь улам нэмэгдэж буйг гадарлаж, харцнаас нь сэтгэлийн их хөдөлгөөнийг нь харан, дуу хоолойнх нь онцгой зөөлөн өнгө аясыг ойлгох болжээ.

	Дээдсийн зочны танхимд эрчүүл бишгүй л эргүүлж хөөцөлддөг байсан боловч томоогүй охины тоглоом тохуунаас өөр зүйл хүртэж явсангүй. Саваагүй эрчүүдийн эрээ цээргүй нялуун үгс түүний инээдийг хүргэж, гуньж, гутсан хүний царай гаргах нь хөгтэй санагдаж, элдвээр нялуурч эхлэхэд нь гаажтайхан шиг тоглоом тохуу хийгээд өнгөрдөг байв.

	Гэтэл одоо сэтгэл татах чадвартай аймшигтай өрсөлдөгч гарч ирснийг гэнэт ойлгож, төрөлхийн хэрсүү, самбаатай, хэнэггүй зангийнхаа хүчээр тун яггүй сээтэгнүүр амьтан болж хувирчээ. Гэвч одоохондоо зүрх нь чөлөөтэй хэвээр хоцорч, зөвхөн цаад хүнийхээ сонирхлыг улам татаж, дурыг булаахаас хэтэрсэнгүй.

	Эхний үед Бретини түүнийг юм мэдэхгүй тэнэг хүүхэн хэмээн үздэг байв. Хайр дурлалын адал явдалд дайн тулааны аль ч салбарыг таван хуруу шигээ мэддэг хашир жанжин лугаа адил гаргуун сээтэн хаях, тачаал хөдөлгөхдөө сурамгай хүүхнүүдтэй учирч дассан учраас эл энгийн байдлыг болхи бүдүүлэг юм хэмээн цэгнэж, баахан зэвүүрхдэг байжээ.

	Гэвч аажим аажмаар сайх юу ч үзээгүй ил цагаан байдал нь түүнийг зугаацуулан сүүлдээ бүр сэтгэлийг нь татаж угийн сониуч зантай болохоороо залуу бүсгүйг ялдамхнаар халамжилж эхэлжээ.

	Цэвэр тунгалаг сэтгэлийг хөдөлгөх хамгийн сайн арга бол өөр бүсгүйг бодож байгаа дүр үзүүлэн дурлалын тухай зогсоо зайгүй ярих явдал юм гэдгийг мэдэж байлаа.

	Өөрөө түүнд сэм үүсгэж өгсөн шатаж буй сонирхлыг нь овжиноор ашиглан сэтгэлээ ний нуугүй дэлгэж байгаа царай гарган моддын сүүдэрт хайр дурлалын тухай жинхэнэ хичээл явуулдаг байлаа. Эл тоглоом шоглоом Бретинид ч зугаатай санагдаж, бүсгүй сэтгэлд нь улам нийцэж буйг илтгэн эр хүний үзүүлж чаддаг ялихгүй анхаарал халамж тавьж, хэтдээ тоглоом ч үгүй дурлах юм гэдгээ төсөөлөх ч үгүй, бүсгүйд сэтгэлтэй болсон дүр үзүүлсээр байв.

	Тэр хоёр хоёулаа л урт удаан үргэлжилдэг зугаалгын үеэр ийнхүү тоглодгийг аагим халуун өдөр голын эрэг дээр байгаа хүн сэрүүн усанд яаж дуртайяа ордогтой адилтгаж болно.

	Гэвч Христиана үнэнээсээ сээтгэнэж эхэлсэн тэр өдрөөс, эмэгтэй хүнд байгалиас заяасан эр хүний дурыг булааж чадах тэр увдисаа мэдэрсэн цагаас, модон бөөрөнцөгт хожих юм сан гэж улайрдаг лугаа адил, сайх тачаангуй сэтгэлт эрийг өлмий дороо сөгдүүлэх юм сан гэж бодсон тэр мөчөөс эхлэн нөгөө овжин дур булаагч эр маань сайх гэм зэмгүй торонд нь ороолдон, түүнд сэтгэлтэй болжээ.

	Тэгээд нэг л эв дүйгүй, тогтож ядсан уур уцаартай болж ирэхэд нь Христиана тоосон ч үгүй түүнтэй муур хулгана болж тоглож эхлэв.

	Өөр хүнтэй бол Бретини бодож санаснаа эрээ цээргүй хэлж, сэтгэлээ илчлэн, зан авирынхаа дур булаам оргилуун халуунаар эрхэндээ оруулчих л байв. Урьд өмнө нь уулзаж учирч явсан хүүхнүүдээс нь шал өмнөө байсан учраас Христианатай тэгж зүрхэлсэнгүй.

	Амьдралын сайн мууг үзэж амсчихсан сайх хүүхнүүдэд бол юу ч хэлж болох агаад уруулд нь ойртон чичгэнэн байж, цусанд нь гал гүймээр үгс шивгэнэж, сэтгэл хөдөлгөм ямар ч зүйлд уриалахаас буцахгүй байлаа. Нэг хүнд сэтгэлтэй болон зовж байх үедээ сэтгэл зүрхийг нь догдлуулан хөдөлгөж байгаа бүхнээ ний нуугүй тоочихдоо огтхон ч шантарч зовдоггүй нэгэн гэдгээ мэддэг байлаа.

	Гэвч Христианагийн дэргэд очихоороо түүнийг юу ч үзээгүй охин лугаа адилтган, туршлагагүйг нь мэдэрч, зүрх алдан, дур сэтгэлийг татагч асан нөгөө увдис нь алга болон замхардаг ажээ. Үнэндээ ч түүнийг шал өөрөөр охин шиг, болзоот бүсгүй шигээ хайрлаж байлаа. Түүнийг хүсэн шүлтэх авч, хиргүй ариуныг нь бузарлан гутаачих вий гэж айхдаа хүрэхээс ч эмээдэг болов. Бусадтай адилаар өвдтөл нь тэврэх юм сан гэж боддог ч үгүй харин өмнө нь сөхрөн палаажийнх нь хормойд уруулаа наан, санчгийн нь туг үсийг, уруулыг нь, анивчин буй цэнхэр нүдийг нь зөөлхөн удаанаар энхрийлэн үнсэж, аньсан аньсаганых нь доор бүлтэлзэх харцыг нь мэдрэх юм сан гэж хүснэ. Түүнийг хорвоо дээрх бүх юмнаас хамгаалж, өөдгүй бүдүүлэг улс амьтантай хавьтуулж ойртуулахгүй, эрэмдэг зэрэмдэг, царай муутай хүн харуулахгүй, балиар заваан улсын хажуугаар өнгөрүүлэхгүй юм сан гэж бодно. Эргэн тойрных нь юм бүгдийг цэвэр цэмцгэр үзэмжтэй, хөгжилтэй байлгахын тулд түүний явж байгаа гудамжны балиар заваан бүгдийг зайлуулж, зам дээрх чулуу, ойд унасан мөчир, өргөс сондуулыг хаман хөлийг нь шороонд хүргэхгүйн тулд үргэлж гар дээрээ авч явах сан гэж хүснэ. Буудлын хүмүүстэй ярилцан, нийтийн ширээний бантангаас идэж, амьдралын аар саар, хэрэггүй юмаар оролдох хэрэгтэй болдогт нь уур уцаар нь хүрнэ. Түүний тухай элдвийг бодсоор дэргэд нь байхдаа хэлэх ч үг олдохгүй, зүрх сэтгэлээ нээх хүчгүй, хүссэн зүйлийнхээ ганцыг ч болов биелүүлж чадахгүй, ядахдаа түүний төлөө амиа ч өгөхөд бэлэн байгаагаа ямар нэг юмаар харуулж чадахгүй байгаадаа ганьхран гинжлүүлсэн зэрлэг араатны харцтай болж зарим үед уйлж орилон дотроо онгойлгомоор санагдана.

	Христиана энэ бүгдийн учрыг сайтар ухаарахгүй ч гэсэн харж, тавлан элэг доог хийнэ.

	Хэрэв бусдаасаа хоцорч хоёулхнаа үлдээд өөрт нь аюултай ямар нэг юм болох нь гэдгийг зөнгөөрөө мэдэрвэл Христиана гэнэт эцгийнхээ араас гүйн гүйцэж аваад, 

	— Аль вэ, гурав дахь нь илүү болж тоглоцгооё хэмээн хөгжилтэй хашхирна.

	Ер нь тэдний аялал, зугаалга ихэнхдээ гурав дахь нь илүү болдог тоглоомоор шувтардаг байлаа. Ойн цоорхой ч юм уу, замын уудамхан уулзвар дээр, хээр зугаалга хийж яваа сургуулийн хүүхдүүд шиг тоглодог байв.

	Эгч дүү Ориол, Гонтран хүртэл залуу насны ид хавыг үзүүлэн гүйж харайх хүслийг нь хангаж өгдөг эл тоглоомд учиргүй дуртай байлаа. Зөвхөн Поль Бретини л хөмсөг зангидан шал өмнөө юм бодож духайн үглэх боловч аажмаар тоглоомд татагдан бусдаас илүү шимтэж Христианаг гүйцэн барьж түүний мөрөнд ч юм уу бэлхүүсэнд нь гараа хүргэхээр улайрна.

	Угийн сэтгэлийн хөдөлгөөн багатай, сэтгэлийн амар тайван байдлыг нь л алдагдуулахгүй байвал юу ч болж байсан анзаардаггүй маркиз, модны сүүдэрт сууж аваад, өөрийн нь хэлдгээр «сурагчид нь» яаж дүрсгүйтэж байгааг харахаас үл хэтэрнэ. Энэхүү хөдөөгийн амгалан амьдралын тааламжтайг, хорвоо тэр чигээрээ гайхамшигтай юм даа гэж амгалангаар сэтгэнэ.

	Гэлээ ч Полийн аяг ааш нь түдэлгүй Христианаг айлгадаг болов. Нэг өдөр бүр үнэн голоосоо айжээ.

	Нэг өглөө тэд анваалын гол урсан гардаг «Ертөнцийн хязгаар» гэж нэрлэдэг сүрлэг хавцал руу очицгоожээ.

	Өгсөх тусам мушгиран нарийссан эл ам уул өөд гүнзгий шааж оржээ. Ургаа байц гэмээр үхэр чулуунуудыг сүлжин, уулын горхины том том чулуу дамжин хавцлыг тэр аяар нь бөглөсөн тавь жаран тохой өндөр ургаа хадыг арайхийн тойроод ирэхээр, тээр орой дээр нь бут сөөг ургасан эртний балгасын хана мэт нүцгэн чулуун гуу дотор огцом орчихно. Горхины ус энэ хэсэгтээ ингэний нүд шиг дугариг жижиг нуур буй болгож ёстой зэлүүд нам гүм, санаанд багтамгүй зүүд зэрэглээ мэт байгальд тааралдахаасаа илүү номд л олонтоо дүрсэлдэг зэрлэг онгон газар ажээ.

	Ингээд тэр өглөө Поль цаашаа явахын нөхцөлгүй замыг нь яг хөндөлсөн хаасан өндөр хадан мөргөцгийг харж байснаа урьд нь хүн мацан гарч байсан мөр байгааг ажиглан

	— Үүгээр чинь цаашаа явж болох юм байна шүү дээ гэв.

	Тэгээд эгц хадан хана руу мацсаар гараад, 

	— Өө! Ёстой гайхамшиг! Усан дундах төгөл байна! Авираад ир! гэж дуу алдав.

	Тэгээд хадан дээр элэгдэн хэвтээд, хоёр гараа сунган Христианаг татаж, Гонтран Христианы араас авирангаа түүнийг дэмнэж, хөлийг нь чулууны овгор гүвгэр дээр тавьж өгч явав.

	Энэхүү ханын цаадах чулуун дэвсэг дээр эрт дээр цагт уулын оройгоос нуран орж ирсэн шороо хөрсжин нэгэн бяцхан онгон зэрлэг, өвс ургамал нь зурсан юм шиг үзэсгэлэнт цэцэрлэгийг бий болгожээ. Моддын дундуур горхи урсана.

	Жаахан чанагш сайх боржин чулуун гудамлагийг хоёр дахь чулуун мөргөцөг хөндөлдөн хаажээ. Нөгөө гурав түүнийг авиран давж, мөн гурав дахийг нь давтал давахын аргагүй хадан хясаанд тулж очив. Арван алд шахам өндрөөс горхины ус хүрхрээ татуулан усанд идэгдэн хонхойж, ороонго, мөчир нэлдээ хөвсөн гүнзгий цүнхээлд чимээтэй унана.

	Уулын хавцал улам нарийсан, хоёр хүн хөтлөлцөөд нөгөө гараа сунгавал хоёр талын ханыг нь шүргэмээр ажээ. Тэртээ дээр үүл цайвартан зөвхөн хүрхрээний шуугиан сонстож, тэд латин яруу найрагчдын эртний домгийн лус савдгийг амьдруулж асан үлгэрийн гайхамшиг лугаа адил байгалийн нэгэн нууцат газар орж иржээ. Христианад лусын дагинын гэрт дайран орчихсон шиг сэтгэгдэл төрнө.

	Поль Бретини юу ч дуугарсангүй. Гонтран л, 

	— Хэрэв энэ усан санд алтан шаргал үстэй булбарай ягаахан биетэй бүсгүй шумбаж асан бол юутай гайхамшигтай вэ! гэж дуу алдав.

	Тэд буцаж явцгаалаа. Эхний хоёр мөргөцгөөс зовох юмгүй буучхав. Сүүлчийнх нь эгц өндөр учир хөл тавих ч газаргүй мэт санагдаж, Христианаг айлгажээ.

	Бретини хадан дээгүүр гулсан доошлоод гараа сунган тосож, 

	— Үсрээрэй! гэж чанга дуугарлаа.

	Христиана үсэрч зүрхэлсэнгүй. Гэхдээ унаж бэртэнэ гэдгээс бус, Полиос ялангуяа нүднээс нь айжээ.

	Бретини түүнийг араатны өлөн нүдээр харж, энэхүү харцанд нь шүлэнгэтсэн тачаал илрэх ажгуу. Түүн рүү сарвайсан хоёр гар нь хаашаа ч гарахын аргагүйгээр ухааныг нь гартал айлган даллаж, гэнэт муухай орилон, эргэн зугтааж эл давшгүй дуудлагаас амь зулбахын тулд уулын хяр өөд авиран мацмаар санагдав.

	Ард нь зогсож байсан дүү нь «Үсрээч дээ!» гэж дуу алдсанаа түлхчихсэнд Христиана айсандаа нүдээ тас анин доош унахад, гэнэт зөөлөн бяртай гар тосон тэвэрч тасалданги халуун амьсгаа нүүрийг нь эрвэгэнүүлсэн булиа залуухан бие цогцсыг мэдрэн гулсан буужээ. Гэвч хөл нь газар хүрч, айдас нь ч арилан, нүдээ нээж инээмсэглэн Гонтраны бууж ирэхийг харж зогсов.

	Гэвч сайх догдлол нь түүнийг болгоомжлуулахад хүргэж, хэдэн өдрийн турш хурга тойрон хоргоох ёгт үлгэрийн чоно шиг өөрийг нь тойрон эргэлдэх болсон Поль Бретинитэй хамт хоёулхнаа үлдэхээс аль болох дөлсхийх болжээ.

	Гэтэл яг энэ үеэр нэлээд алсхан зугаалга хийхээр шийдчихсэн байлаа. Идэж уух юмаа базааж аваад, эгч дүү Ориолтой хамт зургаан хүний суудалтай мухлаг тэргээр нутгийнхан «Тазенагийн торх» гэж нэрлэдэг нуурын эрэг дээр очин шөнөдөө сарны гэрэлд буцаж ирэхээр болжээ.

	Нэгэн бүгчим өдрийн үдэш замд хөдлөн, нар гантиг хадыг пийшингийн хана шиг халуу дүүгүүлэн шарна.

	Усан хулгана болтлоо хөлрөн гэдэс нь түнхэлзэх гуравласан морьд уул өөд хуучин тэргийг залхуутайяа чирнэ. Хөтөч суудал дээрээ зүүрмэглэн дунхалзаж, ногоон гүрвэлүүд замын хажуугийн чулуун дундуур сүлжилдэнэ. Бүгчим агаар тэр чигээрээ хүнд, нүдэнд үл үзэгдэх галын тоосоор бүрхэгдсэн мэт заримдаа өтгөн битүү юман дундуур зүсэж гарах хэрэгтэй болж байгаа ч юм шиг, заримдаа жаахан сэвэлзэх янз орохоороо нүүр лүү түймрийн утаагаар цохиж, замын хоёр талын нарсан зуун модноос анхилах халуун давирхайн үнэр хамар цоргино.

	Тэргэнд цөмөөрөө дуу шуугүй явав. Арын суудалд суусан бүсгүйчүүл наранд гялбах нүдээ анин, шүхрийнхээ ягаан сүүдэр дор амь хоргодон, маркиз, Гонтран хоёр нусны алчуур нүүрэн дээрээ тавиад унтаж, Поль өөрийг нь хагас аньсан аньсага дороосоо ажиглах Христианаг ширтэн явав.

	Хойноо цагаан тоос босгох мухлаг тэрэг уулын эцэс төгсгөлгүй хажуу өөд зүтгэсээр л.

	Тийн явсаар шил дээр гарч ирэхэд, хөтөч ч сэрэн толгойгоо өргөж, морьд ч хатируулж, энд тэнд айл амьтан, суурин тосгон үзэгдэж, тариалан тарьсан хөндий дундуур гарсан тэгшхэн замаар мухлаг тэрэг хурдлав. Зүүн гар талд тэртээ алсад унтарсан галт уулын дээрээс нь тайрчихсан юм шиг шовгор орой нүдэнд тусна. Очихоор зорьж яваа Тазенагийн нуур нь овернийн уулсын сэрвэнгийн хамгийн захын галт уулын цооногт тогтсон ажээ.

	Замд гараад гурван цаг өнгөрч байтал Поль гэнэт

	— Хараач, хайлмаг лав! гэж дуугарав.

	Чулуун урсгал тогтоосон хачин мушгирч царцсан хүрмэн хад замын хажуугаар шаан оржээ. Баруун гар талд нь хачин хавтгай оройтой, доторх нь хөндий юм уу гэмээр хачин навтгар уул харагдана. Гурвалжин маягаар уул руу шааж орсон мэт нарийхан замаар өгсөв. Тэргэн дээр босож зогссон Христианагийн нүдний өмнө гэнэт наранд шинэхэн мөнгөн зоос шиг гялалзсан дув дугариг нуур галт уулын тогоон дотор харагдах нь тэр. Баруун тал нь арай модорхог, зүүн тал нь нүцгэн царын хажуу нуурыг эргэн тойрон ижил түвшинд хүрээлэх ажээ. Төмөр шиг гялалзах мөлгөр мандал дээр нэг талаас мод бут, нөгөө талаас нүцгэн хад асга тольдон тусч, эрэг, тусгал алин болохыг ялгахын аргагүй. Зөвхөн энэхүү өрхний дунд толь шиг хөх дугаригд хөх тэнгэр тусах нь газрыг нэвт өрөмдөн цаад талын огторгуй харагдана уу гэлтэй.

	Тэрэг цааш явахын аргагүй болжээ. Бүгд тэрэгнээсээ буун мод буттай эрэг дагасан замаар дээш өгсөв. Зөвхөн түлээчид л явдаг сайх зам нугын адил нов ногооноороо, моддын мөчир, навчсын сиймхийгээр нөгөө талын эрэг, эл уулын аяганд тогтсон гялбалзан гялалзах ус мэлтийнэ.

	Тэд ойн цоорхой дундуур шууд өгссөөр эрэг дээр нь хүрч, саглагар царсан дор халиурсан зөөлөн өтгөн ногоон дээр жаргалаа эдлэн сунаж ойчлоо. Эрчүүд хөрвөөн, гараараа ногоо самардана. Эмэгтэйчүүд тайван хэвтэж, уян зөөлөн энхрийллийг нь эрэх мэт ногоонд хацраа наана.

	Замд эцтэлээ халууцаж бүгчимдсэний эцэст бүгд л сэтгэл уужруулам тайван, сэрүүнийг мэдэрсэн нь нэгэн ёсны жаргал байлаа.

	Маркиз дорхноо дахин давсан жинд явж, Гонтран ч түдэлгүй араас нь дагав. Поль, бүсгүйчүүлтэй аяархан ярилцана. Юуны тухай? Юм юмны л тухай. Байсхийгээд л нэг нь нэг юм хэлэхэд нөгөөдөх нь нэг хоёр хувь болж байгаад хариу дуугарна. Бодох, ярих гэдэг төвөгтэй санагдаж, бодож байгаа нь ч, хэлж ярьж байгаа нь ч зүүрмэглэж байна уу гэлтэй.

	Хөтөч хоол ундтай сагс авчрахад, гэрийн ажилд угийн хөдөлж сурчихсан эгч дүү хоёр, хүнээр гуйлгахгүй босож ирээд сагстайг авч нэлээд зайдуу аваачин задалж гарлаа.

	Поль бодолд автсан Христианагийн хажууд хажуулдсан хэвээр үлдэв. Гэнэт моддын навч сэрчигнэх мэт «Амьдралын минь хамгийн сайхан агшин» гэж бараг дуулдахгүй шахам шивгэнэх Полийн дуу Христианагийн чихэнд сонсогдов.

	Энэхүү бүдэг бадаг үгс яагаад түүний зүрхийг тэгтэл догдлуулдаг билээ? Яахлаараа ийнхүү нулимс унагачихмаар уярдаг билээ?

	Христиана алсхан модон дунд харагдах анчны ч юм уу загасчны, харваас ганц өрөө баймаар өмгөрхөн оромжийг ширтсээр суув. Поль түүний хаашаа харж байгааг ажиглаад өгүүлрүүн, 

	— Хатагтай, хэзээ нэг цагт танд бие биедээ үхэн хатан дурласан сэтгэлтэй хоёр ийм оромжид амьдрахад ямар сайхан байх бол гэж бодогддог байсан уу? Бие биеэ ширтэлцээд орчлонд хоёулхнаа л байна!.. Хэрэв ийм учрал тохиолддог юм бол, юу байдгаа орхин, бүгдийг умартвал жаргал биш гэж үү? Ердийн хоног тоолох маань амьдрал гэж үү? Ямар ч итгэл зорилгогүй өглөө болоход, нөгөө л бахь байдгаараа идэж уун тэнэг амьтан шиг ангайтлаа унтана гэдгийг алба шиг ёсчлон гүйцэтгэнэ гэдэг ямар уйтгартай юм бэ?

	Христиана жижиг байшинг ширтсэн хэвээр боловч, хоолой нь бөглөрөх шиг болж уйлмаар санагдан амьдралд мансууруулам аз жаргал байдаг, түүний байдгийг одоо болтол зүүдлээ ч үгүй явснаа гэнэт ойлголоо.

	Моддын дунд торойх эл бяцхан оромжид хоёулхнаа толгой хоргодон, энэхүү гайхамшигтай тоглоом шиг, эрдэнэ лугаа адил гялалзах дурлалын жинхэнэ толь гэмээр нуурын захад амьдарвал юутай сайхан байх бол гэж Христиана ч бас бодов. Эргэн тойрон нам гүм, өрөөл бусдын дуу ч сонстохгүй, амьд амьтны шинж ч үгүй, зөвхөн сэтгэлтэй хүн нь дэргэд нь байх болно. Хэдэн цагаар гүн цэнхэр нуурын усанд тольдон хоёр биедээ наалдан сууж, хайрт нь түүний нүдийг ширтэн, уян зөөлөн үгс хэлж, хурууны нь үзүүрийг энхрийлэн үнсэж байх болно.

	Тэд энэхүү ойн нам гүмд сууж, эл нуурын тунгалаг усыг аяган дотроо хадгалан байдаг шигээ тэдний дурлал, эрмэлзлийг хамгаалан, эргийн тэгш хажуугаараа хаацайлж байх болно. Эргээс цааш харах юмгүй, дурлал хайрынхаа жаргалаас өөр бодох юмгүй, тоо томшгүй янагийн үнсэлтээс өөр хүсэх юмгүй байх болно.

	Ийм аз жаргалаас бага боловч амсдаг хүн орчлонд байдаг болов уу? Мэдээж байж л таарна. Яагаад байж болохгүй билээ? Ийм жаргал цэнгэл байдаг юм гэдгийг урьд нь яагаад зүүдлээ ч үгүй яваа вэ?

	Эгч, дүү хоёр хоол бэлэн болсныг мэдэгдэв. Оройн зургаан цаг болжээ. Маркиз, Гонтран хоёрыг сэрээгээд ногоон дээр гулгах тавгаа өмнөө тавиад цөм түрэг маягаар завилан суув. Ориолын хоёр охин мөн л үйлчлэгчийн үүрэг гүйцэтгэхэд эрэгтэйчүүд цааргалсан ч үгүй үйлчлүүллээ. Яаралгүй ууж идэн, тахианы яс, жимсний хальс ус руу шидэцгээнэ. Шампань дарс авчран задалж, анхны бөглөө мултлахад дуунд нь цөм өндөлзөн ярвайв. Энд өчүүхэн дуу чимээ ч эвгүй чанга дуулдах ажээ.

	Өдөр хэвийж, агаар ч сэрүү татан, үдшийн бүрэнхийд галт уулын тогоонд зүүрмэглэх нуурын дээгүүр харваас уйтгартай, сэтгэл сэрхийлгэм гуниг бүрхэх мэт.

	Нар ордгийн даваан дээр тэнгэрийн хаяа улайран дүрэлзэх шиг болж нуурын ус гал хийсэн аяга лугаа адил харагдан дараа нь нар уулын цаагуур ороход, тэнгэрийн хаяанд хүрэн улаан судал татаж нуурын ус ч цустай аяга гэмээр өнгөтэй боллоо. Тэгж байснаа гэнэт уулын сэрвэнгийн дээгүүр цайвартсан хэвээр байгаа тэнгэрт бараг бүтэн сар гарч ирэв. Дараа нь газарт сүүдэр тодрохын хэрээр сар дээш хөөрсөөр, уулын тогооны дээд талд тогоотой адилхан дугариг саран мэлтийж, дотор нь хариугүй унах нь уу даа гэмээр санагдана. Саран нуурын дээр ирэхэд нуурын ус мөнгөн аяга шиг харагдан, огт хөдөлгөөнгүй байсан мандал нь бидэртэн мурилзаж яваа могойг санагдуулан эсвэл аажуухан хол хол хүрээ татуулна. Уулын лус савдаг нүдэнд үл харагдах нөмрөгөөрөө ус шүргэн мандал дээгүүр нь элэн явна уу гэлтэй.

	Нуурын гүнээс хэдэн зуун настай мөрөг, ховдог цурхай зэрэг том том загас усны мандалд сарны гэрэлд тоглож буй нь энэ ажээ.

	Эгч дүү хоёр сагсанд бүх аяга таваг, лонхнуудаа хийхэд хөтөч түүнийг нь аваад явав. Гэртээ харих цаг болжээ.

	Навчсын завсар заалхайгаар ногоон дээр туссан сарны гэрэл борооны дусал шиг цайвалзах замаар модон дотуур буцав. Сүүлд алхах Полийн өмнө явсан Христиана чихэн дээр нь шахуу чичгэнэсэн намуун хоолойгоор, 

	— Танд дурлаж байна!.. Дурлаж байна!.. Дурлаж байна! гэж шивгэнэхийг сонсов.

	Зүрх нь багтарчих дөхөн цохилж, золтой л уначихсангүй. Хөл нь хөшин солбивч явсаар л байлаа. Өөрийн ухаангүй болсон амьтан арай ядан хөлөө зөөн урагшилна. Эргэж харан, Поль руу гараа алдлан очиж тэврүүлээд, хацраа өгч үнсүүлэх хүсэл төрнө.

	Поль түүний нөмөрч явсан алчуурын үзүүрээс барьж шуналтайяа үнсэн үнэрлэж байлаа. Христиана хөл доорх газраа ч мэдрэхээ байж, бараг ухаанаа тавьсан амьтан урагшилж л явав.

	Гэнэт моддын бараан сүүдрээс гарч эргэн тойрон гэгээтэй болоход Христиана ч төдхөн биеэ барьж чадав. Гэвч мухлаг тэргэнд суухаас өмнө бараа нь тасраагүй байгаа нуур луу эргэн хоёр гараа уруулдаа хүргэн үнсэлт илгээхэд араас нь явж байсан хүн учрыг даруй ухаарчээ.

	Бүх л замын турш Христиана муурч унаад гэмтчихсэн хүн шиг хөдлөх ч үгүй, дуу шуу ч үгүй дүнсийж явав. Зочид буудалд ирээд хурдхан өгсөж өрөөндөө ороод түгжихийн мөн болов. Өөрийг нь эр хүн хүсэж, хайгаад байна гэдгийг ой тойндоо ортол мэдрэн догдолж түгжээгээ оньслоод дахин түлхүүрээр эргүүлж цоожлов. Чичирч салганасаар харанхуй шахам хоосон өрөөний голд зүрхээ даран зогслоо. Ширээн дээр лаа асаж, тавилга, болон хөшигний сүүдэр хананд чичгэнэн тусна. Христиана түшлэгт сандал дээр унаад өгөв. Бодож санаж байгаа нь хутгалдан холилдож, барьж авахын аргагүй хойно хойноосоо цуварна. Яагаад ч юм уйлмаар санагдан, гунигтай болж, энэхүү эзгүй өрөөнд ойд хаягдсан ганцаардсан лугаа адил сэтгэгдэл төрөн айдас хүрнэ.

	Хаашаа зүглэж явна вэ? Юу хийх вэ?

	Дотор нь бачууран, агаар дутах мэт. Босож очоод цонх онгойлгон, самбарыг нь түлхэж нээгээд, цонхны тавиур дээр тохойлдон зогсов. Сэрүүн агаар сад тавин орж ирэв. Зах хязгааргүй, нүцгэн тэнгэрийн дунд орь ганцаараа тээр дээрээс уйтгартайяа мэлтийх саран хөхөмдөг огторгуйн гүнээс моддын навчис, уулсын оргилд жихүүдэс хүрэм хүйтэн гэрлээ тусгана.

	Газар дэлхий гүн нойрт дарагджээ. Талын анир чимээгүйг хүн амьтан унтсан хойно сургууль хийдэг, Сен-Ландрын хийлийн сулхан дуу уйлагнан эвдэнэ. Чичгэнэсэн утасны уйлагнан гинших дуун нэг үе намдсанаа, дахин агаарт цуурайлна.

	Нүцгэн огторгуйд гээгдсэн мэт сайх сар, шөнийн нам гүмд ганьхран чахрах хийлийн дуу, сэтгэл зүрхний угт ганцаардлын зовлон нэвтлэн мэдрүүлж, Христиана өөрийн эрхгүй цурхиран уйлав. Эхэр татсандаа хамаг бие нь чичрэн дагжиж эдгэршгүй аюулт өвчинд өртөгдсөн хүн шиг зүрх нь зовуурьтай шимшрэн гэнэт цор ганцаархнаа юм гэдгээ ойлгов.

	Өдий хүртэл үүнийг ухаарсангүй. Харин одоо ганцаардлын гуньхрал түүнийг бүрнээ эзэмдэн, галзуурч байна уу гэж бодоход ч хүрэв.

	Гэтэл түүнд эцэг, дүү, нөхөр байлаа! Ямар ч байлаа гэсэн тэдэндээ хайртай, цаадуул нь ч өөрийг нь хайрладаг байв. Гэтэл тэднээсээ гэнэт дөлөн холдож, зүс таних төдий гаднын хүн мэт санагдана. Аавынх нь дөлгөөхөн дотночлол, дүүгийнх нь дотно нөхөрсөг зан, нөхрийнх нь хүйтэн энхрийлэл, энэ бүхэн түүнд ёстой юу ч биш санагдав! Түүний нөхөр ч гэж дээ! «Хонгор минь яаж байна, өнөөдөр бие чинь сайн л байгаа биз дээ?» гэж хайхрамжгүйхэн хэлдэг тэр үглээ, улаа бутарсан царайтай хүн түүний нөхөр юм гэж үү? Тэр хүнд бие цогцос зүрх сэтгэлээрээ гэрлэлтийн гэрээнээс болоод л түүний мэдэлд байдаг байх нь ээ? Ингэж байж болдог юм гэж үү дээ? Тэгж бодохоос цор ганцаардаж, орхигдсоноо улам мэдрэв. Нүдээ тас анин дотоод сэтгэлээ өнгийн харж, бодол санаагаа төвлөрүүлэхийг хичээв. Тэгээд хамт амьдардаг ойрынхоо хүмүүсийг бодож тэд нүднийх нь өмнө ээлжлэн дүрслэгдэнэ. Амгалан байдлыг нь л үймүүлэхгүй байвал боллоо хэмээн амьдралдаа сэтгэл хангалуун байдаг хувиа хичээсэн эцэг нь, юунд ч итгэдэггүй шогч дүү нь, мөнгөний тоо дүүрсэн автомат лугаа адил «Чамд би хайртай» гэж хэлж болохоор байтал «Бөөн мөнгө салгах болсон шүү» гэж хэлдэг дуу шуутай нөхөр нь ээлжлэн харагдав.

	Нөхрөөс нь өөр хүн түүнд, одоо болтол чих, зүрхэнд нь хангинасаар буй тэр үгийг шивгэнэжээ. Тэр өөр хүн ч бас түүний өмнө тодрон гарч, өөрийг нь залгих мэт тогтуун харцыг нь мэдрэх шиг болов. Хэрэв яг энэ хоромд тэр хүн нь хажууд нь байсан бол гүйн очиж тэврүүлэхээсээ буцахгүй байлаа.

	 


VII

	 

	Христиана их орой хэвтсэн учир, онгорхой орхисон цонхоор тусах нарны туяа нүүрэн дээр нь тусахад сая сэрэв.

	Цагаа харвал таван цаг болжээ. Тэгээд халуу дүүгсэн хөнжил дотроо дээш харан баахан тухалж хэвтэв. Сэтгэл санаа нь хөгжин сэргэж, шөнө л ямар нэгэн аз жаргал, асар том аз жаргал иржээ гэмээр байлаа. Ямар аз жаргал вэ? Тэгээд чухам юу тохиолдсоныг, яагаад ийм сэтгэл тэнэгэр байгааг олох гэж хичээсэн боловч цаанаасаа л нэг бүх бие нь тавигдан сайхан байгааг мэдэрлээ. Өчигдрийн уй гашуу нойрон дунд нь оргүй арилжээ.

	Тэгэхээр Поль Бретини өөрт нь сэтгэлтэй ажээ! Эхний өдрийнхөөсөө ямар ондоо харагдана вэ? Анх удаа түүнийг ямаршуухан байдалтай харснаа санах гэж оролдсон боловч яагаад ч чадсангүй. Одоо тэр хүнээс анх дүү нь танилцуулсан тэр Поль Бретинигээс юу ч үлдсэнгүй. Нүүр ам, биеэ авч байгаа байдлаас өгсүүлээд юм бүхэн нь Христианагийн нүдэнд хоног ирэх тусам өөрчлөгджээ. Ер нь анх санамсаргүй дайралдсан хүн эхлээд сайн танил болсноо аажмаар дотнын хүн болж сүүлдээ бүр хайртай хүн болоход анх харснаас огт өөр санагддаг жамтай билээ. Өөрөө ч мэдэлгүйгээр бид цаг тутам тэр хүнийхээ царай зүс, дотно гадна төрх байдал, зан төлөвт нь аажмаар даснам билээ. Бидний нүдэнд ч зүрхэнд ч хоногшин, дуу хоолой, хөдлөх маяг галбир, үг хэл, бодол санаагаараа нэвтрэн шингэх нь бий. Түүнийг бүхэлд нь шингээх мэт болж бүх санаа бодлыг нь ойлгон инээмсэглэх өнгийг нь тааварлан, битүүлэг үгийг нь ч таадаг болж, эцэст нь ямар ч ухамсаргүйгээр түүний юм болгонд дурлан сэтгэл алдрах үес тэр хүн тэр чигээрээ таных юм шиг санагддаг бус уу.

	Чухам тэр үед анх хайнгадуу харж байсан тэр хүн чухам ямаршуухан байсныг нь санах аргагүй зүйл билээ.

	Тэгэхээр Поль Бретини, Христианад дурлажээ. Энэ бодлоосоо Христиана айж, түгшсэн ч үгүй, харин хүн өөрийг нь хайрлаж, түүнийг мэдэж байна гэдэг түүний хувьд цоо шинэ асар их баяр төрүүлсэн нигүүлсэнгүй сэтгэлийн илрэл болж байлаа.

	Сэтгэлийг нь зовоосон ганц юм гэвэл, цаашид түүнтэй хэрхэн харьцах, тэр хүн өөртэй нь яаж харьцах бол гэдэг л байв. Энэ эгзэгтэй асуудал сэтгэлийг нь аягүйцүүлсэн боловч, бүхнийг зохицуулж чадна байх гэж найдаад тиймэрхүү бодлоо орхижээ. Тэгээд буудлаас цагтаа гарч, зочид буудлын өмнө тамхи татан зогсох Полийг харлаа. Поль ихэд хүндэтгэн мэхийснээ

	— Сайн байна уу, хатагтай? Бие чинь ямар байна даа? гэв.

	— Баярлалаа танд гэж инээмсэглээд, — Их сайн, сайхан ч унтлаа гэв.

	Тэгээд гараа өгөхдөө бариад салахгүй болов уу гэж айсан боловч цаадах нь сулхан атгасан болоод аль аль нь бүгдийг мартчихсан мэт хөгжилтэйгөөр ярилцаж эхэллээ.

	Өдрийн турш, Тазена нуурын хажууд сэтгэлээ халуунаар илчилснээ үгээр ч юм уу, харцаараа мэдэгдсэнгүй өнгөрөв. Дахиад хэдэн өдөр өнгөрөхөд ч мөн л тайван, төвшин хэвээрээ байсан тул түүнд итгэх Христинагийн итгэл сэргэж «Хэрэв дэндүү зоримог байвал мэдээжээр намайг гомдооно гэдгээ тааварлажээ» гэж бодов. Тэгээд тэдний харилцаа яг ийм ариун нандин үе дээрээ бие биеэ нүүр бардам харж хайрлан сэтгэлдээ сэв суулган үймүүлэлгүй энэ хэвээрээ тогтоно гэдэгт бат итгэж байв.

	Гэхдээ л хоёулхнаа бусдаас тасарч үлдэхээс аль болох зайлсхийж явав.

	Тэгээд сайх Тазенагийн нуурт очсон долоо хоногийн бямба гарагт Гонтраныг Обра-Пастер, Рикье, Онора эмч нартай эхэлсэн хөзрөө дуусгаг хэмээн тоглоомын газрын том танхимд үлдээгээд маркиз, Христиана, Поль гурав шөнийн арван цагийн орчимд зочид буудал руугаа буцаж явтал Бретини моддын мөчрийн завсраар мэлтийх сарыг ажиглаад, 

	— Ийм сайхан шөнө Турноелийн байгалийг очиж үзвэл мөн гоё оо! хэмээн дуу алдав.

	Энэ санаа Христианагийн сэтгэлийг хөдөлгөн сарны гэрэл, балгас гэсэн үг, ер нь эмэгтэйчүүдийн сэтгэлд яаж нөлөөлөх хэмжээгээр түүний сэтгэлийг татах нь тэр.

	Эцгийнхээ гараас зууран, 

	— Аав аа, аав минь! Тийшээ явъя л даа! гэв.

	Орондоо орохын хүслэн болж явсан маркиз яахаа мэдэхгүй тээнэгэлзэхэд нь Христиана улам гуйж гувшин, 

	— Бодоод үз л дээ. Турноел өдөр ямар сайхан байдаг билээ дээ. Та өөрөө хүртэл ийм үзэсгэлэнтэй балгас үзээгүй гэж хэлж байсан биз дээ! Шилтгээн, бас тэр өндөр цамхаг... Шөнө ямар харагдахыг нь төсөөлөөд үз л дээ! гэв.

	Эцэст нь маркиз зөвшөөрч, 

	— За яах вэ явцгаая. Харин таван хувь болчхоод л үг дуугүй буцна гэдэг ганцхан болзолтойгоор очно шүү. Арван нэгэн цагт би орондоо орчихсон баймаар байна гэлээ.

	— Тэгнэ ээ тэгнэ. Дорхноо эргээд ирнэ. Тийшээ очиход сайн л бол хорин хувь орно биз.

	Тэгээд гурвуул Турноел руу хөдөллөө. Христиана эцгээ сугадан, Поль зэрэгцэн явж Итали, Швейцар, Сицилид аялснаа хүүрнэнэ. Монт Розын оройд гарахад наран уулсын мөнх цаст сэрвэнгүүд дээр мандан, мөсөн хучлагат оргилуудыг нүд гялбам гэрэлтүүлэхийг хараад мөнх нойрсогчдын ертөнцийн цайвгар гэрэлт цамхгууд л тийм байдаг болов уу гэдэг сэтгэгдэл төрөн догдлон байснаа ярив. Түүнчлэн эртний гайхамшигт галт уулын тогооны хажууд зогсож байхдаа гурван мянган метрийн эл өндөрт үүлэн дотор дор нь хөх далай цэлийн дээр нь номин цэнхэр огторгуй мэлтийн, өөрийгөө өчүүхэн шавж лугаа адилтган мэдэрч, газрын ам гэмээр сайх цооног руу өнгийн ёроолгүй гүний амьсгалд золтой л бүтчихээгүй байснаа хүүрнэв.

	Үзсэн харснаа залуу бүсгүйн сэтгэлийг хөдөлгөхийн тулд улам нэмж чимж ярихад, Христиана түүний ярьсныг амьсгаа даран чагнаж, энэ бүх гайхамшгийг өөрөө үзсэн юм шиг л сэтгэлдээ төсөөлөн байв.

	Замын эргэлт дээр гартал тэдний өмнө Турноел харагдав. Шовх хадан дээр барьсан эртний цамхаг, урт өндөр цамхаг нь нар салхинд идэгдэн, аян дайны хөлд нэрвэгдэн, цагийн эрхээр энд тэндээ онгойж хонхойн нурсан авч, сүүдгэнэсэн тэнгэрийн дунд үлгэрийн юм шиг сүүдэртэн тодорно.

	Гурвуулаа гайхаж бахархан дороо зогсов. Тэгж тэгж маркиз ам нээн:

	— Үнэндээ, гайхамшигтай сонин эд юм. Гюстав Дорегийн14 уран зөгнөлийн биелэл юм гээч. Жаахан сууцгаая гээд замын хажуугийн ширэг дээр суув.

	Харин ухаангүй баярлаж хөөрсөн Христиана, 

	— Хүүе, аав аа жаахан дөхөж очъё л доо! Ямар гоё юм бэ? Ёроолд нь очъё. Би танаас гуйж байна шүү дээ гэж дуу алдав.

	Энэ удаад маркиз шулуухан татгалзаж, 

	— Больё доо, хонгор минь. Өнөөдөр явахаараа л нэг боллоо. Дахиад явж чадашгүй нь. Ойртож харах гээд байгаа юм бол ноён Бретинитэй явж үз, би та нарыг эндээ хүлээж байя гэв.

	— Тэгэх үү, хатагтай? гэж Поль асуулаа.

	Христиана явах эсэхээ мэдэхгүй тээнэгэлзэв. Польтой хоёулхнаа явахаас айхын зэрэгцээ татгалзвал сайн хүнийг гомдоочих болов уу гэж эмээнэ.

	— Явцгаа, явцгаа. Би та хоёрыг энд хүлээж байя гэж маркиз өгүүлэв.

	Тэгэхэд эцэг нь ямар ч байсан тэдний дуу дуулдахаар газар үлдэх юм байна гэж бодоод

	— Явцгаая гэж шийдэмгий дуугаран цааш зэрэгцэн алхав.

	Гэвч түдэлгүй жихүүцэн аягүйрхэж харлан сүүдийх балгасаас харанхуй шөнөөс, хажуудаа яваа хүнээс голдоо хүйт ортол айв. Гэнэт нөгөө Тазенагийн нуурын хөвөөнд байсан үдэш тохиолдсон шиг хөл нь захирагдахаа больж, намагт шигдчихсэн юм шиг арай ядан зөөж тавихад хүрэв.

	Замын хажууханд нугын захад, саглагар өндөр туулайн бөөр мод ургасан байлаа. Христиана гүйж гүйчихсэн хүн шиг амьсгаадан газар унаж мод налан суугаад, 

	— Би цаашаа явахгүй ээ... Эндээс сайхан харагдаж байна гэж бувтнав.

	Поль хажууд нь суулаа. Христиана түүний зүрх хэрхэн чанга чанга цохилохыг сонсон байв. Хэдэн хором дуугүй сууснаа Поль ам нээн, 

	— Бид хэзээ ч юм, урьд нь хамт амьдарч байсан юм шиг танд санагдахгүй байна уу? гэж асуув.

	Сэтгэл, догдолж айсандаа юу ч ойлгоогүй Христиана, 

	— Мэдэхгүй юм. Хэзээ ч тэр тухай бодож яваагүй гэж шивгэнэв.

	— Би бол заримдаа боддог... чухамдаа гэвэл мэдэрдэг юм... Хүн гэгч нэг нь нөгөөгөөсөө сэтгэл оюун бие цогцсоороо ялгаатай мэт боловч уг чанар нь эргэлзээгүй ижил юм. Эхний удаа үүсэхэд нь оролцсон элементүүд, дахин тэр байдлаараа нийлж л чадвал хоёр дахиа бий болох нь тэр. Мэдээжээр тэр шинэ хүн өмнөхтэйгөө яг адилхан байх албагүй гэхдээ л хэрэв бие цогцос нь түрүүчийнхтэйгээ адилхан бол сэтгэл оюун нь ч төстэй байна. Энэ үдэш би хэзээ ч юм энэ цайзад амьдарч байсан гэдгээ мэдрэн итгэлээ. Би шилтгээнээ танилаа. Би үүнийг эзэмшиж биеэрээ хамгаалан тулалдаж явсан юм. Энэ бол яг үнэн. Түүнээс гадна тантай тун адилхан, нэр нь ч хүртэл Христиана гэдэг бүсгүйд хайртай байсан гэдэгтээ итгэж байна! Би үүнд эргэлзэхгүй байна. Тэр ч бүү хэл, энэ цамхгийн оройгоос намайг дуудаж байсныг чинь дахин харах шиг санагдах юм. Аль вэ, санаач, санахыг хичээгээч! Яагаа вэ, шилтгээний араас өтгөн ой хөвч хөндий рүү урууддаг шүү дээ. Бид тэнд байнга зугаалдаг сан. Зуны дулаахан үдэш та хөнгөн даашинз өмсөж, би навчсын доор шаржигнах хүнд хуяг дуулгатай байдаг сан.

	Христиана та үүнийг санахгүй байна уу? Аль вэ, санахыг хичээгээч дээ! Таны нэр надад хүүхэд ахуй цагаасаа л сонссон мэт санагддаг. Энэхүү цайзын чулуу бүрийг нэгд нэгэнгүй анхааралтай ажиглавал, нэг дээр нь таны нэр байгаа даа. Түүнийг би өөрийн гараар сийлсэн юм! Тийм ээ тийм, эргэлзэх юм байхгүй, би өөрийнхөө үүрийг, нутаг усаа, таныг анх харсан өдрөө л таньсан шиг яг таньж байна!

	Залуу бүсгүйн хажууд, сартай намуун шөнө, балгасын гоо үзэмж зэргээс зоригжсон сайх эр сэтгэл оргилуулсан гүн итгэлтэйгээр энэ бүгдийг үнэмшмээр ярьж байлаа.

	Гэнэт Христианагийн өмнө сөхрөн унаад чичирхийлсэн хоолойгоор, 

	— Танд сөгдөн бишрэхийг минь зөвшөөрнө үү? Би таныг цөхөртлөө эрж яваад одоо оллоо! гэв.

	Христиана босон харайж, эцэг дээрээ хурдхан очихыг хүсэвч чадал тэнхээ нь барагдан, зүрх дутжээ. Эл яриаг цааш үргэлжлүүлэн сэтгэлийг нь догдлуулсан үгийг зүрхэндээ ортол мэдрэх юм сан гэдэг тэсгэлгүй хүсэл тогтоон барьжээ. Хүсэл эрмэлзэл, яруу тэмүүллээр даллан дуудах ид шидийн ертөнц, сарны туяа, туульсын ертөнцөд орчихсон мэт санагдана.

	Поль хоёр гарыг нь шүүрэн авч, хурууных нь үзүүрийг үнсэнгээ, 

	— Христиана!.. Христиана!.. Намайг аваач!.. Намайг алаад өгөөч!.. Танд хайртай... Христиана... гэж шивгэнэн байв.

	Түүний хөлд Поль хэрхэн салганан дагжихыг мэдрэв. Өвдгийг нь үнсэж, цээжнээс нь эхэр татах сонстоно. Христиана түүнийг галзуурч байгаа юм биш биз гэж айхдаа ухасхийн босоод зугтахыг завдлаа. Гэвч Поль шалмаг түргэн үсэрч босоод түүнийг тэврэн авч уруул дээр нь озов.

	Энэ үнсэлтээс болж Христианагийн зориг мохон хөл нь нугарах шиг болж дуу ч гаргалгүй, эсэргүүцсэн ч үгүй, эгдүүцэж зэвүүцсэн ч үгүй ногоон дээр ойчлоо. Поль ч түүнийг болсон жимс таслах мэт амархан эрхэндээ оруулав.

	Тэгээд тэврэлтээ жаахан сулруулангуут нь босон харайж, хүйтэн усанд унасан юм шиг дагжин чичирсээр ухасхийн гүйлээ. Поль ганц хоёр харайгаад араас нь гүйцэн очиж гараас нь барьж авангаа, 

	— Христиана, Христиана!.. Эцэг чинь байгаа шүү, болгоомжтой яваарай! гэж шивгэнэв.

	Христиана хариу ч хэлэлгүй эргэж ч харсангүй алхаагаа сааруулан хааш яаш наана цаана гишгэлэн урагшлав. Поль араас нь дуугарахаас ч эмээн дагалаа.

	Маркиз тэднийг харангуутаа босож, 

	— Түргэхэн шиг явцгаая. Би бүр даарч эхлээд байна. Энэ ч үзэсгэлэнтэй л газар юм. Харин эмчилгээ хийлгэж байгаа үед эрүүл мэндэд хортой гэлээ.

	Христиана ч эцгээсээ өмөг түшиг эрж, түүний энхрийлэлд хоргодох мэт наалдлаа.

	Өрөөндөө ормогц хоромхон зуур хувцсаа тайчин, орондоо ороод, хөнжлөөрөө толгойгоо бүтээж аваад уйлж гарав. Толгойгоо дэрэндээ шаан ямар ч хүч чадалгүй сулбайж баахан уйлжээ. Юу ч бодсонгүй, зовж шаналж, харамссан ч үгүй. Юу ч бодож санасан юмгүй, яагаад уйлж байгаагаа ч өөрөө мэдсэнгүй. Хар аяндаа л хүн баярлахдаа инээдэг шиг асгаруулж байлаа. Эхэр татан удтал уйлсаар бүр тамирдаж, ядраад эцэст нь нам унтлаа.

	Зочдын өрөө рүү ордог хаалгыг нь аяархан цохих чимээгээр сэрлээ. Нар дээр хөөрч, зээ гэж есөн цаг болчихсон байв. Христиана «Ороорой!» гэж чанга дуугарахад хаалга онгойн саравчтай малгайтай, биеэсээ салгадаггүй, мөнгө хийдэг аяны цүнх мөрөн дээгүүрээ тохсон, улаа бутарсан хөгжилтэй царайтай нөхөр нь босгон дээр харагдав. Орж ирэнгээ, 

	— Юу вэ энэ чинь хонгор минь чи босоогүй байгаа юм уу? Чамайг сэрээчхэв үү дээ? Хэл сураг ч үгүй гэнэт яваад ирэх нь энэ. Бие чинь зүгээр биз дээ? Парист цаг агаар сайхан гэж жигтэйхэн хэмээн дуу алдав.

	Тэгээд малгайгаа аван түүнийг үнсэхээр дөхөж ирлээ.

	Христиана үнсэхээр хошуу цорвойлгон буй сайх улаа бутарсан сэтгэл хангалуун царайтай хүнээс сүнсээ гартал жийргэмсэж биеэ хураан хананд наалдав. Тэгээд дүүрсэн хэрэг хэмээн нүдээ тас аньж, духаа өглөө. Нөхөр нь түүнийг тайван үнсээд

	— Угаалгын өрөөнд чинь замынхаа тоосноос салж болох уу? Намайг өнөөдөр ирнэ гэж мэдээгүй болохоор өрөөнд маань юу ч бэлдсэнгүй гэхэд нь

	— Бололгүй яах вэ, тэг тэг гэж хурдхан шиг хариулав. Нөхөр нь орны цаадах хаалгаар орж явчхав. Тэндээс шуухитнан, ус үсчүүлж, исгэрч байгаа нь сонсогдоно. Тэгж байснаа

	— Үүгээр сонин юу байна? Би ч их сонинтой шүү. Рашааны шинжилгээний хариу зүүдэнд ч ороогүй юм болсон. Руаягийн рашааныг бодвол наад зах нь гурван өвчин илүү анагаахаар болоод байгаа. Гайхамшигтай! гэж хашхичив.

	Христиана дөнгөж амь голтой амьтан орон дээрээ сууж, нөхөр нь гэнэт буцаж ирсэн нь түүнийг дайрлага дайрсан лугаа адил сэтгэлийг нь зовоож, яахаа ч мэдэхээ байчхав. Нөхөр нь угаалгын өрөөнөөс вербений15 хурц үнэр сэнгэнүүлэн тун сэтгэл ханамжтай, гял цал болсон гарч ирлээ. Орных нь хөлд суугаад:

	— За манай татанхай эр яаж байна? Бие нь ямар байна? Явж эхэлсэн үү? Тийм анагаах чадалтай рашаанд эдгэхгүй байна гэж байж боломгүй юм! гэж асуув.

	Христиана зэрэмдэг тэнүүлчийг умартаад сүүлийн хэд хоног булаг руу очоогүй байжээ.

	— Юу шүү... Мэдээж дээрдэж байгаа... Гэхдээ энэ долоо хоногт очоогүй... Бие жаахан эвгүйрхээд гэж бувтнав.

	Нөхөр нь түүнийг анхааралтай харснаа

	— Үнэндээ ч их цонхигор байх чинь. Гэхдээ чамд их зохиж байна шүү... Чи хөөрхөн болчхож... жигтэйхэн хөөрхөн... гээд улам дөхөж, ууцаар нь тэврэх гэж гараа явууллаа.

	Христиана айсандаа хирдхийн цочиж гэдрэг болоход, нөхөр нь хий гараа сунган, уруулаа цорвойлгосон хэвээр зогтусан хөшсөнөө, 

	— Юу болчихоо вэ? Чамд хүрч болохгүй гэж үү! Чамайг өвтгөчих гээгүй шүү дээ гэхэд нь Христиана ээрэн байж, 

	— Үгүй л дээ... намайг зүгээр орхи... хүрэх хэрэггүй... Учир нь... учир нь... Би... нэг яасан юм шиг... жирэмсэн болчихсон юм шиг байна гэж түргэн түргэн бувтнав.

	Үүнийг хэлэхдээ бодож санасан ч юмгүй ухаан алдталаа айж, амандаа орсноо л, түүнд хүрэхгүй л байвал «Би уямантай ч гэх юм уу, тахалтай» гэж хэлэх байсан шиг л хэлчихжээ.

	Нөхөр нь ч хагартлаа баярласандаа өөрөөс нь дутахгүй цонхийн «Бүүр үү!» гэж дөнгөж данган шивгэнэв. Эхнэрээ барьж аван, жаргалтай гэр бүлийн эцгийн ёсоор удаан, эелдэгхнээр үнсмээр санагдлаа. Түдэлгүй сэтгэл нь үймрэн 

	— Ийм юм байж болох уу?.. Яаж?.. Чи яг мөн гэж итгэж байна уу? Ийм түргэн үү?.. гэлээ.

	— Тийм ээ... магадгүй гэхэд нөхөр нь босон харайж үсчин эргэлдэж алгаа үрчин, 

	— Үгүй бас, ямар сонин юм бэ? Ямар жаргалтай сайхан өдөр вэ? гэж хашхирав.

	Дахиад хаалга цохилоо. Андермат очиж онгойлговол өрөөний үйлчлэгч бүсгүй

	— Латон эмч ирчхээд тантай чухал хэрэг ярилцмаар байна гэнэ хэмээв.

	— Сайн байна. Зочдын өрөөнд оруулчих. Би одоохон очлоо гэв.

	Тэгээд зэргэлдээ өрөөнд орвол эмч ч ороод ирэв. Их ёсорхог, биеэ барьсан хүйтэн байдалтай байв. Мэндлэнгүүтээ өөрийг нь гайхан харж буй банкны эзний сунгасан гарыг цэрвүүхэн атгасан болоод сууж халз тулааны болзлыг тохиролцохоор ирсэн секундант16 шиг өнгөөр ирсэн учраа тайлбарлав.

	— Эрхэм хүндэт ноён Андермат аа, миний бие ийнхүү ирсэн учраа тайлбарлахгүй бол маш эвгүй байдалд ороод байна. Намайг эхнэрээ үзэж өгөөч хэмээн гийгүүлэхэд тань миний бие сааталгүй ирсэн билээ. Гэтэл надаас хэдхэн хувийн өмнө таны авгай хатагтай Андерматад, мэдээж надаас илүү итгэл хүлээсэн миний мэргэжил нэгт рашаан сувиллын газрын ерөнхий эмч танай хадам маркиз де Равенелийн заллагаар ирсэн байжээ. Үүнээс үүдэн сүүлд нь ирсэн миний бие, нэгэнт эрхийн дагуу эмч нь хэмээн тооцогдох болсон Бонөфил эмчээс өвчтөнийг нь өөдгүй муу залиар булааж авсан болж таарч байна. Ингэснээрээ би мэргэжил нэгт хүмүүсийн хооронд байж боломгүй өөдгүй булай хэрэг хийсэн болжээ. Эмч бидний хувьд, ноёнтон минь, үүргээ биелүүлэхдээ аль болох ая эвийг нь олж, хянуур нямбай, үлэмж болгоомжтой, ямар нэг муу уршиг тарих аливаа маргаанаас зайлсхийж явах ёстой байдаг юм. Бонөфил эмч намайг танайд ирснийг дуулчхаад, миний биеийг зохисгүй явдлын буруутан хэмээн үзэж байна. Үнэндээ ч учир байдал миний эсрэг байгаа юм. Гэхдээ түүнээ ил гарган хэлэхдээ хэрэв түүний насыг нь бодоогүй сэн бол ирүүл тулаанд дуудмаар үгээр илэрхийлснийг нь яана. Тэр хүний болон бусад мэргэжил нэгтнүүдийнхээ өмнө биеэ цагаатгах ганц зам бол хэдийгээр надад нэн харамсалтай ч, таны эхнэрийг үзэж эмчлэхээ зогсоож, энэ тухай үнэнийг ярин танаас түмэнтээ уучлалт гуйх явдал юм.

	Ихэд сандарсан Андермат хариуд нь

	— Би таны ямар хүнд байдалд ороод байгааг ойлгохын сайнаар ойлгож байна. Гэвч би ч, миний эхнэр ч үүнд ямар ч буруугүй. Хамаг буруу нь бидэнд хэлэлгүйгээр Бонөфил эмчийг дуудсан манай хадамд л байна. Би мэргэжил нэгтэнд чинь очиж, учир байдлыг хэлбэл... гэтэл Латон эмч үгийг нь таслан, 

	— Эрхэм ноён минь, тэглээ гээд ямар ч ашиггүй. Юуны өмнө миний хувьд эгнэгт хүндэтгэж явбал зохих эмчийн ариун нэр хүндийн тухай асуудал гарч ирж байгаа юм. Би хэдийгээр харамсаж байгаа боловч... гэтэл энэ удаа Андермат үгийг нь гүйцэд хэлүүлсэнгүй. Баян чинээлэг хүний хувьд, эмчийн зөвлөгөөг гурван су-гийн чүдэнз авахтай адилаар тав, арав, хорь, дөчин франкаар худалдан авдаг хүний хувьд алтны хүчээр бүхнийг өөртөө байлгана гэж итгэсэн, хүн амьтан эд юмсыг захын үнээр үнэлэн түүгээрээ л зохицуулан тааруулж явдаг хүн болохоор, нэг муу эмийн жор худалдагчийн хуншгүй занд зэвүү нь хүрч ширүүнээр, 

	— За тэгвэл эмч минь, яриагаа цэглэе. Харин таны энэ алхам таны тушаал дэвшихэд ямар нэг муу нөлөө бүү үзүүлээсэй билээ л гэж хүсье. Таны шийдвэрээс болоод бид хоёрын хэн нь илүү хохирохыг харамз гэжээ.

	Голдоо ортол гомдсон эмч босоод ихэд ёсорхог мэхийснээ, 

	— Мэдээжээр би хохиролгүй яах вэ, эрхэм ноёнтон минь! Үүнд эргэлзээ байхгүй. Энэхүү алхам маань ямар хүнд болохыг би ойлгож байна. Гэвч ашиг хонжоо нэр төр хоёрын аль нэгийг шилэхэд хүрвэл би тээнэгэлздэггүй юм шүү! гэж хэлчхээд гартал захиа барьсаар ирж яваа маркизтай үүдэн дээр мөргөлдөв. Ноён Равенел хүргэнтэйгээ үлдэнгүүт

	— За хонгор минь, таны буруугаас болоод их эвгүй юм учраад байна! Бонөфил эмч, мэргэжил нэгтийг нь та Христианаг үзүүлэхээр авчирсанд гомдоод өөрт нь дахин үйлчлэхгүй гэдгээ мэдэгдсэн зэгсэн хүйтэн үгтэй зурвас ирүүлжээ гэв.

	Тэгэхэд нь Андермат үнэнээсээ уурлав. Өрөөгөөр нааш цааш харайн, хашхичиж гараа савчин хэн ч юманд боддоггүй гэм хоргүйгээр дүрэмдэж гарав. Явж явж хэн нь буруутай болж байна? Хэн нь? Ганцхан хадам нь л буруутай. Ямар юмаа хийж тэр усан тэнэг, чалчаа амьтныг өөрт нь хэлэлгүй урьж залдаг байна? Парисын эмчээсээ анваалын гурван зальхай амьтны ямаршуухныг нь мэдэж авсан хүнд дуулгахгүйгээр шүү!

	Ер нь ч тэгээд, нөхрийнх нь ар хударгаар эмч оточ залан эхнэрийг нь үзүүлэх ямар эрх байна? Нөхөр нь л эхнэрийнхээ эрүүл мэндийг толгой даан мэдэж, ганц шүүгч нь байх ёстой юм биш үү? Нэг үгээр хэлэхэд, өдөр болгон л бахь байдгаараа, тэнэг юм хийхээс өөр тусгүй амьтад! Үүнийг нь алхам тутамдаа нотолж, хэлж ярьж байдаг. Гэтэл хэлж ярьсан нь элсэнд ус хийхтэй адил, тоож сонсож байгаа амьтан ч алга. Хэн ч түүнийг ойлгохгүй, туршлагыг нь үнэлэхгүй байж байгаад л нэгэнт хэрэг нь өнгөрсөн хойно тэгэх минь яалаа, ингэх минь яалаа гэж амаа барьцгаана.

	Тийн загнахдаа «миний эмч», «миний туршлага» гэдгийг ганц өөрт нь байдаг эзэмшдэг хүний өнгөөр хашхична. Хамаатуулах төлөөний үг түүний амнаас гарахдаа зоос хангинаж байгаа юм шиг сонстоно. «Миний эхнэр» гэж дуугарахад нь маркиз эцгийн ямар ч эрхгүй болсон гэдгийг батлах мэт. Учир нь Андермат охинтой нь гэрлэжээ, шулуухан хэлэхэд худалдаад авчхаж. Энэ хоёр үг түүнд яг адил утгатайг хэлэх юун.

	Маргаан ид ширүүсэх үед Гонтран тасалгаанд орж ирэн, түшлэгтэй сандал дээр тухалж аваад, ёжтой инээмсэглэн сонсож эхэллээ. Юу ч дуугарсангүй, ярихыг нь сонсоод дотроо шоолж суув.

	Банкны эзнийг жаахан амсхийхээр дуугай болох хооронд хүр дүү нь гараа өргөн, 

	— Би үг хэлж болох уу? Та хоёр хоёулаа эмчгүй болоо шив дээ? Харамсах юм алга! Надад нэр дэвшүүлэх хүн байна. Онора эмчийг хэлж байна. Анваалын рашааны тухай өөрийн гэсэн гуйвалтгүй бодолтой хүн. Өвчтөнүүдэд рашаан уулгадаг мөртөө өөрөө яаж буян амласан ч ам хүрдэггүй хүн! Би дагуулаад ирэх үү? Хэлэлцээг би өөрөө даая гэв.

	Өөр арга байсангүй. Гонтранаас, Онора эмчийг түргэн олоод ир гэж гуйв. Эмчилгээний дэглэм өөрчлөгдөх вий гэхээс айсан маркиз шинэ эмчийн саналыг хурдхан сонсохын хүслэн болж Андермат ч авгайнхаа талаар зөвлөгөө авахыг тэсгэлгүй яарна.

	Нимгэн ханын цаанаас Христианад тэдний дүнгэр дүнгэр ярилцах сонстон, чухам юу ярьж байгааг нь чагная, ойлгоё гэж бодсон ч үгүй. Нөхрөө өрөөнөөс гармагц орноосоо үсрэн босоод ямар нэг аймшигтай газраас зугтаах мэт цэрвэн холдож шивэгчнээ ч хүлээлгүй түргэн хувцаслав. Өчигдөр оройн явдлаас хойш толгойд нь бүх юм хутгалдчихжээ.

	Одоо түүнд бүх юм тэс ондоо болсон шиг санагдан, амьдрал ч хүмүүс ч өөрчлөгдсөн мэт байлаа.

	Андерматын дуу дахин гарч

	— Өө! Бретини! Сайн байна уу, хонгор минь! Бие сайн уу, гэх дуулдав.

	Түүнийг «ноён» гэхээ хэдийнээ больжээ.

	Хариуд нь нөгөө хүний дуу гарч, 

	— Баярлалаа танд, маш сайн эрхэм Андермат, Та өнөө өглөө ирээ юү? гэв.

	Полийн дууг сонсоод үсээ самнаж зогссон Христианагийн амьсгал боогдох шиг болж гараа өргөсөн чигээрээ хөшчихөв. Поль Бретини, нөхөр хоёр нь хэрхэн гар барьж байгааг хана нэвт харах шиг болов. Сэтгэл хөдөлснөөс хөл дээрээ тогтож чадахаа байж, сандал дээр суухад үс нь задран мөрийг нь бүрхэв.

	Полийг үг хэлэх тоолон бүх бие нь дагжин чухам юу ярьж хэлж байгаа учрыг нь ухах ч үгүй мөртөө түүний үг бүр зүрх рүү нь зүү шивэх мэт санагдана.

	Тэгснээ бараг чангаар «Би түүнд хайртай юм чинь... Би түүнд хайртай!» хэмээн гэнэт өөрийг нь авран тайвшруулж, дотоод сэтгэлийнхээ өмнө цагаатгах санаанд оромгүй, гайхамшигтай нээлт хийчихсэн юм шиг дуугарав. Төдхөн сэтгэл нь сэргэн хоромхон зуур нэгэнт шийджээ. Дахин үсээ самнаж эхлээд «Би сэтгэлтэй хүнтэй л байгаа биз, тэгээд гүйцээ. Надад нууц амраг бий» гэж шивгэнэж байв. Тэгээд өөрийгөө улам тайвшруулан, айж сандарснаа таягдан хаяхын тулд бат итгэлээр, түүнийг хоёргүй сэтгэлээр үүрд хайрлан, амьдрал аз жаргал байгаа бүхнээ түүнд зориулъя хэмээн андгайллаа. Ичих зовох гэж өчүүхэн ч үгүй, онгод нь орон дийлдсэн зүрхний ёсоор өөрийгөө золин, үнэнчээр дурлах нь бүгдийг цагаатгана гэж бодож байв.

	Тэгээд тэднийг тусгаарласан хананы цаанаас Польд үнсэлт илгээж байлаа. Бүх юм дуусжээ, бие сэтгэлээ хүмүүс бурханд зориулдаг шиг түүнд бүхлээр нь зориулах болно. Овжин сээтэгнүүр зантай боловч номхон, аймхай охин нэгэнт төрөл арилжин, тачаангуй дурлалыг амсахад бэлэн, урьд бол хөөрхөн царайд нь зориг зүрхтэйн шинж илтгэдэг байсан цэнхэр нүднийх нь шулуун харцанд бүдэг бадаг тодордог асан шийдмэг шаргуу зан төгс бүрэлдсэн бүсгүй төрөх нь тэр.

	Хаалга онгойход эргэж ч харалгүй өөрт нь гэнэт буй болсон онцгой зөнгөөр нөхрөө орж ирснийг тааварлав.

	— Чи бэлэн болж байна уу? Бид нөгөө тэнүүлчийг үнэхээр нааштай болсон эсэхийг очиж үзэх гэж байна.

	Христиана хариуд нь тайвнаар, 

	— Одоохон хонгор Виль минь, удахгүй гэлээ.

	Эргэж ирсэн Гонтран зочдын өрөөнөөс Андерматыг дуудав.

	— Юу болсныг бодоод үзээч, цэцэрлэгт хүрээлэнд нөгөө Онора эмчтэй дайралддаг юм байна. Гэтэл золиг чинь бусдаасаа айгаад эмчилж чадахгүй гэж байна. Дагаж мөрддөг дүрэм, ёс журам зүй ёс ч гэх шиг, хүн амьтан тэгж, ингэж ярьж бодвол яана ч гэх шиг... дэмий юм донгосоод байх юм. Товчоор хэлэхэд нөгөө хоёроосоо ялгаагүй мангуу амьтан. Үнэндээ арай ч ийм сармагчин гэж бодсонгүй шүү гэж ярилаа.

	Маркизын сэтгэл уймарчээ. Эмчийн зааваргүйгээр рашаанд орж хэдэн хувь илүү суучих ч юм уу, уувал зохихоосоо аяга рашаан дутуу уучих бий вий гэхээс зарсхийн эвгүйрхэнэ. Элдэв тун, уух цаг, эмчилгээний шат энэ бүгд өвчтөнийг бодон рашаан буй болгож, түүний нууцыг зөвхөн шинжлэх ухааны тайлгагч болох эмч нар л арван хуруу шигээ мэддэг байгалийн хөдөлбөргүй хуульд үндэслэгддэг гэж итгэдэг байв.

	— Тэгэхээр энд чинь хар аяндаа үхэх нь ээ! Нохой шиг үхээд өгөхөд энэ эмч нараас нэг нь ч харж үзэхгүй нь шив дээ! гэж хашхичив.

	Үнэ цэнтэй эрүүл мэндийнхээ төлөө айж бачимдсан аминч хүний ёсоор хагартлаа уурлан унтууцав.

	— Тэдэнд ингэх эрх хаана байна? Мухлагийн худалдаачин бараандаа зарах зөвшөөрөл авдаг шиг тэд эмчилгээний эрх авдаг биз дээ, өөдгүй шаарнууд! Тэднийг албадаад өгөх хэрэгтэй! Галт тэргэнд билеттэй зорчигч болгоныг багтаах хэрэгтэй болдог шиг, тэд үнийг нь төлж байгаа өвчтөн бүрийг эмчлэх эрхтэй. Энэ тухай сонинд бичиж, булхайг нь гаргаад өгөх юм хуна гэж үсчин зүрх нь хөөрөн өрөөн дотуур холхиж байснаа Гонтраны өмнө ирж зогсоод, 

	— Ингэхэд байна шүү, Руая ч юм уу Клермоноос нэг эмч дуудах хэрэгтэй байна. Эмчгүй болно гэж юу гэсэн үг вэ! гэхэд нь Гонтран инээгээд

	— Руая, Клермоны оточ нар чинь анваалын рашааны чанарыг нарийн сайн мэдэхгүй улс. Эндхийн рашаан хоол боловсруулах болон цусны эргэлтийн эрхтэнд тэндхийнхээс шал ондоо үйлчилгээтэй шүү дээ. Түүнээс гадна мэргэжил нэгтнүүдийнхээ өмнөх тавагтайгаас булаалаа гэж хэлүүлэхгүйн тулд бас л татгалзаж таарна гэв.

	Сүнс нь зайлчих дөхсөн маркиз, 

	— Тэгээд одоо яах вэ? гэж бувтнана.

	Андермат бүрхээ авангаа:

	— Санаа зоволтгүй. Надад найдаад орхичих. Өнөө орой л гэхэд, сонсож байгаа биз өнөө орой л, гурвуулыг нь бүр гурвуулыг нь шүү, бидний өмнө сөгдүүлнэ гэж амлая. Одоо нөгөө зэрэмдэг хүн рүүгээ очицгооё гэснээ, — Христиана, чи бэлэн үү? гэж хашхирав.

	Түгшиж цонхийсон царайтай Христиана хаалган дээр гарч ирлээ. Эцэг, дүү хоёртойгоо үнсэлдээд Поль руу эргэж гараа сунгасанд цаадах нь зовон түгшиж, газар шагайсаар гарыг нь барилаа. Маркиз, Андермат, Гонтран гурав яриандаа халж тэднийг анзаарсан ч үгүй гарцгаав. Христиана Полийг хайр шингэсэн, шийдмэг харцаар харан, 

	— Би бие сэтгэлээрээ таных. Намайг яадаг санж өөрөө мэдээрэй гэж тас түс хэлжээ.

	Тэгээд хариу дуугарч амжихаас нь өмнө гараад явчхав.

	Ориолын рашаанд ойртож очтол, халуун усан дотроос нарны доор зүүрмэглэн буй хөгшин Кловисийн бүрх том мөөг мэт далбилзан байх харагдав. Халуун рашаанд бүр дасаж, өглөөжин тэндээ суухад залуу хүн шиг л хүч чадал орох юм гэж ярих болжээ.

	Андермат түүнийг сэрээн

	— За анжгай минь, данги уу? гэхэд

	Тэтгэгчээ таниад өвгөн маасайн, 

	— Данги, данги, маш сайн! гэв.

	— За тэгээд явдаг болсон уу?

	— Туулай шиг л дэгдэж байна. Энэ сараа дуусгаад ням гарагт хонгортойгоо бүррэ бүжиглэх минь.

	Андерматын зүрх дэлсэж, 

	— Үнэхээр явж байна гэж үү? хэмээн яаран асуухад өвгөн даажигнахаа больж, 

	— Одоохондоо нэг ч их сайн яваагүй л байна. Гэхдээ давгүй гэлээ.

	Банкны эзэн, хөгшин тэнүүлчийн хэрхэн явахыг тэр даруй харахыг хүсэж нүхийг тойрон бөндгөнөж, далайн ёроолд живсэн онгоцыг татан гаргах гэж байгаа юм шиг тушаал буулгаруун:

	— Гонтран, баруун гараас нь бариарай! Поль зүүнээс нь! Би дундаас нь дэмнэе. За барив уу? Аль вэ, нэг хоёр, гурав аа! Хадам минь хөлөөс нь тат. Үгүй биш ээ, наадах чинь биш, усан дотор байгааг нь. Аль вэ бушуулаач дээ! Алдлаа шүү! Хүчээ нэгтгээд нэг, хоёр, гурав аа. За болсон. Ёох!

	Өвгөнийг нүхнээс өргөн гаргаж газар суулгахад мань хүн тэр эрхмүүд тийнхүү дөвчигнөхөд нь яавал ч яаг гэсэн маягтай ёжтойхон харж байв.

	Дараа нь түүнийг хөл дээр нь дахин босгоод одоо тулуур шиг хэрэглэдэг болсон суга таяг нь бариулахад, тэр бэгцийхээрээ бэгцийн, зовлонтойёо аахилж ёолон алхалж эхлэв. Эмгэн хумс лугаа адил, замын цагаан шороон дээр усан мөр татуулан урагшилна.

	Баярласан Андермат алга ташин, жүжигчнийг тайзан дээр дахин гарч ирэхийг урьдаг шиг:

	— Браво! Браво!17 Гайхамшигтай! гэж хашхичив.

	Тэгээд өвгөний тамир тасрав уу гэмээр болмогц ухасхийн гүйж очоод, ус дусалж байгаа хувцасны тамтгийг нь ч хайхралгүй тэврэн авч, 

	— Боллоо, боллоо. Хүчээ барчихна. Рашаанд чинь буцаагаад суулгаад өгье гэж догдлон өгүүлэв.

	Дөрвөн эр Кловис өвгөнийг үнэтэй цайтай хэврэг эд өргөж байгаа юм шиг гар хөлөөс нь хичээнгүйлэн өргөж нүхэнд нь эвтэйхэн тавив.

	Эрэмдэг эр нүхэн дотроосоо итгэлтэй дуугаар, 

	— Ямар ч байлаа гэсэн сайн л ус байна! Ийм ус хаанаас ч олохгүй вий. Ёстой эрдэнэ гэсэн үг гэнэ.

	Андермат гэнэт хадам эцэг рүүгээ эргээд, 

	— Хоолонд намайг хүлээх хэрэггүй. Би Ориолынд очлоо. Хэзээ эргэж ирэхээ мэдэхгүй байна. Ийм хэргийг алгуурлаж болохгүй! гэснээ таягаа хөгжилтэй эргүүлэн гүйх шахам хурдан хурдан алхлан одов.

	Бусад нь Кловис хөгшний нүхний эсрэг замын хажуугийн уд модны сүүдэрт очиж сууцгаалаа. Христиана, Польтой зэрэгцэн суугаад саяхан нөгөө хад дэлбэлэхийг харахаар оройд нь гарч байсан өндөр толгойн зүг хараа сунгав. Сайн л бол нэг сарын өмнө тэрүүхэнд гандсан ногоон дээр сууж байсан билээ. Зөвхөн ганц сарын өмнө шүү дээ. Гурван өнгийн шүхэр, тогооч, хүмүүсийн хэлж ярьж байсан үг гээд л бүгдийг нэг бүрчлэн дотроо ургуулан бодно. Нөгөө нохой, тэсрэлтэд тас татагдсан хавыг ч ганц үгнээс нь болж нохойг аврах гэж ухасхийсэн бараг танихгүй өндөр эрийг... Гэтэл одоо тэр эр нууц амраг нь болчихсон байдаг. Амраг нь шүү! Өөрөө түүний амраг бүсгүй нь болжээ. Тэгээд дотроо «Амраг бүсгүй нууц амраг!» хэмээн давтан байв. Ямар хачин үг вэ! Түүний хажууд сууж байгаа энэ хүнтэй, палаажинд нь хүрэхийг хичээн хажуугийнх нь ногоог нэг нэгээр зулгааж байгаа энэ хүнтэй одоо бие цогцос, зүрх сэтгэлээрээ байгаль эрэгтэй эмэгтэй хүнийг холбодог хэлэхэд ичгэвтэр амнаас гарамгүй тэрхүү нууц холбоогоор нэгэнт холбогджээ.

	Тэгээд үймэрсэн сэтгэлийнх нь гүнд чанга дуугарч байгаа юм шиг санагдах тэрхүү дуу гардаггүй хоолойгоор «Би түүний амраг! Түүний амраг! Түүний амраг! Энэ бүгд ямар сонин, санамсаргүй юм бэ?» гэж түмэнтээ давтан суув.

	«Би түүнд хайртай гэж үү?» Тэгээд түүнийг зэрвэсхэн харлаа. Тэдний харц тулгарахад Христиана харцнаас нь хүсэн хайрласан энхрийллийг олж хараад бүх бие нь дагжив. Гэнэт өвсөн дээгүүр тэмтчих гарыг нь барьж, түүнийг чанга атган түүгээрээ бүгдийг ойлгуулах юм сан гэдэг хэмжээлшгүй хүсэл төрөв. Гараа палааж дээрээсээ сэмхэн гулсуулан, хуруугаа сарвайлгасан чигээр зүлгэн дээр тавив. Тэгтэл ч Полийн гар ижлээ эрж яваа жижиг амьтан шиг болгоомжтой ойртон айсуйг харлаа. Гар улам ойртож, чигчий хуруунууд нь тулав. Хурууны үзүүрүүд нь бараг нийлэх дөхсөнөө холдож ичимхийрэн үнсэлдэж буй уруул лугаа адил харагдана. Гэвч энэхүү хэнд ч ажиглагдамгүй энхрийлэл, энэхүү хуруунууд шүргэлцэх төдий болсон нь түүнийг балмагдуулж, түүнийг дахин тас тэвэрсэн юм шиг тамирыг нь барагдуулав.

	Тэгээд сэтгэлтэй хүнийхээ мэдэлд орно гэдэг юу болохыг хайр дурлал бүгдийг нөгөө хүний мэдэлд өгч, тэр хүн бие цогцос, зүрх сэтгэл, бодол санааг цөмийг нь хүчит далавчаа дэлгэсэн шонхор хөөрхий болжморыг савартаа атгах лугаа адил болгодгийг гэнэт сайтар ойлгож авлаа.

	Вильямын урам зоригт автагдсан маркиз, Гонтран хоёр ирээдүйн сувиллын газрын тухай ам уралдан ярьцгаана. Хоёул банкны эзнийг магтан, хосгүй ухаантай, юманд авхаалжтай, эндэнэ гэж байдаггүй, эргэж хургадаггүй зантайг нь шагшран гайхна. Амжилт олно гэдэгт итгэсэн хадам эцэг, хүр дүү хоёр дуу дуугаа авалцан Андерматыг дөвийлгөж, худ ургийн холбоотой болсондоо баярлаж байв.

	Маркиз охиндоо хандан, 

	— Хонгор охин минь, чамайг нэг өдөр Францын хамгийн баян эмэгтэйн нэг болж Рочильдынх шиг нэр алдар нь цуурайтахыг хэн байг гэхэв. Үнэндээ Виль ч гайхамшигтай, их ухаантай хүн шүү гэв.

	Гэнэт Полийн сэтгэлд хачин хардах сэтгэл төрж, 

	— За боль доо. Тэр их гарын хүмүүсийн чинь ухааныг мэднэ. Ганц бодогддог юм нь «мөнгө!» Бидний гоо сайханд зориулдаг бүх бодол санааг, бидний цамаан зандаа алддаг тэр идэвхийг, зугаа цэнгэлд зарцуулдаг тэр хүчийг, хайр сэтгэлээс болж гаргадаг тэр их сэтгэлийн гал дөлийг цөмийг нь алтны хойноос хөөцөлдөхөд зориулж, алт хүүдийлэхээ л боддог улс! Ухаантай хүн бол шал өөр, өглөгч, их сонирхолтой амьдардаг юм. Тийм хүмүүсийн баяр цэнгэл нь урлаг, хайр дурлал, шинжлэх ухаан, аялал жуулчлал, ном байдаг агаад мөнгө олохыг чармайлаа ч гэсэн тэр нь оюуны нь цэнгэлийг улам сайхан болгож зүрх сэтгэлийнх нь аз жаргалыг хөнгөвчилдөгт л байгаа юм. Харин нөгөө хүмүүс? Тэдний зүрх сэтгэл, ухаан санаанд юу байна аа? Олж хураахын жигшүүрт шуналаас өөр юу ч байхгүй сайх шившигт амьтад бол уран зургийн худалдагч, зураачтай, хэвлэн нийтлэгч, зохиолчтой, театрын дарга жүжгийн зохиолчтой адилхан байдаг шиг л «гарамгай хүмүүс»-тэй адилхан байдаг юм.

	Тэгснээ гэнэт ам нь халж хэтрүүлчихсэнээ ойлгоод сайх яриагаа орхиж тайван өнгөөр

	— Би Андерматыг ярьж байгаа юм биш шүү. Би түүнийг аятайхан хүн гэж боддог. Бусад их гарын улсыг бодвол зуун хувь дээр хүн. Ийм болохоороо ч миний сэтгэлд нийцдэг юм... гэж ярьтал Христиана гараа авахад Поль дахин дуугаа хураав.

	Гонтран инээж, сэтгэл нь хөөрсөн үедээ юуг ч хамаагүй хэлчихдэг зэвүүн, элэг барьсан өнгөөр

	— Ямар боловч хонгор минь, тэр ноёдод чинь ганц авах юм бий. Юу гэвэл тэд эгч, дүү нартай маань суугаад хожим бидний гэрлэх өв хөрөнгөтэй, баян охид төрүүлж өгнө шүү дээ гэхэд дургүй нь хүрсэн маркиз босоод, 

	— Аа, Гонтран! Чи заримдаа бүр тэвчихийн аргагүй болчих юм гэв.

	Поль Христиана руу эргэн 

	— Тэр хүмүүс эмэгтэй хүний төлөө амиа өгөх ч юм уу, үгүй ядахдаа бүх хөрөнгөө өөртөө сохор зоос ч үлдээлгүй өгч чадах болов уу? гэж шивгэнэв.

	Энэ нь «Надад байгаа бүх юм, тэр ч бүү хэл амь нас минь ч таных шүү!» гэж шулуухан хэлсэнтэй адил үг байлаа. Түүнд нь Христианагийн сэтгэл догдлон, түүний гараас барих эвтэйхэн шалтаг олж, 

	— Босоод намайг татаадхаач. Суусаар байгаад хөл хөшчихөөд хөдөлж чадашгүй нь гэв.

	Поль ухасхийн босоод гараас нь татан бараг нүүртээ тулгах шахам зогсоов. Уруул нь «Би танд хайртай» гэж хөдөлж байгааг Христиана харсан боловч өөрийн эрхгүй аман дээр нь гарч ирсэн сайх гурван үгийг хариуд нь хэлэхгүйн тулд хурдхан нүүр буруулав.

	Тэгээд бүгдээрээ буудал руугаа буцав.

	Рашаанд орох цаг аль хэдийнээ өнгөрчээ. Хоолоо л хүлээх үлдэв. Хоолонд орох хонх дуугарсан боловч, Андермат эргэж ирсэнгүй. Цэцэрлэгээр жаахан зугаалаад түүнийг хүлээлгүй ширээндээ суухаар шийдлээ. Хоол нөгөө л бахь байдгаараа унжирсан ч гэсэн банкны эзэн харагдахгүй л байв. Нөгөө хэд цэцэрлэгт очиж модны сүүдэрт суухаар явжээ. Цаг өнгөрсөөр нар уул руу хэвийн өдөр гудайх тийшээ хандахад Андерматын бараа харагдахгүй байлаа.

	Тэгтэл Андермат замаар айсуй харагдлаа. Нэг гартаа бүрхээ барьж, нөгөө гартаа хөлөрсөн духаа байн байн арчих нусны алчуур барьсан, зангиа нь хажуу дээрээ гарч, хантааз нь задгай навсганаж хурдан хурдан алхах нь холын аянаас ч юм уу баахан нударгалаад хамаг хүчээ барчихсан хүнтэй адилхан байв.

	Хадмаа харангуут, 

	— Ялалт! Болоод явчихсан! Гэвч ямар өдөр байв даа, найз нар минь! Хөгшин үнэг намайг бүр зовоож орхилоо байна! гэж хашхирав.

	Тэгээд хэрхэн үзэлцэж, дийлснээ ярьж гарав.

	Эхлээд эцэг Ориол байж боломгүй шаардлага тавихаар нь Андермат хэлэлцээг таслан гараад явчихжээ. Гэтэл араас нь дуудаж буцаасан гэнэ. Газраа зарахыг хүсэлгүй, харин хувь нийлүүлсэн нийгэмлэгт, хэрэв амжилт гарахгүй бол буцааж авахаар шилжүүлнэ, гэхдээ амжилт олбол орлогын тэн хагасыг өг гэсэн болзол тавьжээ!

	Банкны эзэн цаасан дээр тооцоо гарган бүх газрыг нь зурж, цөмийг нь нийлүүлэн одоогийн үнээр наян мянган франкаас хэтрэхгүй байгааг, гэтэл хувь нийлүүлсэн нийгэмлэг эхний удаад саяыг гаргах болж байгааг үзүүлжээ.

	Зальтай овернийн эр газрынхаа үнийг одоогийнхоор бус харин сувиллын газар, зочид буудал байгуулсан цагт ямар үнэ хүрэхээр нь бодож, өөрийн хувийг одоогийнхоор бус харин яг орлого олоод ирэх үеийнхээр авна гэдгээ хэлжээ.

	Тэгэхэд нь Андермат их орлого гэдэг бол бас харьцангуйгаар аз туршсан хэрэг байдгийг хэлж, алдагдлаар айлгах гээд үзсэн байна.

	Тэгээд эцсийн эцэст дараах зүйлийг тохиролцжээ.

	Ориол өвгөн хувь нийлүүлсэн нийгэмлэгт дэнчин болгож горхины хажуугийн бүх газрыг өөрөөр хэлбэл рашаан ундарч болох найдвартай тэр хэсгийг дээрээс нь цэнгээний газар, зочид буудал барих толгойн оройг бас жижиг хэсгүүд болгон хувааж Парисын нэртэй эмч нарт бэлэг болгох толгойн хажуугийн усан үзмийн талбайг өгөхөөр болжээ.

	Хоёр зуун тавин мянган франк буюу одоогийнх нь үнээс дөрөв дахин илүү үнэлсэн сайх дэнчингийнхээ хариуд тариачин эр шинэ нийгэмлэгийн бүх ашгийн дөрөвний нэгийг авахаар болжээ. Тэгээд өөрт нь ирээдүйн сувиллын газрыг тойроод арав дахин илүү газар үлдэж байгаа болохоор сувилал амжилт олон өргөжөөд ирэхийн цагт овжин овернийн эр, өөрийнх нь үгээр бол охидынх нь инж болох тэрхүү газраа хэсэг хэсгээр нь зарж хагартлаа баяжих гэсэн нь мэдээж.

	Дээрх зүйлийг тохиролцонгуутаа, Андермат эцэг хүү хоёрыг нотариатын хүн дээр аваачиж, хэрэв хүрэлцээтэй рашаан гарахгүй бол эл наймааг хүчингүйд тооцно гэсэн тайлбар бүхий урьдчилан худалдсаны баримт гаргажээ.

	Хэлэлцээний зүйл ангийг нэг нэгээр нь тохиролцох, илүү дутууг нь хасах зэргээр нэг ярьснаа арван гурав давтан новширсоор байтал үдэш болчихжээ.

	Ингээд одоо бүх юм нэгэнт дуусаж, банкны эзэн сувиллын газраа байгуулж болох болжээ. Гэвч

	— Санасандаа хүртэл наймаа хийж чадаагүй болохоор рашааны хэмжээг багасгахаас биш. Зальтай хөгшин ч намайг дөнгөлөө дөө гэж халаглав.

	Тэгснээ нэгийг санав бололтой, 

	— Байз хө! Хуучны нийгэмлэг яагаа вэ? Тэндээс чинь алдсанаа нөхөж болох юм байна... Гэхдээ дараа болъё, харин өнөөдөр орой Парис явах хэрэгтэй юм байна... гэлээ.

	— Юу? Өнөөдөр орой юу даа? гэж гайхаж хоцорсон маркиз дуу алдав.

	— Тэгэлгүй яах вэ, хайрт хадам минь. Обри-Пастерийг энд хайгуулын өрөмдлөг хийж байх хооронд, эцсийн хэлэлцээний бүх баримт бичгийг бэлдэх хэрэгтэй байна. Тэгээд ч ер нь хоёр долоо хоногоос хэтрүүлэлгүй ажлаа эхлэх ёстой болж байна. Цаг алдаж болохгүй. Ингэхэд та нийгэмлэгийн удирдах зөвлөлийн гишүүн гэдгийг урьдчилан хэлчихье. Надад дийлэнх олонхын санал хэрэгтэй болно. Танд арван акц18 өгье. Гонтран танд ч бас арван акц өгнө гэхэд нь Гонтран инээж:

	— Маш их гялайлаа. Би танд түүнийг чинь эргүүлээд худалдчихъя. Та надад таван мянган франк өгөх хэрэгтэй боллоо шүү гэхэд нь Андермат ийм чухал юм ярьж байхад даажигналаа хэмээн хөмсгөө зангидаж, 

	— Тэнэглэж маяглахаа боль. Хүсэхгүй байгаа юм бол өөр хүнд өгчимз гэж хүйтнээр хэлэв.

	Гонтран сандран инээхээ больж, 

	— За болиоч дээ, хонгор минь. Би тэр чигээрээ таны мэдэлд гэдгийг та ч мэднэ шүү дээ гэв.

	Банкны эзэн Поль руу эргэн, 

	— Эрхэм ноён Бретини, та надад нөхөрсөг туслалцаа үзүүлэхгүй сэн болов уу? Таныг мөн арван акц авч, манай удирдах зөвлөлд орохыг гуйж байна гэвэл Поль мэхийснээ:

	— Таны найрсаг саналаас татгалзан харин жинхэнээр ажил хэрэгт тань оролцохыг зөвшөөрнө үү? Би таны үүсгэн буй хэргийг гайхамшигтай зүйл гэж үзэж байгаа болохоор түүнд чинь зуун мянган франк оруулъя. Энэ бол миний зүгээс бус харин таны зүгээс найр тавьж байгаа хэрэг болох юм гэлээ.

	Сэтгэл нь хөөрсөн Вильям Андермат түүний гарыг атгав. Ийнхүү итгэж байгаа нь түүнийг догдлуулжээ. Ер нь, үүдсэн ажил хэрэгт нь мөнгө оруулж байгаа хэнийг ч хүзүүдэн тэврэхэд ямагт бэлэн байдаг билээ.

	Харин Христиана үүнийг дуулаад зарсхийн эвгүйрхэж нүүрээ улайлган ичингүйрэв. Нэг нь түүнийг худалдан авч, нөгөө нь түүнд худалдаж байгаа юм шиг санагджээ. Хэрэв Поль түүнд дурлаагүй байсан бол нөхөрт нь зуун мянган франк өгөх байсан гэж үү? Мэдээжээр үгүй! Ядахдаа үүнээ түүний байхгүй үед хийсэн ч болоосой...

	Оройн хоолны хонх дуугарахад тэд зочид буудал руугаа очицгоолоо. Дөнгөж ширээнд суутал хатагтай Пайл, Андерматаас, 

	— Та тэгээд шинэ сувиллын газар байгуулах гэж байгаа юм биз дээ? гэж асуув.

	Энэ тухай сонин зээ гэж Анваалаар нэг тарж, бүх ярианы шижим болж, рашаанчдыг догдлуулан байжээ.

	Вильям Андермат хариуд нь, 

	— Бурхан минь, яг тэгэх гэж байна! Одоо байгаа нь дэндүү олиггүй юм гэснээ Обри-Пастер луу эргэн, — Эрхэм хүндэт ноён Обри-Пастер, цаг байхгүй болохоор хоолны ширээнээ ажил хэрэг ярих болсныг минь уучлаарай. Би өнөөдөр Парис руу гарлаа. Харин танд хэлэх нэг юм байна. Аль болох их хэмжээний рашаан олох зорилготой хайгуулын ажлыг удирдана уу? гэв.

	Гуйлгасандаа сэтгэл ханасан инженер дор нь зөвшөөрч, цаг алдалгүй эхлэх хэрэгтэй хайгуулын ажлыг хаана, яаж хийвэл зохих талаар шууд зөвлөлдөхөд бусад хүмүүс чимээ аниргүй чагнан сууцгаалаа. Бүх юм, Андермат ажил хэргээ явуулахдаа хийж заншсанаар, хэдхэн хувийн дотор хэлэлцэн шийдвэрлэж яг таг ойлгомжтой болов. Дараа нь зэрэмдэг тэнүүлчийн тухай яриа боллоо. Дөнгөж өглөөхөн хоёр таягтай явж байсан мөртөө үдээс хойш гэхэд ганц таяг тулаад цэцэрлэгт хүрээлэнгээр явж байхыг нь харцгаажээ. Банкны эзэн дуу алдан, 

	— Тийм ээ, энэ бол гайхамшиг! Жинхэнэ гайхамшиг! Эмчилгээ асар том алхам хийлээ гэвэл, Поль, Христианагийн нөхрийг зулгуйдан, 

	— Энэ бод Кловис өвгөн асар том алхам хийж байгаа хэрэг гэв.

	Ширээнд суугсад дэмжин инээлдэв. Хүн бүхэн Андерматыг ширтэн, амтай бүхэн нь зусардах үгээ олж ядна. Рестораны үйлчлэгчид түүнд хамгийн түрүүнд гойд хөнгөн үйлчилж хүндэтгэсэн царай гаргаснаа бусад хүнд хоол ойртуулахдаа нөгөө зулгуй байдал нь ор мөргүй арилна.

	Нэг үйлчлэгч цар дээр нэрийн хуудас тавин авчирч өгөхөд нь Андермат аваад «Парисын эмч Латон, ноён Андерматтай явахаас нь өмнө хэдэн хором уулзах завшаан гарвал баярлах байна» гэж бичсэнийг нам дуугаар уншив.

	— Одоо надад цаг алга гэдгийг дамжуулна уу, харин долоо ч юм уу арав хоноод эргэж ирнэ гээрэй.

	Яг энэ үед Онора эмчээс илгээсэн том баглаа цэцгийг Христианад авчирч өглөө.

	Гонтран инээж, 

	— Хоёр нь ч бэлэн боллоо. Нөгөө Бонөфил өвгөн л одоохондоо шазуур зуугаад байна аа даа гэв.

	Хоол ч дуусах тийшээ хандав. Андерматад мухлаг тэрэг бэлэн болсныг мэдэгдлээ. Өрөө рүүгээ орж аяны цүнхээ аваад буудлаас гарч ирвэл хаалганы өмнө суурины тэн хагас цугласан байхыг харлаа. Петрюс Мартел ухасхийн гарыг нь шүүрэн атгангаа, ёстой жүжигчний нүүрэмгий зангаар, 

	— Надад, таны ажилд их ашиг болмоор гаргуутай нэгэн санал байна гэж чихэнд нь шивгэнэлээ.

	Тэгтэл бахь байдгаараа яарч тэвдсэн Бонөфил эмч гараад ирлээ. Тэр Андерматын хажуугаар өнгөрөнгөө үүнээс өмнө ганц л маркизад ёсолдог байсан маягаар дор мэхийн ёслоод, 

	— Ноён бэйл, замдаа сайн яваарай гэв.

	— Шалдаа буучхаж гэж Гонтран бувтнав.

	Баяр хөөр болон ялан дийлсэн Андермат тал тал тийш гар барин ханхалзаж «Баяртай, баяртай!» хэмээн шал өөр юм бодож байснаасаа болоод золтой л авгайгаа үнсэхээ мартчихсангүй. Ийнхүү хайхрамжгүй байгаад нь Христианагийн дотор онгойж, тэргэнд хөллөсөн хос морь замаар орон сүүмийн бараантах тэртээ рүү тоос татуулан давхин одоход амьдралынхаа туршид айж хавчганах хүнгүй болсон юм шиг санагдав.

	Оройжингоо зочид буудлын өмнөх сандал дээр эцэг, Поль Бретини хоёрын дунд сууж өнгөрөөлөө. Гонтран ч ердийнхөөрөө цэнгээний газар луу явжээ.

	Христиана хөдөлмөөргүй, яримааргүй байлаа. Гараа өвдгөн дээрээ тавиад цомцойн сууж, харанхуй руу ширтэн ядарч сульдсан ялимгүй гунигтай боловч аз жаргалтай байлаа. Бараг юу ч бодсонгүй, тэр ч бүү хэл мөрөөдсөн ч үгүй, хааяа нэг ичингүйрэн гэмших боловч тэр бүгдийг «Би түүнд хайртай, би түүнд хайртай, би түүнд хайртай!» хэмээн давтаж үлдэн хөөж байлаа.

	Христиана ганцаараа байж, эргэцүүлэн бодохын тулд өрөөндөө эрт оржээ. Нимгэн халхгар даашинз өмсөөд онгорхой цонхны дэргэдэх зөөлөн сандал дээр сууж, одод түгсэн тэнгэрийг ширтэнэ. Цонхны жааз дотор түүнийг эзэмдсэн хүний дүрийг байн байн сэтгэлдээ ургуулан бодно. Түүнийг тов тодхон дүрслэн эелдэг зөөлөн, өөрийг нь сүслэн хүссэн хүч чадалтай сайхан эр өмнө нь харагдана. Тийм ээ, энэ залуу эр түүнийг үүрд амьдралынх нь туршид эзэмдэх, сэтгэлийг нь булаах болно гэдгийг мэдэрч байлаа. Тэр одоо ганцаардахын зовлонгүй болжээ. Одоо хаана байгааг нь мэдэхгүй ч гэсэн Христианаг бодон мөрөөдөж байгааг мэдэж байв. Зүрхнийх нь цохилт бүрийн хариуд хаа нэгтэйгээс өөр нэгэн зүрх цохиж байгааг сонсох шиг санагдана. Түүнийг тойрон сэтгэлтэй хүнээс нь ирсэн тачаангуй хүсэл шувуу мэт далавчаараа шүргэн тойрон эргэлдэж, шөнийн анир чимээгүйн дунд түүнийг хайн гансрахыг мэдрэн байв. Өөрийг нь хүн хайрлаж байгааг мэдрэх юутай сайхан, ямар амттай шинэ сэргэг зүйл болохыг хэлэх юун! Ямар нэг хүнийг нүдэндээ нулимс гүйлгэнүүлэн бодон хайрлаж, аз жаргалаасаа болон уйлан хайлахтай зүйрлэх сайхан юм алга! Өөрийг нь харахгүй ч гэсэн гараа дэлгэн түүнийг дуудаж, нүдний нь өмнө урган буй дүр төрхийг угтан, хүлээхийн зовлонд тачаадан өөрт нь хол, ойр хаанаас ч юм зогсолтгүй илгээн буй үнсэлтийн өөдөөс гараа дэлгэн очмоор санагдана.

	Нимгэн даашинзны нь ханцуйнаас цухуйх хоёр цагаан гараа оддын зүг дэлгэн сунгаснаа гэнэт дуу алдав. Тагтны нь хашлага дээгүүр даван орж ирж байгаа том хар сүүдэр цонхон дээр нь тусав.

	Сүнс нь зайлчих дөхөн айж давхийн бослоо. Нөгөө хүн нь байлаа! Хүмүүс өөрсдийг нь харчихна гэдгийг ч бодолгүй ухасхийн цээжинд нь наалдав.

	 


VIII

	 

	Андермат эргэж ирэхээ хойшлуулсаар л байв. Обри-Пастер ч эрлээ хийсээр байлаа. Шинэ нийгэмлэгийн хэрэгцээнээс хоёр дахин их рашаан өгч чадахаар дөрвөн ундарга шинээр олов. Энэхүү эрэл хайгуул, нээлт, ам дамжин шагшрах шинэ соргог сонин, сувиллын гэнэтийн гайхамшигт төлөвөөс болж ойр хавийнхан тэр чигээрээ донслон бужигнаж гайхан шагширч, ирээдүйн сувиллын газрын тухай л ярилцан, ганц түүнийг л боддог болов. Тэр ч байтугай маркиз, Гонтран хоёр хүртэл бүхэл өдрийг гантиг өрөмдөн цооног гаргаж буй ажилчдын дэргэд өнгөрөөж, Овернийн газарзүйн тогтцын талаар инженерийн номлол, тайлбарыг улам улам шимтэн сонсож бүтэн цагаар зогсоно. Ийнхүү Поль, Христиана хоёр сул чөлөөтэй тайван дурлалцаж болох болжээ. Хэн ч тэр хоёрыг анзаарч сэжиглэхгүй, хэний ч толгойд мөрдөж мөшгөх санаа орохгүй, хүмүүсийн бүх санаа сэтгэл, сонирхол мэдрэхүй нь ганц ирээдүйн сувиллын газарт л автагджээ.

	Дарсанд анх удаагаа согтож байгаа залуу шиг зүйл Христианад тохиолдов. Анхны хундага, анхны үнсэлт түүнийг жаахан мансууруулжээ. Дараагийн хундагыг шууд хөнтрөн зүгээр болохыг нь амтлан мэдэрч, одоо бол шунахайран их ихээр балган дурлалд согтсон байлаа.

	Поль өрөөнд нь орж ирсэн тэр оройгоос хойш, орчин тойрондоо юу болж байгааг мэдэхээ больжээ. Хугацаа, юмс, хүмүүс түүний хувьд байхаа больж тэнгэр газар дээр ганц л хүн, түүний хайртай цорын ганц хүн л байдаг болжээ. Нүд нь ганц түүнийг л харж, бодол санаанд ганц тэр л орж бүх найдвар нь ганц түүнд чиглэлээ. Хүн харахад хөдөлж, ярьж хөөрөн, ууж идэн, хувцас хунараа солих боловч юу ч ойлгохгүй, юу хийж байгаагаа ч мэдэхгүй болжээ. Түүнийг айлгах юм юу ч байсангүй, ямар ч золгүй явдал сэтгэлийг нь хөндөхөөс өнгөрчээ. Бүх юманд сэтгэл нь хөдлөх гэж үгүй ажээ. Зөвхөн дурлалдаа л дагжин чичирч бие цогцсыг нь өвтгөх юм юу ч байсангүй. Аз жаргалд умбасан сэтгэл санааг нь зовоох сэтгэлийн зовлон ч гэж байсангүй.

	Поль түүнийг бүх л сэтгэл зүрхэндээ дээдлэн хайрлаж, бараг галзуурахад ганц хуруу дутуу гэгч болгожээ. Ихэвчлэн өдөр хэвийхийн үес, маркиз Гонтран хоёрыг булаг руу явсныг мэдмэгцээ Поль түүнд:

	— Аль вэ, тэнгэрийн орондоо очицгооё гэнэ.

	Яг хавцлын доорх уулын налууд ургасан гачуурын төглийг «Тэнгэрийн орон» гэж нэрлэжээ. Түүн рүү залуухан ой дундуур өгссөн эгц зөргөөр Христианаг амьсгаадан сульдтал нь түргэн өгсөх авч цаг бага болохоор хурдан явах хэрэгтэй болно. Түүнийг аль болох бага ядраахын тулд Поль бэлхүүсээр нь тэврэн дэмнэнэ. Нэг гараараа Полийн мөрнөөс тулан хөнгөрөн алхалж заримдаа хүзүүгээр нь тэвэрч уруул дээр нь хошуугаа наана. Дээш өгсөх тусам агаар нь улам цэнгэг болж гачуурт хүрэх үес давирхайн сэнгэнэсэн үнэр далайн амьсгаа мэт нөмрөн авна.

	Тэд өтгөн саглагар моддын дор, Христиана бяцхан сондуул дээр сууж, Поль доохон талд хөлд нь сууна. Моддын дундуур салхин исгэрч, гомдоллон үглэх мэт нарсан ойн дуу дуурьсана. Нүд алдам алсад униартан бараантах өргөн их Лимань үнэхээр далай юм уу гэмээр сэтгэгдэл төрүүлнэ. Үнэндээ ч тэдний нүдний өмнө жинхэнэ далай цэлийх ажээ. Ямар ч эргэлзээ байсангүй, далайн сэрүүн амьсгалыг нүүрэн дээрээ мэдрэн байв.

	Поль түүнийг хүүхэд мэт эрхлүүлэн энхрийлж, 

	— Аль вэ хуруунуудаа өгөөч. Би хамгийн дуртай чихрээ хүлхье гэнэ.

	Тэгээд хуруунуудыг нь нэг нэгээр нь амандаа хийн идэж буй дүр үзүүлэн, амттанд дуртай хүн тэсэж ядан амтархан үмхлэх мэт, 

	— Өө ямар амттайхан юм бэ? Ялангуяа чигчий хурууных нь амттайг ээ. Үүн шиг амттайхан юм амьдралдаа үзээгүй юм байна гэж дуу тавина.

	Тэгээд өвдөглөн өндийж, тохойгоороо өвдөг дээр нь тулаад 

	— Лиана19 над руу хараач! гэж шивгэнэнэ.

	Поль түүнийг Лиана гэж өхөөрддөгийн учир нь Христиана түүн рүү модонд асдаг ургамал модны ишид яаж наалддагтай адилхан түүнийг тэврэн авч салахгүй наалддаг байжээ.

	— Намайг хар л даа. Сэтгэл доторхыг чинь хармаар байна.

	Тэгээд л сайх хоёр үнэхээр бие биедээ шингэх мэт хөдлөх ч үгүй удаанаар бие биеэ ширтэнэ. Поль ам нээн дуугарч, 

	— Жинхэнэ хайр дурлал бол яг л ингэж бие биеэ эзэмшсэн үед л байна. Бусад нь бол юу ч биш тоглоом юм шүү дээ гэнэ.

	Ийнхүү нүүрээ ойртуулан, амьсгаа нь сүлэгдэн нэгдэж нүднийхээ тунгалагхан хараан дотор нэг нь нөгөөгөө шунамхайран эрнэ.

	— Би чамайгаа харж байна. Лиана минь, баярлан цохилох зүрхийг чинь харж байна! гэж Полийг шивнэхэд

	— Поль минь би ч чамайгаа харж байна. Зүрхийг чинь ч харж байна! гэж Христиана хариу шивгэнэнэ.

	Үнэндээ ч тэр хоёр нэг нь нөгөөдөө тэмүүлсэн хайр дурлалаар бялхан буй бие биеийнхээ сэтгэл зүрхийг нэвт шувт харна.

	— Лиана минь, нүд чинь тэр чигээрээ огторгуй гэсэн үг! Яг л тийм тунгалаг хөх, гэрэл туяатайг нь яана! Алтан хараацай сүлжилдэхийг харах шиг болох юм! Мэдээжээр бодол санаа чинь л байх Лиана, тийм үү? гэж Поль ярина.

	Тэгээд л бие биеэ удтал салахгүй ширтэн аажмаар ойртон, ялдамхнаар үнсэлцэхдээ, озолцох тоолондоо завсар нь бие биеэ заавал дахин ширтэнэ! Заримдаа Поль түүнийг гар дээрээ өргөн, Анваалын хавцал руу цутгах хүрхрээ болон хувирдаг уулын горхийг даган гүйнэ. Энэ нь үржил шимт нугаар хучигдсан зуун модот нарийхан хөндий ажээ.

	Булчин шөрмөс нь зангирсан гар дээрээ бүсгүйг өргөн өвс жигдрэн ургасан ширэг дээгүүр гүйнгээ Поль, 

	— Лиана, нисэцгээе! гэж хашхирна.

	Цээжиндээ багтаж ядах хайр дурлал нь тэдэнд хорвоо ертөнцөөс халин одмоор ер бусын зовуурьтай, салшгүй хүслийг төрүүлнэ. Тэднийг тойрон буй юм бүхэн, «жигүүртэй агаар» хэмээн Полийн нэрлэдэг сэрүүн агаар, шөнийн харанхуй нөмрөхийн алдад гар гараасаа хөтлөлцөн хоёулхнаа зулбан одмоор санагдах энгүй их хөндий сайх хүслийг нь улам дэвэргэх ажээ. Хоёулхнаа сүглийн униартах үдшийн тэнгэр өөд хэзээ ч эргэж ирэхгүйгээр халин дүүлмээр! Чухам хаашаа очих гэж хүссэнээ өөрсдөө ч мэдэхгүй байв. Гэхдээ л нисэх сэн гэдэг хүсэл тэднийг бүрэн эзэмдэнэ!

	Поль түүнийг гар дээрээ өргөн тэнхээгээ тасартал, багтарч унатлаа гүйсээр хадан мөргөцөг дээр тавин өмнө нь сөхрөн хүүхэд лугаа адил өхөөрдөн энхрийлсэн үг урсгана.

	Хорвоод, өөрсдийнх нь хайр дурлалаас өөр юмгүй мэт учир хоёр биеийнхээ тухай л ярих ажээ. Мөн хоёрхон биеэ л бодно. Орчин тойрондоо юу болж байгааг үл мэднэ. Бусдын хэлж ярихыг сонсох ч үгүй, хааяа нэг хариу хэллээ гэхэд юу гэж хэлснийг нь дуулах ч үгүй хариулна. Өдөр ч, шөнө ч уруул дээрээ озолцсоныхоо ор мөрийг, нүдэндээ царай төрхөө хадгалан амандаа ганц л нэрийг шивгэнэн, чихэндээ ганц л «хайртай» гэсэн үгийг сонсоно. Гар хөл, сэтгэл зүрх, бие цогцост нь сүүлчийн удаа хагацаж салшгүй янагханаар тас тэврэлдсэн дуртгал нь үлдэж дахин тэврэлдэх гэсэн хүсэл нь оргилно. Хэрэв тэд хотод хайр сэтгэлээ илэрхийлсэн бол тачаал дурлал нь арай л болгоомжтой, сэрэмжтэй, ийм сад тавьсан хамаа намаагүй биш байх нь мэдээж. Гэвч энд сэтгэл санаа уужруулам зах хязгаар нь үл харагдах талаас өөр юмгүй ногоон хөндийд тэдний жолоо нь алдуурсан сэтгэлийг татах юм юу ч байсангүй. Тиймээс ч тэд сэтгэлээ дураар нь тавьж хайр дурлалын яруу найрагт байгаа бүхнээ зориулжээ. Бүлээн салхи, ой мод, ялдам үнэрт агаар гээд л тойрон буй бүхэн нь шөнө өдөргүй тэдэнд дурлал хайрын дууг өргөн барьж, энэхүү уянга нь, улиг болсон бодол санааныхаа эрхэнд эргэлдэн агч дервишийг20 тэсгэл алдахад хүргэдэг лимбэ хэцийн жингэнэсэн дуу лугаа адил тэдний ухааныг тавиулжээ.

	Нэгэн үдэш тэднийг зочид буудалдаа эргэн ирж, оройн хоолондоо ороод байтал маркиз гэнэт:

	— Андермат дөрөв хоноод ирэх нь. Бүх юмаа амжуулжээ. Бид ирсний нь маргааш л явахаар болж байна. Бид ч энд гомдолтгүй удлаав шүү. Рашаанд их удаан орсны хэрэг байдаггүй юм гэж ярив.

	Энэ үг тэднийг маргааш галав юүлэх гэнэ хэмээн хэлэх мэт цочирдуулав. Ширээн дээр сууж байхдаа аль аль нь яадаг билээ, юу болдог бол гэж бодож байсан учир юу ч дуугарсангүй. Хэдхэн хоногийн дараа хагацан салж, нөгөө чөлөөтэй уулздаг нь ингээд өнгөрдөг байжээ. Ийм юм байж болохгүй мэт хачин санагдаж, яахаараа ингэж болдог байна аа гэдгийг ойлгож ядна.

	Үнэндээ ч Андермат долоо хоногийн сүүлээр иржээ. Өглөөний анхны галт тэрэг ирэхэд хоёр мухлаг тэрэг явуул гэсэн утас илгээсэн байв. Христиана шөнөжин нүд аньсангүй, их л хачин урьд өмнө байгаагүй совин татаж, нөхрөөсөө айхын зэрэгцээ уур, зэвүү нь хүрч, нөхрийнхөө дургүйг хүргэн өдмөөр санагдана. Хар үүрээр орноосоо босож хувцаслачхаад хүлээж гарлаа.

	Эхний сүйхэнд Андермат их аятайхан хувцасласан боловч дэндүү бүрэг, биеэ барьсан гурван ноёнтой хамт суужээ. Хоёр дахь тэргэнд нь харваас нөгөөдүүлээсээ арай доогуур зиндааны болов уу гэлтэй дөрвөн ноён суужээ. Маркиз, Гонтран хоёр ихэд гайхан, Гонтран хүргэн ахаасаа, 

	— Эд нар чинь юун улс вэ? гэж асуувал

	— Миний хувь нийлүүлэгчид. Өнөөдөр бид хувь нийлүүлсэн нийгэмлэгээ байгуулж, тэр дор нь удирдах зөвлөлөө байгуулах гэж байгаа юм гэж Андермат хариулав.

	Тэгснээ эхнэртээ ганц ч үг хэлэлгүй дэндүү их ажилтай байсан болохоороо худалч хүнд бараг харах ч үгүй үнссэн болоод довжооны хажууд дуу шуугүй намбатай зогсож байгаа нөгөө ноёд руугаа эргэж, 

	— Өдрийн хоолоо захиалж идчихээд салхинд гарцгаана биз ээ. Яг үд дунд энд уулзацгаая гэв.

	Тэр долоо ч даргаасаа тушаал авсан цэргүүд шиг үг хэлгүй шуудхан хоёр хоёроороо довжооны шатаар өгсөн буудлын хаалгаар далд оров.

	Тэдний хөдөлж аяглахыг харж зогссон Гонтран ихэд төлөв өнгөөр, 

	— Энэ, дагалдан тоглогч нараа хаанаас олж аваа вэ? гэхэд банкны эзэн инээмсэглэн, 

	— Эд чинь зүгээрээс зүгээр аятайхан улс, цүндгэр түрийвчтэй хөрөнгөтнүүд гээд чимээгүй азнаснаа буйлаа гарган малийтал инээж, — Миний ажил явдалд оролцож байгаа улс даа гэж нэмж хэлэв.

	Тэгээд хэд хоногийн өмнө баримт бичгээ яг таг бэлэн болгон явуулсан ч гэсэн түүнээ дахин уншиж үзэхээр нотариат руу яаран явав.

	Нотариатын газар, явснаасаа хойш хэд хэдэн удаа захиа солилцож амжсан Латон эмчтэй уулзан, бичээч нар цаасан дээгүүр ямар нэг шалмаг шавж гүйх мэт үзгээ чахруулан бичиж байх зуур буланд сууж аваад баахан юм шивгэнэлдэв.

	Хувь нийлүүлэгчдийн нийгэмлэгээ үүсгэн байгуулах уулзалтыг хоёр цагт хийхээр товложээ. Нотариатын өрөөг концертод бэлдсэн юм шиг зассан байлаа. Нотариус Алек тэргүүн бичиг хэрэг хөтлөгчийнхөө хамт суух байрын өөдөөс харуулан, хувь нийлүүлэгчид зориулан хоёр эгнээ сандал зассан байв. Хэрэг явдлын чухлыг харгалзан Алек цахлай цамц өмсөөд хөдөлж аяглах нь сайх зузаан пагдгар эрийг шувууны махаар хийсэн бөөрөнцөг лугаа адил харагдуулна.

	Хоёр цаг цохингуут хүр дүү, хадам, Поль Бретини болон «дагалдан тоглогч» гэж Гонтраны нэрлэсэн долоон ноёдыг араасаа дагуулсан Андермат цэргийн жанжин мэт алхалсаар тасалгаанд орж ирлээ. Түдсэн ч үгүй Ориол өвгөн Аваргаа дагуулан орж ирэв. Тэр хоёр, тариачид ямар нэг бичигт гарын үсгээ зурах болохоор яаж хаширлан үл итгэж сандардаг билээ, тийм л царай дүртэй байх ажээ. Араас нь Латон эмч орж ирэв. Тэр Андерматаас эвгүй зан гаргасандаа уучлалт гуйхын зэрэгцээ түүнд ямар ч үг дуугүйгээр эргэлт буцалтгүй хүчин зүтгэнэ гэдгээ ихэд эелдэгхнээр илэрхийлж эвлэрсэн байжээ.

	Хариуд нь түүнийг гартаа атгаж байгааг хэнээр ч хэлүүлэлтгүй мэдэж буй банкны эзэн, шинэ сувиллын газрын ерөнхий эмч гэсэн хэнбугай ч дурлам албан тушаал амлажээ.

	Бүгд цугларсны дараа нэг хэсэгтээ чив чимээгүй болов.

	Тэгээд нотариатч эхлэн ам нээж, 

	— Ноёд оо, суудлаа эзлэхийг хүсье гээд ямар нэг юм хэлсэн боловч сандлын цааш нааш түчигнэх чимээнд юу ч дуулдсангүй.

	Андермат урд талын эгнээнээс нэг сандал аван, өөрийн талын хүмүүсийн нүүр царайг сайн харж байхын тулд өмнөөс нь харж тухлан суугаад хүмүүсийг суудлаа эзэлсэн хойно ам нээн, 

	— Ноёд оо, бидний энд цугласны учрыг олон үгээр тайлбарлаад байхын хэрэггүй гэж үзэж байна. Юуны өмнө бид та бүхний хувь нийлүүлэгчээр оролцох нийгэмлэгийг байгуулах хэрэгтэй болоод байна. Тэгэхээр бидэнд багагүй түвэг удсан хэдэн зүйлийн талаар хэлье гэж бодож байна. Ажил хэрэгт орохын өмнө бид олон нийтийг үнэхээр үйлчилж чадах шинэ нийгэмлэгийг үндэслэн байгуулж болно гэсэн чухал шаардлагатай зөвшөөрлийг олж чадна гэдэг итгэлтэй байх хэрэгтэй байлаа. Одоо бол энэ итгэл надад бүрэн байна. Энэ талаар цаашид хийж хөөцөлдөх зүйлийг миний бие гүйцэтгэх болно. Сайд энэ талаар ам гарсныг мэдэгдье. Харин өөр нэг зүйл миний сэтгэлийг зовоож байна. Анваалын рашаан усны хуучин хувь нийлүүлсэн нийгэмлэгтэй бид шөргөлцөх болно. Энэхүү тэмцэлд бид ялагчаар нь гарч, ялалт мөнгө хоёр бидний талд ирнэ гэдэгт би эргэлзэхгүй байна. Гэвч хуучин дайчдад тулалдааны уриа хэрэгтэй байдаг байсан лугаа адил одоогийн тулалдаанд бидэнд ч гэсэн өөрийн уриа болох, хүнийг өөртөө татахуйц, сонсох үес хөгжмийн аялгуу мэт сонсголонтой, нүдэнд цахилгаан цахих мэт харагдахуйц сувиллын газрын маань нэр хэрэгтэй байна. Гэтэл бид нэгэнт Анваалд байгаа хойно дураараа өөрчлөн өөр нэр өгөлтэй биш. Ганц үлдсэн арга бол сувиллын газраа, ганц сувиллын газартаа л шинэ нэр өгч болох юм. Тэгэхээр надад ийм санал байна.

	Манай сувиллын газрыг энд биеэрээ хүрэлцэн ирсэн ноён Ориолын өмч болох довцгийн бэлд барих юм. Цэнгээний газар маань ч мөн довцгийн орой дээр сүндэрлэх болно. Ингэхээр энэхүү довцог чухмаар хэлбэл энэхүү уул, үнэндээ жижиг болохоос ч жинхэнэ уул маань бэлээсээ оройгоо хүртэл бидний эзэмшил болохоор манай үйлдвэр л гэсэн үг. Тэгэхээр рашаанаа «Монт-Ориолын рашаан21» гэж нэрлэвэл хэтдээ дэлхийн гайхамшигт сувиллын газрын нэг болж таарах рашаан маань анхныхаа эзний нэртэй холбоотой байх нь зүй ёсны хэрэг биш үү. Эзэн нь юмаа мэдэж, эрэг нь усаа хашдаг гэж үг бий. Тэгээд ноёд минь, энэ нэр хэчнээн гайхамшигтай уянгалаг болохыг нь хараач. «Мон-Доор» гэдэг шиг л ам амандаа «Монт-Ориол» гэлцэх болно. Нүд баясган, сэтгэл сэргээж хаа л бол хаа: «Монт-Ориол! Монт-Ориол! Монт-Ориолын рашаан!» гэж сэтгэлд үлдэх болно доо.

	Андермат сайх нэрийг дуудахдаа ихэд уянгалуулан бөмбөг шидээд араас нь яаж давтагдан цуурайтахыг нь чагнах мэт гилжийнэ. Тэр ч бүү хэл хүмүүс хоорондоо яаж ярилцаж байгааг үзүүлэн

	— Та Монт-Ориолын рашаан явж байна уу?

	— Тийм ээ хатагтай. Монт-Ориолын рашааныг хосгүй гэж ярилцах юм байна.

	— Үнэндээ гайхамшигтай рашаан. Тэгээд ч бас Монт-Ориол чинь их сайхан газар байгаа юм гэхдээ инээмсэглэн дуугаа өөрчлөн эмэгтэй хүн шиг дуугарснаа, эрэгтэй хүн мэндчилж байгаагаар цулцгар гараа хөдөлгөн малилзана. Тэгээд ерийнхөө хоолойгоор:

	— Өөр саналтай хүн байна уу? гэж асуулаа.

	Хувь нийлүүлэгчид нэгэн дуугаар

	— Байхгүй, байхгүй гэлцэв. Дагалдан тоглогчийн гурав нь бүр алга ташиж харагдана.

	Ориол өвгөн, хөрөнгөжиж яваа тариачин эрийн нууцгайхан бардам зангаар сэтгэл хөдөлсөн шинжтэй, муу бүрхээ гартаа баахан зовсон байртай эргүүлж тойруулан инээмсэглэх аядаад, өөрийн эрхгүй сэтгэл өег «Тийм, тийм» гэж хэлэх мэт толгой дохиход нь Андермат хараагүй дүр үзүүлсэн ч сайн ажигласан байлаа.

	Аварга нь хэнэггүй царайлан, шижим ч үгүй суух боловч эцгээсээ дутуугүй сэтгэл ханамжтай байгаа нь илт.

	Андермат нотариатчид хандан, 

	— Алек гуай, нийгэмлэгийн дүрмийг уншиж сонсгооч гэхэд нотариатч бичиг хэрэг хөтлөгч рүүгээ эргэн, 

	— Маринэ эхлээрэй гэлээ.

	Хатангир давжаа биетэй Маринэ гэгч бүгшүүлэн ханиаснаа ном айлдаж буй хүний аялгаар, уран уншигчийн байдлаар Анваалын «Монт-Ориолын рашаан сувиллын газар хэмээгдэх хоёр сая франкийн үндсэн хөрөнгөтэй хувь нийлүүлсэн нийгэмлэгийн» дүрмийн зүйл ангийг уншиж эхлэв.

	Эцэг Ориол үгийг нь таслан

	— Байзнаарай, байзнаарай! гэснээ халааснаасаа долоо хоногийн турш мужийн бүх л өмгөөлөгч, нотариатч, юм мэддэг улсын гар дамжин, хар тосонд халтартсан дэвтэр гаргасан нь өвгөн, хүүтэйгээ хоёул бараг цээжээр мэдэх болсон дүрмийн хуулбар ажээ.

	Өвгөд нүдний шилээ хамар дээрээ яаралгүйхэн тохож, толгойгоо гэдийлгэн дэвтрээ үсгийг нь тод харагдахаар нүдэндээ тааруулан барьсныхаа дараа

	— За аль вэ, эхлээрэй, Маринэ гэв.

	Аварга ч сандлаа ойртуулан, эцгийнхээ хамт дэвтрээ гүйлгэн харж эхлэв.

	Маринэ ч бүгдийг эхнээс нь уншиж гарав. Нэг зэрэг дэвтрээ унших, хүний уншсаныг чагнахаасаа болоод холиож гүйцсэн Ориол өвгөн, ямар нэг үгийг нь сольчихсон байх вий гэхээс дотор нь муухайран, хажуугаар нь Андерматыг нотариатчид ямар нэг дохио өгчих вий гэж ажиглахыг хэлэх үү мөр болгон дээр бараг арван удаа бичиг хэрэг хөтлөгчийг зогсоож, уран илтгэгчийнх нь авьяасыг гутаана.

	Хурам бүрд л, 

	— Юу гэнэ ээ, байз? Юу гэчхэв дээ? Сонссонгүй. Аль вэ, удаахан унш гэж үглэнэ.

	Тэгснээ хүүгээ харан, 

	— Уншиж байгаа нь таарч байна уу, аварга минь? Зөв үү? гэж асуухад нь аавыгаа бодвол сандрах нь гайгүй залуу эр, 

	— Мөн, мөн байна, аав аа. Орхи цаашаа. Бүх юм ёсоороо гэнэ.

	Гэлээ ч хашир тариачин тайвшрах нь үгүй. Мойног хуруугаараа мөр дагуулан зааж амандаа түгдчин бувтнана. Гэвч анхаарлаа зэрэг хоёр тийшээ хандуулж дөнгөсөнгүй, хэрэв чагнавал уншиж чадахгүй, тэгээд уншвал хүний уншиж байгааг чагнаж чадахгүйд хүрнэ. Өндөр уул руу авирч яваа юм шиг амьсгаадан, пүү халуунд усан үзмийнхээ талбайг зээтүүдэж байгаа юм шиг хөлс нь асгаран байсхийгээд л нударган зодоонд оролцож байгаа хүн шиг түр амьсгаагаа даран хөлсөө арчихын тул хэдэн хормын завсарлага гуйна.

	Андермат тэсэж ядан, шал дэвсэлж байв. Гонтран, нотариатын ширээн дээр байсан «Пью-Де-Домын мэдээ» сэтгүүлийг аваад хайхрамжгүйхэн гүйлгэж гарав. Сандал мордон суусан Поль хараа доошлуулан, энэхүү өөдөөс нь харан суугаа улаа бутарсан царайтай, гүзээ нь унжсан эр, Поль Бретинийн дурлаж хайрласан бүсгүйг, Христианаг нь түүний цайвар үст хонгорыг хэдийгээр тэр бүсгүй нь зөвхөн Поль Бретинийх боловч маргааш аваад явна гэдгийг зүрх шимшрүүлэн бодож суулаа. Өнөө үдэш босгуулчихдаг ч юм билүү гэж өөрөөсөө асууна.

	Долоон дагалдан тоглогч хэзээ язааны ажил хэрэгч тайван царайтай сууцгаана.

	Цагийн дараа арай гэж нэг юм уншиж дуусан, гарын үсгээ зурцгаалаа.

	Нотариатч хөрөнгө оруулалтын акт тогтоон, нярав Авраам Левигээс асуухад цаадах нь кассад мөнгө орсон гэдгийг баталлаа. Тэгээд хувь нийлүүлсэн нийгэмлэгийг хууль ёсоор байгуулагдсаныг зарлан, удирдах зөвлөл болон ерөнхийлөгчөө сонгох нийгэмлэгийн бүх гишүүдийн хурал нээснийг мэдэгдэв.

	Нийгэмлэгийн ерөнхийлөгчөөр хоёр санал дутуугаар Андерматыг нэгэн дуугаар сонголоо. Эцэг, хүү Ориол эсрэг санал өгч өвгөн Ориолыг ерөнхийлөгчөөр сонгох санал өгчээ. Бретинийг зөвлөхөөр сонгожээ.

	Дараа нь Андермат, де Равенел маркиз, Гонтран де Равенел гүн, Поль Бретини, эцэг хүү Ориол, Латон эмч, Авраам Леви, Симон Зидлер нарын бүрэлдэхүүнтэй удирдах зөвлөл бусад хувь нийлүүлэгч, мөн нотариус, бичиг хэрэг хөтлөгч нарыг танхимаас түр гарч байхыг хүсээд хойшлуулшгүй авах амин чухал арга хэмжээний талаар хэлэлцэж эхлэв.

	Андермат дахин босож, 

	— Ноёд оо! Одоо бид амин чухал асуудал болох ямар ч үнээр болов хамаагүй амжилт олох тухай арга замыг хэлэлцэх гэж байна. Рашаан ус гэдэг маань нэг ёсны бараа таваар л гэсэн үг! Түүнийг хэрэглэгч өвчтөн нараар уулгахын тулд газар сайгүй түүний тухай сайнаар ярих хэрэгтэй.

	Ноёд оо, зарлал сурталчилгаа бол орчин үеийн чухал асуудал юм. Тэр бол өнөөгийн худалдаа, үйлдвэрийн бурхан л гэсэн үг. Зарлал сурталчилгаагүйгээр юу ч бүтэхгүй. Гэхдээ энэ маань бас цаанаа нарийн төвөгтэй их ухаан зардаг урлаг юм. Сайх ажлын эхлэлийг үүсгэгч нар дэндүү болхи аргаар, бөмбөрийн нижигнээн, үхэр бууны буудлагаар л олны анхаарлыг татаж байлаа. Нөгөө алдарт Манжен бол үүсгэгч төдийхөн байлаа. Бидний үед бол элдэв шуугиан бол сэжиг төрүүлэх зүйл. Өнөөдөр их дуулиантай зарлал бол хүний инээд хүргэн, гудамжны зөрлөг бүр дээр зартай шуугиан болсон нэр сонирхол татахаасаа өмнө эргэлзээ төрүүлэх нь их болжээ. Гэвч бид олны анхаарлыг татах л хэрэгтэй. Тэгэхдээ эхлээд мэл гайхуулж, дараа нь итгүүлэх хэрэгтэй. Зарлал сурталчилгааны урлаг бол юуг борлуулах гэж байгаагаа бодолцон амжилт олох ганц найдвартай аргыг л олоход байгаа юм. Ноёд оо, та бид рашаан худалдах гэж байна. Үүнээс үүдэн өвчтөн нарыг бид зөвхөн эмч нараар дамжуулан байлдан дагуулж чадах юм.

	Эмч нар, хамгийн мэдлэг чадалтай нь ч бидний нэгэн адил сайн муу талтай нүгэлт хүмүүс шүү дээ. Ингэж хэлснээрээ тэднийг уруу татан, худалдан авч болно гэж хэлж байгаа юм биш ээ. Бидэнд хэрэгтэй тэр нэртэй хүмүүсийн нэр алдар ямар ч юмаар гутаашгүй ариун тунгалаг билээ.

	Гэвч учир начрыг нь олоод хөөцөлдвөл юунд ч сэтгэл нь саатагддаггүй хүн гэж мэдээжээр хорвоо дээр бий гэж үү. Мөнгөөр хахуульдан авч болдоггүй эмс тааралддаг боловч толгойг нь эргүүлж болдог шүү дээ.

	Ингээд ноёд оо, би Латон эмчтэй сайтар зөвлөлдсөний эцэст дараах саналыг тавьж байна.

	Манай рашаан сувиллын газар ирж байгаа өвчтөнүүдийг бид гурван үндсэн бүлэгт хуваасан юм. Нэгдүгээр бүлэгт, үе мөчний бүх төрлийн өвчин, үлд, тулай зэрэг өвчнийг, хоёрдугаар бүлэгт, ходоод, гэдэс дотор, элэгний өвчнийг, гуравдугаар бүлэгт, цусны эргэлтийн доголдлоос болж үүссэн элдэв өвчнийг оруулж байна. Учир нь манай нүүрсхүчлийн онгоц цусны эргэлтэд ямар ч эргэлзээгүй сайн үзүүлэх нь дамжиггүй.

	Кловис өвгөний илаарьшиж байгаа нь бидэнд хэчнээн их гайхамшгийг амлаж буйг бэлхнээ харж байгаа билээ.

	Ингээд манай рашаанаар анагааж болох өвчтөнүүдийг тодорхойлж аваад дараа нь сайх өвчнийг эмчилдэг нэр хүндтэй мэргэжлийн гол хэдэн эмч нарыг дор дурдсан байдлаар урьж ирүүлэх юм.

	«Ноёд оо, өөрийн биеэр өвчтөнүүдийнхээ хамт манай энд морилон ирж рашааны маань ид шидийг нүдээрээ харцгаа. Бид та бүхнийг зочлон ирэхийг урьж байна. Манай энд гайхалтай сайхан газар. Өвөлжин сууж нөр их хөдөлмөрлөснийхөө дараа та бүгд амрах хэрэгтэй. Морилон ирэхийг хүлцэн гуйя. Үнэндээ манайд биш гэртээ л зусландаа ирж байгаа юм гэдгийг болгооно уу. Та бүгд, юм бүр нь бэлэн зэлэн байрыг өөрийн үзэмжээр ашиглацгаана биз ээ» гэж хэлж болж л байна.

	Андермат түр амсхийснээ урьдахаасаа улам ч тайван ажил хэрэгч байдлаар үргэлжлүүлэн, 

	— Сайх төлөвлөгөөг ингэж л биелүүлнэ гэж бодож байна даа. Нэг бүр нь мянган хавтгай дөрвөлжин метр талбайтай, зургаан хэсэг газрыг сонгож, аваад байгаа. Эл газар дээр, Бернийн угсармал байшингийн хувь нийлүүлсэн нийгэмлэг нэгэн маягийн зуслангийн байшин барих юм. Бид энэхүү тов хийсэн хөөрхөн байшингуудаа урьж ирүүлсэн эмч нартаа үнэ төлбөргүй хэрэглүүлнэ. Хэрэв тэдэнд таалагдах юм бол тэд Бернийн хувь нийлүүлсэн нийгэмлэгээс зөвхөн байшинг нь бүрмөсөн худалдаж аваг. Газрын хувьд бол үнэ өртөг гэлгүй өгчихнө... тэд хариуд нь бидэнд... өвчтөнүүдээ өгөх болно... Хаанаас нь ч харсан ашигтай байгаа биз! Сувиллын газрын нутагт дэвсгэр дээр, биднээс сохор зоос ч гаралгүй үзэмжтэй сайхан зуслангийн байшингууд сүндэрлэнэ, хажуугаар нь орчлонгийн эмч нарын сор болсон хүмүүс, үй түмэн өвчтөнөө дагуулан ирнэ. Гол нь нэр хүндтэй эмч нарт рашаан усныхаа чадлыг нотлон харуулж тэд нар маань ч түдэлгүй зуслангийн байшингийн эзэд болох нь дамжиггүй. Ийм амжилтад биднийг хүргэх гэрээ хэлэлцээрийг би жирийн нэг панзчины хуваарь биш язгууртан хүний хуваарь хийх болно гэв.

	Ориол хөгшин яриан дундуур нь орж, үгийг нь таслав. Овернийн маягийн харам сэтгэл нь газрыг үнэгүйгээр, харамгүй өгнө гэдгийг дуулаад тэссэнгүй санаагаа хэлчхэв.

	Андермат ч бэлэн цэцэн үгээр хариу барихаа мэдлээ. Үржил шимтэй хөрсөнд үрийг гар таталгүй атга атгаар нь цацдаг нүнжигтэй тариачин, үрдээ гар татан хямгадсанаасаа болоод ямагт муу ургац авдаг харамч тариачин хоёрыг зүйрлүүлэн ярив.

	Гэвч Ориол өвгөнийг зөрүүдлэн дүлгэнээд байхаар нь санал хурааж, хоёрын эсрэг зургаан саналаар Ориолуудын амыг таглачих нь тэр.

	Тэгээд Андермат торгон илгэн том цүнхнээсээ зээ гэж бэлэн болгочихсон шинэ сувиллын газар, зочид буудал, цэнгээний газрын төсөл болон ажил гүйцэтгэгч нартай хийх гэрээ, төсвийг хуралдаанаараа батлуулж, гарын үсэг зуруулахаар гаргаж ирэв. Ажлаа ирэх долоо хоногоос эхэлсэн байх хэрэгтэй байлаа.

	Зөвхөн эцэг хүү хоёр л энэ бүх баримт бичигтэй нэг бүрчлэн танилцаж, хэлэлцье гэхэд нь Андермат цухалдан дүрсхийж, 

	— Би та нараас мөнгө гуйгаа юу? Үгүй биз дээ? Тэгвэл намайг тайван байлгаад аль. Хэрэв сэтгэл чинь дундхан байвал, дахиад санал хураая гэв.

	Хоёр Ориол ч бусдын адил гарын үсгээ зурахаас өөр аргагүйд хүрч, хуралдаан өндөрлөлөө.

	Анваалынхан тэр аяараа гудамжинд цугларан тэдний гарч ирэхийг сэтгэл догдлон хүлээцгээжээ. Гарч ирэхэд нь гүн хүндэтгэлтэй мэхийн ёсолцгооно. Эцэг, хүү Ориол гэртээ харихаар эргэх үед нь Андермат, 

	— Өнөөдөр зочид буудалд цөмөөрөө хамт оройн зоог барихаа мартуузай. Охидоо заавал дагуулж ирнэ шүү. Парисаас тэдэнд жаахан гар цайлгах юм авчирсан юм сан гэлээ.

	«Сплендид-Отел»-ийн том танхимд орой долоон цагт уулзахаар тохиролцжээ.

	Банкны эзэн цайллага хийж, рашаанчдаас дээгүүр зиндааны хүмүүсийг, мөн орон нутгийн арх мэдэлтнүүдийг урьжээ. Христиана баруун гар талдаа тосгоны лам, зүүн гар талдаа тосгоны даргыг суулгаж өөрөө ширээ голлон суужээ.

	Хоолны үеэр зөвхөн шинэ сувиллын газар, Анваалын гялалзсан ирээдүйн тухай л яриа болов.

	Ориолын хоёр охин амны алчуур дороосоо сувд, номин шигтгэсэн бугуйвч хийсэн хайрцаг тавьсныг олж, нандин бэлэгт хэн хэн нь хагартлаа баярлан, урьдынхаасаа улам илүүгээр хөөрцөглөн дунд нь суусан Гонтрантай элдвийг ярилцана. Эгч нь тэр бүү хэл залуу эрийн тоглоом наргианд хөөрөн тас тас хөхөрнө. Яриандаа халан сэтгэл хөдөлсөн Гонтран тэднийг элдвээр хөгжөөнгөө, аливаа аятайхан эмэгтэйг харсан залуу эр нууцгай мөртөө сортоотой дүгнэн үнэлдгээр дотроо эргэцүүлэн цэгнэн суув.

	Поль юунд ч ам хүрэхгүй, ганц ч үг дуугарсангүй... Энэ орой л түүний амьдрал дуусаж байгаа мэт санагдана. Тазенагийн нуурт очиж оройн хоол идсэнээс нь хойш яг нэг сар болж байгааг гэнэт саналаа. Түүний зүрх, уйтгар зовлонгоосоо илүү муу ёрыг зөгнөн базлах шиг. Хачин ихээр дурласан хүнд л байдгаар гуниглан гутарч, түүнээсээ болон зүрх нь тэсэхүйеэ бэрх хүндэрч, үл ялих юманд л давхийн цочиж, ухаан санаа нь уймран, хүний хэлж байгаа үг цаанаа л нэг хорон утгатай юм шиг санагдана.

	Ширээнээс дөнгөж босонгуут л танхимд Христианаг гүйцэж очоод:

	— Өнөө орой заавал уулзах хэрэгтэй байна, бүр даруйхан шүү. Хэзээ ч дахиж хоёулхнаа байх юм билээ, чөтгөр бүү мэд. Өнөөдөр чинь нөгөө юунаас хойш... яг нэг сар болж байгааг мэдэж байна уу? гэтэл Христиана, 

	— Мэдэлгүй яах вэ гэлээ.

	— Миний хэлэхийг сонс. Би таныг Ла-Рош-Прадьегийн тосгон ордог зам, дээр туулайн бөөр модны хажууд хүлээж байя. Одоо байгаа үгүйг чинь анзаарах сөгөөтэй амьтан алга. Салах ёс гүйцэтгэх гэж очооч дээ, маргааш бид салцгаана шүү дээ гэхэд нь Христиана, 

	— Мөчийн дараа очсон байя гэж шивгэнэв.

	Ам амандаа шуугилдан сэтгэл нь хөөрсөн сайх хүмүүсийн дунд байхаас дургүй нь хүрч тэсч ядан байсан Поль ч гарч одов.

	Усан үзмийн талбай дундуур гарсан, Христианатай хамт анх удаа Лиманий хөндийг сонирхож харахаар өгссөн нөгөө нарийн зөргөөрөө орж алхав. Удсан ч үгүй их зам дээр гарч ирлээ. Ганцаараа явж байгааг ч хэлэх үү, орчлон хорвоо дээр шоовдорлогдон орь ганцаар хаягдсан юм шиг санагдана. Харанхуй дунд үзэгдэхгүй уудам хөндий ганцаардлыг нь улам мэдрүүлэх шиг. Гоо сайхны тухай Бодлерын шүлэг уншин хоёул сууж байсан газраа очлоо. Хэчнээн өнийн хэрэг байгаа вэ дээ! Тэгээд тэр өдрөөс хойш болсон явдлыг цаг хугацаатай нь хуруу даран ургуулан бодлоо. Хэзээ ч тийм аз жаргалтай байсан нь үгүй, хэзээ ч тийнхүү ухаан тавин тачаадан дурлаж, тийм үнэнчээр сүслэн хайрлаж байсан нь үгүй! Тазенагийн нуурын дэргэд өнгөрөөсөн орой гэнэт санаанд нь орж ирлээ. Түүнээс хойш яг нэг сар өнгөрчээ. Сэрүү татсан ой, сарны улбар гэрэл туссан хөндий, нуурын дугариг мөнгөн мандал, түүн дээгүүр сүлжилдэх том том загас, тэгээд буцах замдаа Христиана өмнө нь орон, нэг гэрэлд гарч, нэг харанхуйд орон навчсын завсраар тусах сарны гэрэл бороо мэт үс гэзэг, гар хөл дээр нь тусан байсан нь санагдлаа. Хүн болсоор амсаж үзсэн хамгийн сайхан хором мөнөөс мөн ажээ!

	Христианаг ирж явна уу хэмээн эргэж харвал бараа нь алга л байлаа, харин тэнгэрийн хаяанаас саран хөөрч буйг харав. Анх сэтгэлийнхээ үгийг хэлж байхад хөөрсөн нөгөө л сар, одоо бас л анхны хагацлын мөчид хөөрөн буй нь энэ ажээ.

	Бүх бие нь хүйт даан, агдасхийнэ. Өвлийн дохио болсон намар цаг ирэх нь энэ буюу. Одоо болтол ийнхүү жиндүүлэхийг анзаарсангүй явжээ. Гэтэл одоо голд нь ортол хүйт даалгаж мууг ёрлох мэт.

	Цагаан тоос нуунгитсан зам, голын ус гэлтэй өмнүүр нь мурилзана. Замын эргүүлэг дээр хүний дүрс сүүдийн гарч ирлээ. Христианаг харангуутаа таньсан боловч, өөрийг нь хэмээн тэмүүлж ойртон явааг нь мэдрэн толгой мансуурам жаргалдаа дагжин чичирч байраасаа хөдлөлгүй хүлээлээ.

	Христиана ойр ойрхон алхлан, модон доор зогссон сэтгэлт хүнээ хараахан хараагүй болохоор зовон бас дуудахаасаа зүрх алдан анир чимээгүйн дунд дүнхийсэн газар тэнгэрийн савслагаас сүрдэнэ. Түүний өмнө талд асар том сүүдэр нь тээр хол сунан урагшилж, өөрөө хүрч очихоосоо өмнө жаахан ч атугай нэг юмаа хайрт хүндээ заавал хүргэхээр тэмүүлэх мэт.

	Христианаг зогсоход сүүдэр нь зам дээр хөдөлгөөнгүй хөшив.

	Поль шалавхан хөдөлж, толгойны нь сүүдэр бараантан тусан буй газарт дөтлөн очлоо. Тэгээд Христианад хамаатай зүйлээс нэгийг ч алдахгүй гэсэн мэт сөхрөн тонгойгоод бараан сүүдрийн зах дээр уруулаа наав. Харангадаж үхэх дөхсөн нохой горхины эрэг дээр гэдсээрээ мөлхөж байгаад ухаан зулаггүй ус долоодог шиг хайрт хүнийхээ сүүдрийг дагуулан тоосыг ум хумгүй үнсэлж гарав. Ийнхүү дөрвөн хөллөн мөлхөнгөө өөрт нь дотно сайх газар дээгүүр сунасан дүрсийг уруулаараа хаман цуглуулах мэт эг маггүй үнссээр л.

	Гайхаж бас жаахан айсан Христиана үг дуугарч чадалгүй алмайран босохыг нь хүлээж зогсоно. Гэвч Поль мөлхсөн хэвээр ойртож ирээд түүнийг хоёр гараараа тэврэн авч толгойгоо өргөхөд нь

	— Өнөөдөр чи минь юу болчхов оо? гэж асуув.

	— Лиана, би чамайгаа алдаж байна!

	Христиана найзынхаа өтгөн үсэнд хуруугаа шигтгэн толгойноос нь барьж гэдийлгэн нүдэн дээр нь үнсээд, 

	— Яагаад алдах билээ? гээд цайлганаар инээмсэглэв.

	— Маргааш бид хагацах болж байна.

	— Хагацах болж байна ий? Удахгүй шүү дээ, хонгор минь, тун ч удахгүй.

	— Хэн мэдэх вэ дээ! Энд хамт өнгөрөөсөн өдрүүд минь эргэлт буцалтгүй өнгөрөх нь тэр.

	— Гэхдээ түүнээс маань дутахгүй жаргалтай өдрүүд ирнэ шүү дээ.

	Христиана түүнийг босгож өөрийг нь ирэхийг хүлээн байсан модон доор аваачаад үсээр нь тоглон илэхийн тулд доохон талдаа суулгаад нэгэнт зүтгэснээрээ, ухаалаг бодолтой эмэгтэйн журмаар хоёргүй сэтгэлээр дурлан, бүхнийг урьдчилан харж юу хийх ёстойгоо зөнгөөрөө мэдрэн эргэлтгүй шийдсэн бүсгүйн зөнгөөр тайван шийдэмгий ярьж эхлэв.

	— Хонгор минь, миний хэлэхийг сонс, Парист би бүр ч эрх чөлөөтэй байх болно. Вильям намайг анзаарна гэж байдаггүй хүн. Ажил хэргээ л хөөцөлдөхөөс өөр юманд огтхон ч анхаарал тавьдаггүй юм. Чи ганц бие болохоор би чам дээр очиж байж болно гэсэн үг. Би чам дээр өдөр болгон, тэгэхдээ заримдаа өглөөгүүр заримдаа өдөр, заримдаа орой очиж байя. Хэрэв тогтмол нэг цагт гараад байвал зарц нар сэжиг авч мэднэ. Үгэнд дуртай хүмүүсээс айх юмгүй болохоор эндэх шигээ байнга бүр илүү ч олон уулзаж болно шүү дээ.

	Гэвч Поль түүнийг тас тэврэн өвдөг дээр нь толгойгоо тавиад, 

	— Лиана! Лиана! Би чамайг алдаж байна! Алдаж байгаагаа ёрлоод л байна! гэж дахин дахин давтан хэлнэ.

	Булиа биед нь таарамгүй хүүхэд шиг бодлогогүй аашилж аяглахад нь Христиана ялимгүй цухалдана. Түүний хажууд өөрөө ийм эмзэгхэн мөртөө хэн ч юу ч хоёр биеийг нь салгаж чадахгүй гэдэгт хэчнээн итгэлтэйг нь хэлэх юун.

	Лиана, хоёул хамтдаа оргочихъё, тэгэх үү! Цэцэг навч бүрхсэн холын хол газар очиж ханатаа дурлалцах минь. Чамайг нэг л үг хэлбэл, энэ орой л хамт явъя. Тэгэх үү? гэж шивгэнэлээ.

	Христиана хэлснийг нь үг болгож авахгүй байгаад нь дургүйцэн мөрөө хавчив. Хоосон юм мөрөөдөн хүүхэд зан гаргаж байх цаг биш ажээ. Одоо бол биеэ барин зоригоо чангалж, хэнд ч сэжиг төрүүлэлгүйгээр үүрд бие биеэ хайрлаж явах аргыг л хайхад ухаанаа зарцуулах ёстой аж.

	— Хонгор минь, намайг сонс. Бид одоо ямар нэг болгоомжгүй байдал юм уу алдаа гаргахгүйн тулд сайтар тунгаан тохиролцох хэрэгтэй байна. Ингэхэд чи зарц нартаа итгэдэг үү? Нэргүй захидал, ховын мэдээ л нөхөрт минь очихоос юунаас ч илүү айх хэрэгтэй. Өөрөө бол энэ талаар зүүдлэх ч үгүй амьтан. Би Вильямийг сайн мэдэлгүй яах вэ.

	Хоёр ч дахин дурдсан сайх нэр Полийн зүрхийг базах шиг болж, 

	— Өө, түүний тухай өнөөдөр бүү дурс даа гэж цухалдан хэлэхэд нь Христиана мэл гайхан:

	— Яагаад? Ярилгүй яах юм, энэ чинь... Боль доо, тэр намайг бараг хайрладаггүй юм! гэлээ.

	Христиана түүний бодсоныг таажээ. Ямар ч утгагүй бүүр түүр хардлага Полийг нөмрөн авч, гэнэт өмнө нь сөхрөн гараас нь шүүрэн авч, 

	— Лиана, хэлэхийг минь сонс л доо!.. гэснээ санааг нь зовоож буй ичмээр сэжгээ хэлж зүрхэлсэнгүй, ямар үгээр гаргахаа мэдэхгүй таг чиг болчхов.

	— Лиана сонс л доо... Чи түүнтэй ямар байдаг вэ? гэхэд нь Христиана юу хэлэх гээд байгааг нь ойлгосонгүй.

	— Юу «ямар байдаг гэж?».. Их сайн... гэв.

	— Тийм ээ тийм... Би мэднэ. Гэхдээ намайг сонс... Хэлэх гээд байгааг минь сайн ойлго л доо... Тэр чинь чиний нөхөр болохоор... тэгээд яагаа вэ дээ. Юу... Би энэ тухай сүүлийн үед хэчнээн их боддог болсныг минь чи мэддэг ч болоосой!.. Юутай их зовно вэ!.. Яасан их тарчилна вэ!.. Одоо ойлгов уу?.. Тийм үү?

	Христиана хэдэн хором тээнэгэлзэж байснаа, хэлэх гээд байгааг нь гэнэт ухаж улаан цайм зэвүүцэн:

	— Ээ чааваас даа!.. Яаж чи ийм юм бодож чадна вэ?... Даанч дээ... Би чинийх, зөвхөн ганц чинийх... сонсож байна уу?.. Учир нь бие сэтгэлээрээ байгаа бүгдээрээ би чамдаа хайртай, Поль минь... гэж дуу тавив.

	Поль өвдөг дээр нь толгойгоо дахин тавьж, бөглүү дуугаар, 

	— Лиана, бяцхан хонгор минь!.. Гэлээ ч тэр чинь чиний нөхөр шүү дээ... Нөхөр чинь... Чи яах юм бэ? Яаж ч чадахгүй. Энэ тухай чи бодсон уу?.. Хэлээч... Өнөө орой ч юм уу маргааш, чи яах болж байна?.. Чи минь түүнд үргэлж «үгүй» гэж хэлж чадахгүй шүү дээ гэхэд нь Христиана бараг дуулдахтай үгүйтэй

	— Би түүнд жирэмсэлсэн гээд үнэмшүүлчихсэн юм... Тэгээд л санаа нь амарчихсан! Үнэндээ ч нэг их санаанд ордоггүй хүн байгаа юм... Үнэн шүү... Энэ тухай яриад яах юм, хонгор минь, хэрэггүй. Надад ямар их гомдолтой, зүрхийг минь өвтгөж байгааг чи мэддэг ч болоосой. Би чамдаа хайртай, үүнд минь итгэ... гэж шивгэнэлээ.

	Поль хөдөлсөн ч үгүй. Палаажийг нь үнэрлэн үнсэж гарахад Христиана ч түүний нүүрийг зөөлөн цагаан гараараа чимээгүйхэн илэн сууснаа гэнэт, 

	— Одоо буцалгүй горьгүй. Хоёулыг маань байхгүй байгааг анзаарчхаж мэднэ гэв.

	Тэгээд ухасхийн яс үсээ нужигнатал тэврэлдэн, удаанаар үнсэлцсэнээ Христиана түрүүнд нь орон бараг гүйхээрээ шахам хурдан эргэж очихоор одов. Поль хойноос нь далд орон ортол нь ширтэн түүнтэй хамт хамаг аз жаргал, итгэл найдвар нь зугтан одох мэт гунигтайгаар харан зогслоо.

